
ПРВ ДЕЛ 

 

 СЕ ОСЛОБОДИВ најпосле од онаа состојба кога 

имав чувство дека нешто слично на намачкана четка ја 

збришува во мене секоја мисла, дури нешто повеќе, секој 

обид за мислење. Сега мислите ми се нижат по 

вообичаениот ред, како некогаш, и како ништо да не се 

случило, како ништо да нема да се случи. Сега ми е сосема 

јасна положбата во која се наоѓам и, моето штотуку 

донесено решение, не може ништо и никој да го измени. 

Зашто јас сè убаво обмислив и моите мисли, еве најпосле, 

го добиваат својот конечен облик во зборови. Не како пред 

малку во слики. Секој обид за размислување околу 

состојбата во која се наоѓам, беше прекинуван од нивното 

надоаѓање што личеше на поплава, густа и матна поплава, 

што повлекува во своите недра сè што ќе сретне пред себе, 

сè што ќе ѝ  се испречи со својата разумна цврстина и 

отпорност. Сега нив, тие слики, воопшто ги нема, па иако 

човек се чувствува по малку празен без нив, подобро е што 

е така, баре сè дотогаш, додека не се почувствува товарот 

на целосната празнина, таа неизмерна и неизмерлива 



тежина. А кога ќе наиде тоа чувство, сè ќе биде готово. 

Реков — сè ќе биде готово? Да, тоа е најточниот израз, што 

ете, сам по себе се наметна, зашто всушност сè е веќе 

готово. 

 Така беше и пред три години. Пред да се случи она, 

многу пред да се случи беше готово. Беше готово 

всушност уште третиот или четвртиот ден, по нашето 

излегување. Кога нагло застуде и кога почна лапавицата. 

Таква лапавица не сум видел, ниту ќе видам, се разбира. 

Беше толку густа што требаше човек до болка да ги напне 

очите за да види нешто на неколку метри пред себе. Потем 

задува и ветер кој со необична сила ја плискаше 

лапавицата во карпите, а таа не се задржуваше на нив, туку 

се цедеше во густи млазеви и продолжуваше по падината, 

прудолу. Така настануваа многубројните потоци што 

можеше да се сретнат на секои стотина метри. Пуста 

планина — ни волк нигде не видовме. Само ние, до кожа 

прокиснати, со бесмислени чекори што нигде одредено не 

водеа. 

 — Да најдеме некоја пештера и да се засолниме, — 

рече еден другар. 

 Пуста планина. Ни пештера нигде не може да најде 

човек. 

 Колку сме глупави, си мислев гледајќи низ 

лапавицата ту во еден, ту во друт. Излегуваме зимно време 

в планина, облечени како за в чаршија. Веројатно барем 

половината од нас носат вратоврски. Би можел да се 

обложам. Во онаа дрска, нападно црвена боја. Нозете на 

сите ни се прокиснати, но никој не се пожалува. Одиме низ 

лапавицата по острите камења, одиме без врска, се 

дофаќаме за рабовите од карпите од кои болат рацете, 

прокрваруваат, но одиме, одиме. 

 — Всушност каде одиме, — велам гласно 

обраќајќи се кон нашиот водач. Тој сега ни е воен 



старешина. Но овој само замавнува со раката, што треба да 

значи наредба за тишина. Тоа ме навредува зашто тој ми е 

другар. 

 — Па може да се каже, — реков. 

 — Се разбира дека може, — нервозно ми одговори 

тој. 

 — Е па, тогаш може ли да се каже, — и јас прашав 

нервозно по неговото продолжено молчење. Неговото лице 

сето облеано со вода, покажуваше зачуденост. 

 — Рековме дека бараме пештера. 

 Попладнето студот стана неиздржлив. Лапавицата 

преминуваше во сув снег. Одвратен снег. Не се слева по 

лицето, ами се лепи за него, го најадува. Од студот и од 

лошиот терен имавме впечаток дека одиме необично 

бавно, иако како настрвени од сè сила се јазевме по лошите 

врвици, газејќи ги матните потоци што на места ги сечеа. 

Приквечерината дојде нагло и низ неа ни беше потешко да 

се пробиваме, како да е некаква лепливо студена материја. 

 — Пештера. Еј, еве пештера, — викна некој. 

 Тоа за нас значеше засолниште, она што често без 

вистинско чувство за значењето на зборот, се вели покрив 

над главата. Тоа значеше да се седне, да се запали оган, да 

се опуштат набабрените мускули. Но тоа не беше токму 

така. Ох, не беше токму така, не. 

 Влеговме во пештерата што беше доволно голема. 

Си спомнувам дека неколку мига се смеевме како да сме 

извојувале вонредно значајна победа. Но прекинувањето 

на смеата беше повеќе од поразно. Како под знак на некој 

диригент, почнавме да се гледаме еден другего во 

полутемнината и смеата како со танок нож пресечена, се 

вкочани на нашите усни. Си спомнувам уште дека во 

моментот на настаната тишина го слушавме завивањето на 

ветерот. Но утешно беше што тој сега ништо не можеше да 

ни стори. Сепак, што да правиме сега во оваа проклета 



пештера? Некои веднаш седнаа, олеснето потпирајќи се на 

сивите карпи. 

 — Да запалиме оган, — рече некој. 

Но тоа беше проклето пуста планина. Нашата романтична 

претстава за планината сосема беше урната. Излеговме 

неколцина по дрва. Но по остриот камењар, нигде ни 

прачка. Само негде-годе кржливи џбунови што по раст не 

стасуваат ни до коленици. Оди и искорни ги ако можеш. 

Нивните рапави стебленца се забодуваат со своите 

израслини во поцрвенетата кожа од рацете и чувствуваш 

дека ако напнеш од сè сила ќе ти остане по стеблото сета 

кожа од дланката. Успеавме некако со своите ножови да 

присобереме нешто од тоа билје и набргу се вративме во 

пештерата. 

 Таму беше тишина. Веднаш ни падна в очи: иако 

пештерата беше доволно широка да може да нè собере 

сите, луѓето беа собрани в куп, притиснати со грбовите или 

со рамениците еден до друг. Обидот од исеченото билје да 

запалиме оган, беше повеќе од смешен. Изводенетите 

жили по долгото потпалување со кибрит и хартија, не нè 

удостоија ни со она пријатно црцорење пред запалувањето, 

или со чад. Но ние сепак упорно работевме на тоа да ги 

вивнеме. Прво, затоа што тоа беше сепак ангажирање 

околу нешто, што има конкретна смисла, и второ, затоа 

што бевме прокиснати до кожа и што требаше да се 

исушиме и да се загрееме. Сепак моравме да се откажеме 

од тој обид и во лутината некој ги истурка прачките од 

влезот на пештерата. 

 Надвор се спушташе ноќ. Снегот продолжуваше да 

паѓа и да го покрива ниското билје и карпите. Ветер повеќе 

не дуваше, но сега воздухот го стегаше она што го викавме 

сув студ. Страшно. Во пештерата тишина. Седиме на 

студената земја потпрени со грбовите еден на друг. Од тоа 

некако се стопливме. По едно време нашиот штаб се 



повлече во дното на пештерата, на кусо советување. Малку 

време потоа ни беше соопштено дека изутрина ќе имаме да 

влеземе во првото село, со цел да направиме митинг. 

 Иако текот на настаните ме открива во светлината 

на кукавица, јас тоа не сум. Оној што ме познава мене 

убаво, никогаш нема да го рече тоа. Јас сум можеби 

нервчик, но никако кукавица. Ме упропастува мене мојот 

темперамент што во одредени моменти не можам да го 

воздржам, да го зауздам некако неговиот интензитет. Така 

се случи и онаа ноќ. Раководителот на нашата скоевска 

група пронајде однекаде во своите џебови парче свеќа и ја 

извлече популарната пропагандна брошура. Кога без 

секаков увод, како навиен почна да чита, не можев да се 

воздржам да не речам: 

 — Остави сега, тоа го знаеме. 

 Можеби го реков ова премногу остро, не знам. Но 

неговиот одговор ме вознемири, зашто имаше во него 

нешто непогрешно, што се однесуваше до мене: 

 — Зарем не ти звучи овде поинаку? 

 — Не, — реков, — не ми звучи. Сега ми се спие. 

 Тоа ги навреди другите. Но никој ништо не рече. 

Само мојот најдобар пријател, Владо, рече: 

 — Вистина е, изморени сме. 

 Ми беше криво за овој инцидент. Згрешив, тоа е 

точно. Уште повеќе ми беше криво дека никој остро не ми 

забележа, никој не се налути, а требаше тогаш строго да ме 

критикуваат сите. Место тоа, се продолжи со читањето и 

во настанатата тишина што ја расцепуваше само гласот на 

нашиот раководител, мислев дека ќе заспијам. А јас 

всушност само се преправав дека спијам. Тогаш ме 

навалија сликите. Тие надоаѓаа една по друга, конфузно, 

но сугесггивно. 

 — Да спиеме сега, — чув кога се рече. 

И сите замолчеа. 



 Владо се протурка некако до мене, па иако не 

можев да го видам, знаев дека е тој, знаев дека лицето му е 

во оној за него карактеристичен грч, кога бара зборови, 

зашто тешко се изразува. 

 — Напорен ден, — ми рече на уво, но јас се правев 

дека спијам. 

 Тоа беше исто така една од грешките. Тука 

проговори мојот запурничав карактер. А ми требаше, ми 

требаше по ѓаволите, таа ноќ да поразговарам со некого. 

Не и да ѝ  се препуштам на сугестивната сила на сликите 

што ми течеа зад затворените капаци од очите. Се гледав 

себеси в град, во овој почеток на ноќта. По малку улиците 

се испразнуваат и луѓето веќе ја спијат долгата, зимска 

ноќ. Чукнувам со прст на прозорецот трипати. По малку 

едното крило се отвора и јас внимателно се вовлекувам во 

темната челуст на собата. Нејзиното тело — бедрата, 

стомавот, градите, рамениците, косата, сето тоа е топло и 

мириса на летното сонце. Долго се борам со тоа тело, но 

тоа не попушта, не се подава сосема и безрезервно и јас 

најпосле исцрпен и зашеметен во главата, со растреперени 

прсти успевам да го отворам прозорецот и излегувам на 

студената улица. Ме болат нозете од студ и слушам како 

паѓа снегот надвор, како затрупува сè во оваа пештера. Но 

ние не сме, не, не сме сосема заборавени. Оди некоја 

џандарска колона по оваа планина, како пци со долги 

муцки тие ќе нè намирисаат, ќе не измолкнат од овие 

карпи, ќе не постројат во еден ред и ќе нè застрелаат. Овде, 

далеку од сè, во оваа пустелија. По едно време чув како 

предавнички завива некаде волк, тука негде во близината 

на пештерата. Од тоа живо суштество, морници ми 

полазија по телото. 

 Ми се чини дека ноќта не заспав. Или можеби спиев 

и сонував. Сеедно, таа ноќ беше до болка исцрпувачка и 



рано изутрината, кога снегот надвор од пештерата беше 

синкаво белузлав, се чувствував сосема изнемоштен. 

 Тој ден ја извршиме првата наша акција. 

 Во селото нè дочекаа недоверливи, исплашени лица. 

Кметот и писарот на општината, што веројатно мислеа 

веднаш по нашето заминување да испратат потера, не ги 

стрелавме зашто сè уште меѓу нас немаше таков што ќе ја 

впери цевката во незаштитен човек. Тоа, се разбира, не го 

коментиравме. Кога го завршивме нашиот митинг, со 

најбрзи чекори требаше да се повлекуваме, зашто јасно 

беше дека полицијата веднаш ќе ни ја намириса трагата. 

Ние всушност бегавме, бегавме. Длабоко во срцето на 

планината. 

 Кога бевме доволно избегани, најдовме место за 

починка — малечок појас дабова шума. Владо, по обичај, 

почна да се мотка околу мене. 

 — Изгледаш лошо, — рече тој. 

 — Зошто полошо од другите? 

 — Така, тажен си. 

 Тој тоа ми го откри. Точно беше. 

 — Знам, — рече, — мислиш на неа. 

 Откако почнавме да одиме со неа, Владо постојано 

ме тераше да му раскажувам за нашите односи. Особено за 

тоа до каде сум стасал во освојувањето на нејзиното тело. 

Го лажев, обидувајќи се и самиот да поверувам во тие 

ситни лаги. 

 — Не треба да се возбудуваш за тоа, — рече. — 

Подоцна ќе успееме да ја довлечкаме и неа ваму. Па тоа ќе 

биде прекрасно, зарем не? 

 Оваа можност ми се виде страшна. Таа овде, по овој 

снег. По овој студ. Тие навистина би можеле да ми ја 

направат таа услуга, да ја донесат овде. 

 Владо исто така придонесе моето бегство да заличи 

на љубовна мелодрама. Не мисли толку на неа, не мисли 



толку на неа, постојано повторуваше тоа момче. Веројатно 

сите мислеа така. Тие, тие голобради момчиња, што не беа 

уште загризале во розовите рамена на женските раменици. 

Тие всушност уште додека бевме в град, ми завидуваа. 

Зошто тогаш со зјапнати очи ги слушаа моите лаги за тоа 

како изгледа жена под човека? Тие мене ме мразат. Од 

завист. 

 Му текна тоа попладне да угрее сонце. Да нè 

стопли. Да нè оживи. Јас навистина не можев повеќе. Не 

треба да се помисли дека сум кукавица. Јас повеќе не се 

плашев од мислата дека полицајците и војниците ќе нè 

откријат во оваа шума. Не се плашев од пукотот на 

нивните пушки и митролези. Се плашев само од себе, од 

ова мое тело, од насмевката на сонцето на површнната од 

подмрэнатиот снег, од желбата пред да умрам да го 

дознам, да го почуствувам, да го доживеам она што им го 

раскажував на своите другари, оние лаги поради кои ме 

сметаа за повозрасен од сите нив. 

 Како да им се видов тогаш сомнителен со своето 

волчешко молчење. Зошто никој не ми пристапи, зошто 

никој не ми рече ништо. Само Владо — не мисли повеќе на 

неа, не сега, не мисли повеќе на неа. А тој за тоа не знае 

ништо. Ништо. 

 По вечерата успеав да се исчепам и да сè спуштам 

до железничката постојка на два часа одење од шумата. 

 Бев тап, празен. Кога стасав во градот, уште не 

беше полноќ. Се чувствував исцрпен, ослободен од самиот 

себе. Се разбира, прозорецот се отвори. Што да речам за 

таа прекрасна ноќ во која не постоиш. Постои од тебе само 

еден дел што не си го познавал дотогаш и чиешто 

откривање те израснува, те збогатува, те облагородува. 

 Изутрината ја открив насоката на нивното движење. 

 Тоа беше предавство, треба да се признае. Но не 

наполно предавство и токму тоа треба да се има на ум. Јас 



им дадов голема шанса. Тие бездруго го забележале моето 

бегство. Јас им дадов предност од една цела ноќ. Што 

мислеле тие? Зошто не ја промениле насоката на 

движењето? Тоа е прашање на кое јас морам да му го 

најдам вистинскиот одговор. Продолжиле ли по истиот пат 

само затоа што беа без секакво војничко искуство, или пак 

имаа доверба во мене? Но не, не треба да мислам на ова, во 

овие часови треба да се ослободам од ваквите прашања и 

мисли. Зошто е впрочем сега тоа важно? И двете страни на 

алтернативата се подеднакво болни. Најдобар одговор на 

ова прашање, единствен одговор што засега постои е 

сликата што му ја претставив на овој град. Требаше тогаш 

да појдам и да го видам своето ремек дело. Вака е многу 

полошо. Да ги гледаш постојано пред себе. И во сонот. 

Спружени на калниот тротоар, издупени од куршуми и 

ножови. Требаше тогаш да соберам смелост и да ги видам. 

Три години еве има оттогаш, а црните барјаци по 

искривените порти и по балконите сè уште стојат. И 

црните шамии на испиените лица на мајките и на сестрите. 

Но еве, таа слика не ме потресува, не во овој момент, 

зашто јас наскоро ... Не, затоа не треба да се мисли во 

слики, сликите може да ме расколебаат. 

 Ги донесоа вториот ден по моето враќање. Беше 

попладне. Ана штотуку се врати од кај своите. По 

нејзиното лице разбрав дека ја истерале. Тоа лице не беше 

бело како обично. Беше сиво, болно, особено поради 

истакнатото црнило на очите. 

 — Те истераа, — реков. 

 — Не е важно. Ќе живеам со тебе. 

 Тогаш на улицата, токму под нашиот прозорец, 

намерно се коментираше настанот. 

 — Лежат спружени на тротоарот, — рече еден бас. 

— Деветмина. 

 Еден друг глас опширно ја раскажа случката. 



 — Појди да ги видиш, ти кучкино копиле, — рече 

басот откако фрли камче во нашиот прозорец. Потоа под 

прозорецот настана тишина. 

 Ана стоеше свртена со грб кон мене. Се преправаше 

дека чисти нешто на масата. 

 — Ги виде, — реков. 

 Таа молчеше. 

 — Дали е и Владо, — реков, а гласот ми беше 

студен и не мој. 

 Таа потврдно климна со главата. 

 — Ги виде? — реков. 

 Таа молчеше. 

 — Ги виде ли? — реков. 

 — Да, — крикна таа со еден неприроден глас, глас 

на смртно погодено животно, а потоа почна да плаче со 

згрчени раменици. Стоеше така и плачеше, долго, со 

зарипнат и силум сопиран глас. Седев во креветот и 

чувствував како ми се покренува сè во телото, како се 

распаѓа секое ковче и не можев да најдам ни збор. Кога таа 

конечно престана да плаче и седна на душемето 

потпирајќи ја главата на моите коленици, успеав да 

изустам со еден глас што конечно не беше мој. 

 — Ти не ме сакаш, нели? По сево ова. 

 — Но таа веќе беше жена. Се исправи и симнувајќи 

го од себе фустанот легна до мене. Во својата немоќ, 

лежејќи така до неа, сфатив дека сум заробен во овој 

кревет, во овој батак што станува моја судбина. 

 — Ќе одам да ги видам, — реков не мислејќи 

ништо конкретно. 

 — Не, — крикна таа како пред малку. 

 — Јас морам да ги видам, — повторував 

тврдоглаво. 

 — Не, не смееш да го направиш тоа. 

 — Тогаш раскажувај, — реков. 



 — Не, не тоа. Не можам. 

 — Раскажувај, — викнав на неа. 

 — Не терај ме, — повтори неколкупати со својот 

зарипнат глас. 

 — Изнакажани ли се? 

 — Немој, — плачеше таа, криејќи го лицето во 

моите гради. 

 — Изнакажани ли се? — викам како луд, не 

знаејќи точно што барам од неа. 

 — Да, — рече таа. 

 — И Владо? 

 — Д а  . . .  

 Сега знам. Тогаш требаше да појдам и да ги видам. 

И да се убијам таму, до нив. Место тоа само се разболев. 

Два дена обично граѓанско бунило со треска. 

 Кога по болеста една приквечерина се враќавме од 

лекарот за дома, ни пријде на улица едно искривено човече 

на средна возраст. 

 — Застани малку, — рече, и јас го познав басот од 

под прозорецот. Застанавме. Човечето рамнодушно се 

искашла и плукна во моето лице. 

 — Сакав само да ти плукнам в лице, — рече. — И 

јас сум комунист, појди ако имаш време до началството и 

кажи им го тоа. 

 Што можев да направам јас тука. Се избришав и 

продолживме за дома. 

 — Зошто не го удри, — рече таа со некаква 

детинска интонација во гласот. 

 — Молчи, — викнав на неа. 

 — Почнуваш уште сега да ми викаш? За што сум 

јас крива? 

 — Јас ти велам да молчиш. Те молам. 

Потоа пак бевме в кревет. Цела година в кревет. Зашто 

само тука, јас можев да бидам некој. Иако настојував во 



оваа проклета соба да создадам некој реален живот, нешто 

што потсетува на секојдневието надвор од неа, таа сепак 

личеше на пекол. Зашто јас не бев како другите. Јас бев 

срамно означен. Понекогаш си дозволував да бидам дури и 

љубоморен и почнав да верувам во тоа. Но кога нашиот 

разговор на таа тема неминовно ќе побараше да се посочи 

некое лице, сфаќав дека всушност тоа чувство на 

љубомора е стимулирано единствено од оној другиот во 

мене што сакаше да живее како другите, од таа сенка во 

мене што со својата темнина ги прекри сите мои вистински 

човечки содржини. Едно време живеев под опсесијата на 

таа сенка што знаеше единствено да се подбива. Да ми се 

подбива што не можев да се изедначам со неа. Ја 

замислував како е цврсто прикачена во моите длабочини и 

ја има формата на мојата фигура. Само опаку е свртена. Со 

прстите од нозете закачена е негде во мојот череп, со 

главата негде зад моите петици. Така заемно си ги газиме 

главите при секој обид за движење. 

 Ана понекогаш ќе речеше: 

 — Треба да го напуштиме овој град и да живееме 

во некое друго место. 

 Таа изгледа не можеше да сфати дека бегството не 

решава ништо, зашто бегството е оневозможено засекогаш. 

Дека тоа може да води само кон зло. Овој град е мојата 

судбина (се обидував понекогаш тоа да ѝ  го објаснам), 

овој град со многу искривени куќурки по чиишто 

распаднати порти, секојдневно, како печурки на смртта 

никнуваат црни барјаци. Но немав смелост да излегувам 

почесто надвор, да ги сретнувам погледите на минувачите 

што ме одмеруваа под веѓи. 

 — Треба почесто да излегуваш надвор, — ќе 

речеше Ана. 

 — А зошто? 



 — Да се свикнат на тебе. И ти на нив. Инаку не 

знам зошто седиме овде. 

 Се обидував да пронајдам најсугестивна причина за 

наше живеење тука. Во тие моменти бев нечесен. Тој 

разлог го барав во нашата љубов: таа почнала овде, во овој 

град, тука и ќе заврши. Пред овие разлози, мекото женско 

срце попушташе и го бараше своето засолниште в кревет. 

Дали ја сакав всушност таа жена? Да, но на еден начин кој 

во најмала рака не е вообичаен и секојдневен. Таа беше 

сакана од еден човек што развојот на настаните за кусо 

време и со светкавична брзина го изменија. Зашто јас од 

она попладне, кога ги донесоа, станав друг човек. Со еден 

ограничен внатрешен свет. Зарем можеше повеќе во оваа 

личност со почетно посгигнатиот интензитет, да се 

развиваат оние чувства што ги викаме благородни. 

Најблаго речено, обидот за нивното какво-такво 

активирање, изгледаше смешен. Љубовта кон Ана, колку и 

да е тешко тоа да се признае, сега значеше само отепувачка 

на наполната осаменост што настапи по предавството. 

 Можеби всушност ќе се најдеше некој што ќе ја 

разбереше мојата болка. Но јас немам сили некому да му 

се приближам. Дури ни на своите најблиски. Секаков обид 

во таа смисла, однапред беше осуден на пропаѓање. Така 

со постариот брат кој сега е в шума, така и со стариот. 

 — Те пратив јас во овој град за да учиш, — рече 

тој, — а не да се засолнуваш под женски здолништа. 

 Кога се обидов да му објаснам, или поточно речено, 

да ја допрам слабоста на татковото срце, тој ме прекина и 

во стилот на националната патетика, го рече својот 

последен збор: 

 — Подобро ќе биде да не идеш повеќе дома. Ако 

дојдеш ќе морам да те истерам. Ти пожелувам среќа, зашто 

си ми син. Најдобро ќе биде да нè заборавиш. 



 Оттогаш не сум видел никого од нив, освен 

повремените поздрави од мајка. Сепак за посебна 

жестокост го сметам тоа што татко ѝ  забрани да ме 

посети. 

 Ете како ме налегна онаа сенка што ми го отежнува 

животот. Треба сега да е овде Ана, зашто чувствувам дека 

во главата почнуваат да се ројат сликите. Каде е таа Ана, 

тоа дете што ме сака. Не требаше да отиде кога ја избркав, 

не требаше. Подобро ќе беше сето ова поинаку да го 

изведев. А и таа, возможно ли е да не се досети. Но јас сум 

виновен, зашто овие неколку дена бев многу нервозен, 

претерано. Особено кога ги чув првите пукоти. Тие 

страшно одекнаа во есенската приквечерина. Ги исплашија 

прво чавките по голите дрвја и под стреите. Со некаков 

ироничен кикот во клуновите, го кинеа бледиот образ на 

есенското небо. Лежејќи во креветот молчеливо ја 

слушавме борбата. На северниот дел од градот се зачу еден 

групен извик „Ура". Но нападот бргу беше одбиен. 

 — Ги одбија, — реков и се изненадив дека во 

својот глас открив радост. Тоа до таа мера ме  навреди, 

што помислив дека Ана се одвраќа од радоста во мојот 

глас. 

 — Што ме гледаш така? — реков. Но ова беше 

глупо, зашто таа воопшто не гледаше во мене. 

Настојувајќи да го скријам стравот, правев сè покрупни 

грешки. Ја терав да каже што мисли за тоа дали ќе го 

освојат градот. Таа молчеше, а јас во својата нервоза сè 

поупорно настојував да каже. 

 — Ќе го освојат ли? — викав. 

 Најпосле таа рече: 

 — Ќе го освојат. 

 — А знаеш ли што ќе се случи тогаш? 

 Таа почнуваше со едно од своите долги молчења. 

 — Знаеш ли? — викав. 



 — Знам, — рече. 

 — Што? — викав. 

 Наместо да одговори таа плачеше. Ја тресев за 

раменици да престане со плачењето, но таа сè повеќе и 

повеќе липаше. Тогаш ја молев да престане. Кога ќе 

престанеше и кога низ ноќта ќе се разнесеше некој остар 

залп и викови што набргу потоа стивнуваа, обземен од 

стравот повторно почнував со своето садистичко 

љубопитство. 

 — Што ќе се случи, — викав. — Што ќе се случи 

кога ќе го земат градот? 

 — Знаеш ли што ќе се случи, — настојував 

десетици пати. 

 — Одговори, одговори, — викав. — Знаеш ли? 

 — Да... —  ќе речеше таа без  да ги помрдне 

усните, за себе. 

 — Што? — викав. 

 Но таа молчеше. Тогаш им се препуштав целиот на 

сликите. 

 — Ќе дојдат овде, — зборував тивко, како да сакав 

да избегнам да се чујам самиот. — Ќе влезат во оваа соба. 

Ќе се насмеат. Потоа ќе ме истуркаат надвор и ќе ме 

исправат пред првиот ѕид. Со посебно задоволство ќе го 

направат тоа. 

 Таа почнуваше да плаче. Тоа ми изгледаше 

навредливо и бессмислено. 

 — Немој сега да плачеш, — велев. — И ти си 

замешана во ова. 

 — За кого дојдов јас овде? — велев. — Не знаеш 

нели? Не знаеш? Но јас знам. Зошто не ме истера онаа ноќ? 

 Таа сеедно плачеше. Не можејќи повеќе да го 

издржам тоа нејзино плачење, пушев, непрекинато пушев 

и го дофаќав шишето со ракија што не ме опиваше. Јас 

всушност само бев уплашен, а тоа на секого може да му се 



случи. Оние што не го познаваат стравот не се познаваат 

себеси. Ја гледав убавата жена како лежи до мене, 

загледана негде во нешто што не постои и во еден момент 

помислив дека воопшто не е заинтересирана за она што се 

случува со мене и за она што ќе ми се случи. Во 

анализирањето на тој мој впечаток дојде до вулгарната 

мисла дека таа е заинтересирана единствено за судбината 

на својот кревет. А тоа не можеше длабоко да не ме 

навреди. За да не го губам времето со неа, се потрудив да 

не ја забележувам. Но тоа беше невозможно. Тоа беше 

единственото живо суштество што во овој час не мислеше 

да ме убие. 

 Полека почнав да се смирувам. Иако не ме 

напушташе впечатокот дека сè што е живо е обземено од 

мислата дека треба да умрам, да бидам убиен. Но, кого 

имаа тие да убијат? Никого два-пати не можеш да убиеш. 

Зашто, вистина е дека јас се убив оној ден кога ги донесоа 

во градот, спружени на нечистиот тротоар. Тие се живи. За 

мене. За себе, кога го обмислувам тоа добро, јас одамна 

сум извршил самоубиство. Судијќи по мојот пример, може 

да се заклучи дека иако потсвесно, кај човека потенцијално 

постои идејата за самоубиство. Во граѓанските услови на 

животот всушност само тоа и се прави, ден низ ден. 

Разликата е во тоа што човек не умира одеднаш, туку 

постепено убива во себе секој ден по нешто. Реков пред 

малку дека тие не се мртви. За мене. Ние всушност 

постоиме само во свеста на другите. Или барем со мене е 

така. Секој оној што се наоѓа во мојава положба, колку и 

да е поразна оваа мисла по личноста, треба да ја признае 

како мошне разумна животна максима. Каков парадокс: за 

нив, за оние момчиња што во оваа есенска приквечерина 

јуришаат на градот, јас сум жив. Тие би сакале да ме 

застрелаат. Тоа е нивната намера. Живеам јас во нивната 

свест како суштество што треба да умре. Веднаш да умре. 



Но тие се измамени, длабоко измамени, зашто нема кого да 

убијат. 

 Приквечерината денеска паѓа полека. Зад 

прозорецот, сè е опфатено од некакво рѓесто жолтило. 

Само кон крајот на погледот може да се дофати самрак, 

како некаков бран што тромо се влече наваму. Сега е 

затишје. Само искрај град одвреме навреме ќе се чуе некој 

пукот што бргу замира. Веројатно има многу мртви, 

посеани низ градот. По бавчите и по тротоарите. Мртви по 

тротоарите. Каков ужас. Деветмина мртви, спружени на 

тротоарот, сите издупени од куршуми и ножеви. До девет 

порти, до девет балкони со црни крпи закитени. 

 — Што мислиш, — често ќе ѝ  речев на Ана, зошто 

тие не ја изменија насоката на движењето онаа ноќ? Па јас 

им дадов предност од една цела ноќ. Доволно за да се 

префрлат на другата планина. 

 — Не треба да мислиш на тоа, — ќе речеше. 

 — Не, не, јас морам да знам. 

 — Мислам, — ќе речеше, — дека едноставно не 

знаеле што да преземат. 

 — А ако не е така? Постои можност кога го 

забележале моето бегство, да се колебале околу тоа што да 

сторат. Владо веројатно ги одвраќал: денес многу мислеше 

на неа. Ќе ѝ  се јави и ќе се врати. Накнадно ќе го 

критикуваме. Тие значи, се плашеле да не се изгубам во 

снежната планина. Тие биле загрижени за мојот живот. 

Чекале да се вратам. 

 — Јас мислев дека едноставно не знаеле што да 

преземат. 

 — Но што те уверува толку во тоа? 

 — Тоа што изгинаа. 

 Тогаш ме обземаше некаков бес. Почнував да 

викам. 



 — Така, значи, — викав. — Ти не можеш да 

претпоставиш дека некој може толку да сака. Треба да 

знаеш дека тука се лажеш. Зашто тие ме сакаа. Разбери, 

меѓу нас постоеше вистинска љубов, чиста, голема, што 

ништо не може да ја замати. Јас знам дека всушност само 

тие ме сакале во животот. 

Тогаш таа почнуваше да греши со тоа што ѝ  даваше 

наполно право на жената што почнуваше гласно да се буни 

во неа. 

 — Колку ти нив што ги сакаше, — ќе речеше со 

наместена иронија, со цел да ме навреди, да ме боцне како 

оса. 

 Тоа сосема ме вадеше од такт. Сакав да ја навредам, 

до болка да ја навредам. 

 — Знаеш зошто дојдов тука? — с'скав во нејзиното 

лице. — Затоа што имав деветнаесет години. 

 — Затоа што имаше деветнаесет години ти и отиде 

таму, со нив. 

 Во таквите моменти заборавав дека разговарам со 

неа. Натрчував кон неа и ја вчепкував за рамениците. Но 

тогаш се сретнував со нејзините очи, со нејзините големи 

очи, зад кои беше таа, убава, топла, жена. Седнував до неа 

и првин долго ќе молчевме, а потем се погрижуваме да ја 

заборавиме нашата болка. Ние напуштени, ние без 

родители, без роднини, без иднина. Се погрижувавме да 

правиме најобични движења — (седнувавме до 

прозорецот), најобични мимики (се насмевнувавме еден на 

друг). Гледавме на празната улица сета во прав и 

настојувавме да оствариме по нешто од оној живот што го 

замислувавме на одморите помеѓу часовите кој неповратно 

исчезна. Таа мисли дека јас не си спомнувам дека во 

приквечерина треба да седиме крај прозорец и не 

зборувајќи да размислуваме за детето што треба да дојде. 

Но него го нема и нема да го има. Тоа отпаѓа. Сепак еве нè 



крај прозорецот. Гледаме на улицата по која одвреме 

навреме претрчуваат деца. Сè е обично, мирно. Таа, мојата 

Ана, започнува дури и да пее нешто, тивко, извонредно 

тивко. Но нејзиниот и онака не многу музикален глас, 

преминува во нешто што личи скоро на неартикулисан, 

поради воздржувањето на продолжен вик, што, се чини, ќе 

продолжи до бескрајност. 

 И Ана, како да не сум до неа, почнува да плаче. 

 Само повремено, во вакви и слични моменти, 

сфаќав дека ја сакам оваа жена, сфаќав колку влегла таа во 

мојата крв. Оваа Ана со цврсти раменици, со топли бедра, 

со цело едно богатство, оваа Ана што конечно ќе ја убие 

мојата љубов. Таа Ана што требаше да ми го исполни 

целиот живот, таа Ана што беше премалечка во мојата 

пустина. Сега треба да се рече, треба да се признае нешто 

важно: јас не бев во состојба да ѝ  се предадам и со самото 

тоа да ја примам нејзината содржина во целост. Таа не 

можеше да биде мое небо, поправо јас не можев да 

направам од неа мое небо, моја неиспитана џунгла, мое 

длабоко езеро, заборав. Јас всушност и неа ја немав, таа 

премала фиданка за мојата безводна пустина, но се покажа 

нејзиното мало коренче така упорно, така цврсто садено, 

што сепак имаше мигови кога го потврдуваше своето 

ведро постоење. Тогаш личеше на дрочна пролет што ги 

протега своите топли раце кон мене, раепупена пролет што 

од мојот допир ќе се раскине и од нејзината смеа ќе букнат 

нови цветови во кои се губи задреманиот плод. Гледајќи 

тогаш на неа помислував — постои, а тоа не ѝ  пречи да 

биде убава. Таа тогаш ја легнуваше својата става и чекаше 

на мојот решавачки допир. И јас потонував во нејзината 

топлина, во нејзината искричава топлина што насетува 

раѓање, повторно да се родам, повторно ќе се родам, леле 

во себе, повторно ќе се родам, а тоа всушност беше само 

една сосема непотребна, блуткаво болна илузија, зашто 



еден поглед во прозорецот го откриваше бедниот остаток 

од пролетта што го имаше циничниот вид на истуткан 

станиол со рѓосана боја, што требаше да го прикаже 

пролетното небо погледнато од нашиот прозорец, тоа 

станиолско небо со боја на рѓа, сето во прав и со флеки од 

засирена крв, а малите облаци по него личат на износени 

партали што ги пропуштаат острите струи на ветерот. 

Гледајќи на таа студенина околу себе, им се насмевнував 

на луѓето што сосема погрешно цврстината на човека ја 

мерат по тоа колку може да ги поднесе тешкотиите, маките 

во животот. Меѓутоа, да се остане човек и човечен, да се 

осмисли на тој план состојбата, кога си во јадрото на 

убавината — ете, тука треба да се одмеруваат силите. Само 

силните можат да ја имаат убавината и само ним им е 

дозволено да се израдуваат. Најинтензивно, иако 

прикриено во човека, постои желбата, постои потребата да 

се изразува, да ја исфрли од себе големата радост што по 

природа му е всадена. Боже, колку е поразна мислата дека 

крај нас постојат и незабележано поминуваат толку 

убавини. И колку е поразна мислата дека се раѓаш со 

животот во своите гради и дека единствената цел потаму, 

сè до смртта, ти е таа да го подобриш тоа свое постоење. 

Никој освен умрените, нема сè. Во овој момент мене 

особено ми е важно да сфатам дека да имаш сè, значи да 

немаш ништо. Умрените немаат ништо. Во овој случај 

само формулацијата е страшна. Изразот. А поради изразот, 

кој на вистините им ја наметнува својата боја, многу 

работи често изгледаат поинакви отколку што се всушност, 

а нашата безволност да се истрошуваме во нив, нè 

доведува во состојба поинаку да ги сфатиме и не 

насетувајќи дека тоа може во знатна мера да влијае на 

нашиот живот, на неговото насочување. 

 Реков нешто за убавината? Навистина е чудно, но 

јас и во овој момент верувам во неа. Единствено во неа. 



Иако, всушност, само неа сум ја промашувал досега. Ја 

промашив убавината, а таа е животот. Нашето сиромаштво 

неа ја облекло во своите крпи, а нашата априорна 

претстава за неа е толку сјајна што кога ќе се сретнеме со 

неа, тешко ја препознаваме. Што имаше поубаво од онаа 

наша љубов што нè собра в планина. Но војната ја облече 

таа убавина во снежни лапавици, во северни ветрови, во 

прогонство, и јас не успеав да ја препознаам. За тоа таа ќе 

ми одмазди. Таа всушност и ми одмазди кога се обидов да 

се потпрам на нејзината друга страна, кога ја побарав ваму, 

кај Ана. Зашто моите раце веќе беа слепи за неа. Прстите 

не беа доволно вешти за нејзините филигрански правени 

преоди. 

 Денеска натрчаа партизаните и во овој крај од 

градот. Од некои куќи ги поздравија со црвени знамиња. 

Меѓу рафалите човек можеше да почувствува такво 

одушевување, што во еден момент почнав да верувам дека 

тие сосема имаат заборавено на мене. Тоа прво ме утеши. 

Потоа негде во потсвеста, можев да пронајдам и искри на 

навреда што веднаш се пеплосаа при мислата што не 

можев да се воздржам гласно да не ја искажам пред Ана: 

 —  Тие сепак ќе си спомнат, во еден момент. 

Чудна е таа Ана, таа жена. Разбра. Знаеше што доживувам. 

 Седнав на малиот миндер до прозорецот. Имав веќе 

едно сигурно чувство во себе: поседи тука си велев, 

последен пат гледаш од овој прозорец. Веќе не ме 

обземаше паника, како порано. Пред да успеам да 

погледам од прозорецот, оваа мисла толку ме освои, што 

едно мирно расположение, сосема завладеа со мене. Токму 

го потпрев челото до стаклото на прозорецот, кога Ана 

рипна од своето место и ме тргна за рамениците: 

 — Луд ли си ти? — рече. 

 — Зошто? — прашав мирно. 



 — Може да залута некој куршум в прозорец, — 

рече преплашена, тргајќи ме за рамениците и настојувајќи 

да ме одвлечка во дното на собата. 

 — Да залута некој куршум? — реков. Не знам 

каков ми беше гласот — веројатно ѝ  се насмеав. Но бев 

многу спокоен, а тоа ја изненади. 

 —  Не можам да гледам, — велеше. — Не можам. 

Секој момент би можел да загинеш на тој прозорец. 

 — Да залута некој куршум, — повторував, — да 

залута. Тоа е смешно. Во мене да удри залутан куршум. 

 Најпосле таа се повлече. Седна на своето место, на 

работ од креветот. Не сакав да се свртам и да ни се сретнат 

погледите. Тоа би можело да ме возбуди. Погледот од 

прозорецот откриваше црвена приквечерина и црни 

покриви чиишто рабови изгледаа остро зацртани на 

есенското небо, извалкано и непријатно за окото. Долга 

улица, со спласната прашина на неа. Долга улица. Празна 

улица. Пуста улица. Сам сум со таа улица. Со таа празна 

улица, со таа густа улица. Сите порти се затворени. Сам. 

На кого да мислам сам на оваа улица, на која сите порти се 

затворени. Никогаш родителите не ми биле поблиски. Ги 

немам. Така е тоа во оваа земја. Но ти си тука, како сенка 

зад мене, ти Ана и само твојот поглед што ме следи, може 

да го направи убаво есенското, приквечерно небо, по кое 

штотуку прелетаат црните тела на гавраните. 

 — Тргни се од тој прозорец, — ме молеше. — 

Може да залута некој куршум. 

 Тој глас што како да доаѓа од некаква далечина, 

сакав да го слушам. Тој глас, нејзин глас. Да залуга некој 

куршум. Тие никако не би ја направиле таа грешка. Тие? 

Кои се тоа тие? Тие беа мртви. Спружени на еден тротоар, 

на еден валкан тротоар од плоштадот. Но тие сепак не се 

мртви, тие ќе влезат во оваа соба, со прав и крв на 

голобрадите лица, ќе влезат во оваа соба сосема сериозно, 



ќе влезат мирни и достоинствени, да го наплатат својот 

долг, ќе ме сочекаат па вратата додека се проштевам со 

Ана која ќе плаче и која не ќе може да се откачи од моите 

раменици. Ако трае тоа предолго, ќе нè раздвојат, ќе ме 

извадат во дворот и исправајќи ме на првиот ѕид, ќе ме 

застрелаат. Не треба да дозволам да ми ги врзат очите. Би 

сакал да им ги видам лицата во тој момент, за последен пат 

да им ги видам лицата, тие лица што не умреа. Се обидов 

да разговарам со Ана за ова, но да се разговара со неа се 

покажа невозможно. 

 Никогаш не била вака бела. Седеше во креветот 

потпрена со главата на ѕидот. Тоа мало, добро суштество. 

Лицето ѝ  беше бело како ѕидот и во еден момент дојдов до 

споредбата што го правеше како невешто ископано во 

белиот ѕид, како да е тоа некој невин детски цртеж на 

рамната површина во која за очи служат две парчиња 

јаглен. Гледајќи во нив, чекаш да се распалат и благиот 

есенски ветер да разнесе искри. 

 Којзнае до кога ќе гледав во неа, да не припукаа во 

близината. 

 Таа се штрекна. Јагленчињата ќе испаднеа од своите 

лежишта. Но мојот мирен поглед како да ја успокои и неа. 

Остана така потпрена на ѕидот. 

 Се почуствував толку обично и мирно. Ненормално 

за оваа ситуација. Чувствував потреба да ја речам гласно 

оваа реченица што често сум ја изговарал: извади ги тие 

хартии од својата коса, Ана, сакам да те расчешлам. И само 

помислата дека може да ме смета за полуден од страв, ме 

спречи да го речам тоа. Се чувствував како во мирно 

неделно утро, разбуден рано. Во чистиот воздух одекнуваа 

камбаните од црквите во градот, во исто време со 

отчукувањата на стариот градски часовник. Се потрудувам 

да ги разликувам. Нивната песна, нивните благи бранови и 

мрешкања, преминуваат преку лицето на Ана и таа со 



пријатната умора од ноќта под клепките, се буди. Седнува 

во постелата. Безгласно се насмевнува и гледа во 

прозорецот каде што веќе седам на малото миндерче. — 

Извади ги тие хартии од својата коса, Ана, сакам да ти ја 

расчешлам, — велам. Таа сè така се смее и го слуша 

ѕвонењето, додека конечно не стивне. 

 Улицата оживува. Тие викаат ура. Ана е зад мојот 

грб. Ме тргна назад во собата. Таа е улава, не знае што 

прави. Ја оттурнувам грубо со лактот и таа паѓа на подот, а 

јас морам да видам што станува на улицата, да дознаам 

што е таа пукотница, од каде доаѓа, кој ја прави. И гледам. 

Голобрадите момчиња вешто лазат по прашината на 

улицата, од неколку прозорци ги поздравуваат фрлајќи на 

улица црвени шамии. Тие вешто се пробиваат напред, 

сеедно што се голобради, сеедно што се во алишта 

излитени како и улицата, тие се вешти, тие знаат сè. Гледај 

само со каква прибраност одбираат засолниште. Сакам да 

ги поздравам, да фрлам нешто црвено на улица. Но не, не, 

не, морам да се воздржам, морам да се воздржам, да не 

зборуваат потем кога ќе биде сè готово, да не зборуваат 

потем со одвратност, фрли црвена шамија кукавицата. 

Еден од нашите убија, го убија на прашната улица и само 

од него таа стана крвава. 

 Нападот е одбиен. 

 Тие вешто се повлекуваат не оставајќи го тука 

својот другар. Го префрлуваат со себе во една бавча и одат 

потаму. Тие влегуваат по дворовите од нашата улица. Тие 

можеби се и во нашиот двор. 

 Нападот е сосема одбиен. Ги нема во нашата улица. 

 Ана лежеше на подот, полулегната, одвај 

придржувајќи се со рацете за моите нозе. Не можеше ни да 

плаче. Забележав по едно време дека има некаква чудна 

искра во нејзините зеници, некаков непознат, нов живот. 

 — Слушна ли? — рече таа. 



 — Ги одбија, — реков. 

 — Не тоа, — рече полека, интензивно барајќи го 

мојот поглед. — Тие беа во нашиот двор. Убаво ги чув. На 

еден му го познав гласот. Сигурна сум дека е тој, од 

нашиов град. Тие беа во нашиов двор. Успеав да се 

довлечам незабележано отворајќи ја вратата од 

надворешниот трем. Ти велам, успеав во тоа. Го слушав 

нивниот разговор. Воопшто не те спомнаа. А можеа 

најмирно да влезат. 

 Не знам што беше тоа што ме натера да ја 

поттурнам. Но таа продолжуваше да зборува. 

 — Ги чув, — велеше, — убаво ги чув. Зборуваа 

сосема обично. Како да им се приближат на Германците од 

грб. Тие се нашинци, убаво го познаваат градот. Направија 

план. Веројатно групата што беше во дворот ќе успее. Еден 

од нив се насмеа. 

 Нападот беше одбиен. 

 Но еден од наредните мораше да им успее. Тоа 

беше повеќе од јасно. И тоа уште денес. Гледајќи го 

приквечерното небо, ми стана јасно дека е сè готово. Дека 

нема повеќе што да се возбудувам. Овој напад на градот 

траеше три дена и за тоа време сè ми стана јасно. Во овој 

момент од животот, ми стана јасно. 

 Пред половина час бобата изгледа се предесе на 

другата страна од градот. Овде е сега сè тивко, претсмртно. 

Од западната страна, каде што се пресели борбата, ваму 

долетуваат исплашени гарвани и стојат вџашени по 

рабовите од олуците. Од мојот прозорец можам да им ги 

видам клуновите. 

 Во настанатата тишина го забележувам дури и 

дишењето на Ана. Таа седи на подот, наполно отсутна. 

Обземена е со себеси. Имам впечаток дека не ме 

забележува повеќе во собата. Но тоа не ме навредува сега. 

Чувствувам само дека ми е потребно да останам сам, маќар 



само за неколку минути. Морам да останам сам, морам за 

она да бидам сам. 

 — Што да правиме сега? — неочекувано, со 

некаков сув глас рече Ана. — Што да правиме сега? 

 Јас не сакав да размислувам колкава болка лежи во 

тие нејзини зборови. Тоа беше првото што го рече откако 

настапи затишјето, првите зборови што ги чув и јас морав 

од нив да направам повод заради кој ќе можам да останам 

неколку минути сам во оваа соба. 

 — Охо, — реков со наместена иронија. — Првпат 

го слушам ова од тебе. До пред малку не беше загрижена 

за тоа. Нели, нели не беше. Убаво знам што значи тоа „што 

да правиме сега". Сакаш ли да ти кажам што значи? Тоа 

значи, што да правам сега? Загрижена си нешго многу за 

себе? Свиркаш ти на тоа што секој час можат да влезат 

овде, да ме истргаат за рамениците и да ме исправат на 

првиот ѕид. Свиркаш ти на тоа, знам. 

 Таа само се потпре со дланките на килимот и не 

гледајќи во мене, со глас како да не ми зборува мене, рече: 

 — Ти не ме сакаш веќе ... 

 — Аха, — викав. — тоа, тоа речи ми го. Ти си 

единствено загрижена за тоа дали некој ќе те сака. Не ќе 

има кој да те сака прилично време, можеш во тоа да ми 

поверуваш. 

 Гледав во неа онака како седи на килимог со 

отпуштена коса, навредена во сè што е на неа. Ме болеше 

нејзината навреденост, но јас морам, морам да ги спечалам 

овие неколку минути во кои ќе бидам сам меѓу овие 

ѕидови. 

 — Седиш тука, — велев, — и нема што да речеш, 

немаш. Зашто никогаш и не си имала што да речеш. 

Никогаш. Си знаела само да го подадеш тоа твое тело, и 

тоа е сè. Сè. А гледаш, тоа сета мене не ми е потребно. Не 

сега. Излегувај одовде. 



 Не знам како сум изгледал во тој момент, но таа 

беше исплашена од тој мој изглед. Не се обиде да стане. Сè 

така седеше на килимот, без здив во градите, со она 

нејзино чудно бледило на кожата од лицето. 

 — Излегувај сега, — викав. 

 Но таа сè така седеше со еден опиплив страв во 

погледот. 

 — Направи ми ја гаа услуга, — викав. — Излегувај 

одовде. Во другага соба, надвор. Каде што сакаш, но да не 

те гледам сега овде. 

 Стравот сосема го изобличи нејзиниот поглед. 

 — Не гледај ме, не гледај ме. Излегувај сега. Зарем 

не знаеш ништо друго освен да гледаш. Излегувај сега, 

излегувај. 

 Си сиомнувам само дека кога се обидов да ја 

дофатам за рамениците, се тргна како да се огнени моите 

раце и полека се исправи на колека. Стоеше така на 

коленици со надолу олабавени раце, веројатно стоеше само 

миг, но мене ми се стори цела вечност, стоеше со еден 

чуден мир во очите, во тие нејзини големи очи што сега го 

бараа и никако не можеа да го најдат мојот поглед. Не 

смеев да ја погледнам. Само ја чувствував како полека се 

исправа и исправена продолжува да гледа во мене, но 

мојот поглед го нема нигде и таа најдувајки го, најпосле со 

брзи чекори, скоро трчајќи, се упатува кон вратата и мојот 

поглед по малку можеше да ја види само таа врата што е 

затворена. Таа врата остана затворена. Безизразно, 

спокојно, дрвено затворена. 

 И како сè да остана зад таа врата. Всушност и така 

е. Таму е Ана. Таму се тие, деветмина, издупени со 

куршуми и бајонети, на тротоарот, деветмниа што станаа 

од калниот бетон, станаа и ги исполнија планините, а сега 

и улиците, и сè тоа остана зад оваа врата. 



 И Ана е зад таа врата. Ова е наша разделба. Зарем 

токму така. Со навреда. Без проштален бакнеж како што 

прават луѓето во рана зора, на станица. 

 Сè е зад оваа врата, зад овие ѕидови, зад овој 

прозорец. Овде нема ништо 

 Приквечерината сега се бори со самракот, а тој ја 

фатил за гуша и ја дави. Го нема она рѓесто жолтило на 

небото, само некаква студенина лебди во воздухот. 

Некаква студенина што се преселува во мене, околу моето 

срце. Таа студенина го стега, го притиска со своите канџи 

и тоа можеби ќе препукне. Ова големо срце, ова широко 

како пустина срце. Самракот ја пружа својата дланка во 

стаклото на прозорецот, таа сува, студена дланка што сака 

да ме чепка за врат, да ме фрли на земја, и да ме поклопи. 

Таа дланка е ишарана со жилите на последните отсјаи од 

сонцето што е веќе прибрано зад непелавите планини. 

Каде си Ана, каде си мила, во оваа студенина. Каде си во 

оваа бесконечна безизлезност. 

 Надвор пукотите се сè поретки и поретки. Тоа значи 

дека борбата е при крај. Сега го чистат градот. Боже, каков 

збор — го ч и с т а т градот. Вечерва тој ќе биде весел. 

Овој стар град ќе заличи на добродушен пијаница што го 

прегрнува светот во своите грамадни прегратки. Вечерва 

овој град конечно ќе заживее во една голема љубов. 

Слушаш ли Ана, слушаш ли добро девојче, во една голема 

љубов. Нема црни барјаци по портите, нема црни крпи по 

балконите. Оваа есенска ноќ ќе биде топла и полна со 

добри бакнежи. А оваа ссба е црна тага, оваа соба е црна 

безизлезност. Вратата е затворена, ѕидовите се цврсто 

стегнати, а прозорецот ја нуди дланката на самракот, таа 

негова студена дланка со долги прсти што го целат мојот 

врат. Нема никаков излез. Сè е цврсто затворено. Останува 

само фијоката во наткасната до креветот. Таа го нуди 

својот единствен излез. Може човек да се провре низ 



нејзината малечка вратичка, може. Јас знам — треба да се 

упатам одовде таму, одовде, од овој прозорец со самрак, 

таму кон таа малечка вратичка и да брзам како никогаш во 

животот, да брзам, од каде се најде во мене оваа брзина, јас 

брзам натаму, брзам до снеможување, не, силите не се 

сосема исцрпени, не се, не се сосема исцрпени, раката 

сепак може да направи едно решавачко движење во ова 

бегство и таа навистина предавнички е вешта и брза 

 

 

. 

ВТОР ДЕЛ 

 

 ЕДЕН единствен истрел најпосле стави крај на сè. 

Ме чуди сега единствено тоа дека воопшто не сум 

изненадена од сликата што се наоѓа пред моиве очи. 

Можеби токму затоа толку болно ја напуштив оваа соба 

пред половина час. Всушност уште тогаш мене ми било 

јасно што ќе се случи, всушност уште тогаш го знаев ова 

финале, оваа грозна разделба. Како можев тогаш да се 

помирам со тоа и да излезам од собава, на неколку минути 

или, всушност засекогаш? Точно е, го издадов. Јас него го 

издадов со тоа што ја напуштив собата, зашто тој тоа пред 

мене не можеше да го направи. Јас него го издадов. Јас сум 

предавник. А предавниците ги презираат уште од првото 

одделение во основното училиште. Најпредавник. Со таа 

разлика што тој, вршејќи предавство, уби заради мене, а 

јас, вршејќи предавство, го убив него. 

 Надвор е веќе сосема мрачно, а во оваа соба сепак е 

видливо. За да се согледа срамот. Боже, колку е поразно, 

колку е грозно тоа што сум мирна, што не се плашам да 

седам со рацете в скут во оваа соба и со поглед вперен во 

него, во неговото бледо лице, во неговите гради од кои 

тече негова крв. Веќе половина час како завладеела штама 



по околните улици. Но по непрекинатото брчење на 

моторните возила, таму на источната страна, каде што го 

сече градот џадето, може да се заклучи дека германските и 

бугарските војски панично се повлекуваат, го напуштаат 

градот. Борбата сега зема жестина на јужната страна. Овој 

крај е во тишина, како наврнато животно со отворена од 

ужас челуст. Само јас сум мирна. Чудно мирна. Празна. 

Глува дури и за најобичните надворешни надразнувања. 

 А тој лежи на подот, едноставно лежи како да е 

преморен и како да сака со тоа да ја привлече мојата 

нежност, како да сака да ми се допадне. Само што 

кошулата на градите му е сосема искрвавена. По малку ни 

тоа нема да може да се види, зашто во собата ќе отседне 

мракот, ќе се налакти на работ од прозорецот, ќе го зацрни 

и ќе нè плаши со својот црн поглед, полн со горчина. Тој 

лежи преморен. Снеможен. Знам, сака да му ја држам 

раката. Сега таа рака е непријатно влажна и студена и 

тешка. Што направи, што направивме. 

 Сè е готово, сè е готово. Колку е глупо што нештата 

секогаш се продолжуваат до бескрај. Очигледно е дека е сè 

готово, на сè му е дојден крајот, па сепак постои некаква 

пукнатина што ти ветува конечна пресметка. Откако е сè 

готово, се прашуваме; кој е виновен? Навистина, кој е 

виновен? Кој е виновен за оваа слика овде, во оваа соба на 

крајот од светот? Кој? Јас? Утешно е во еден миг да 

поверувам дека е тој само уморен и од умора легнал со 

испружени нозе на подот, да се одмори. Но откако ќе се 

подржи неговата влажна, студена и тешка рака, не е тешко 

да се заклучи дека е тој мртов. Со пронижано срце што сè 

уште крвари. Кој е виновен? Тој? Јас? 

 Виновна е можеби онаа зимска ноќ кога чукна на 

нискиот прозорец. Знаев: тоа може да биде само тој, тој 

што ме напушти. Додека со движењата што беа веќе 

махинални го отворав прозорецот, чувствував како ми се 



насмевнува среќата, како ми ја подава најпосле својата 

проѕирна рака. Тогаш се уверив дека конечно за некого 

значам нешто, се уверив дека некој не може без мене. 

Дотогаш сè беше полувистина. Сечија љубов — и неговата 

и родителската. Зашто тој само пред неколку дена грубо ме 

напушти, ме навреди. Мислев дека тоа нема никогаш да му 

го заборавам, ниту да му го простам, иако токму поради 

тоа почнав внстински да го сакам. Да не можам без него. 

Го очекував вечерта како обично, но тој не дојде. 

Изутрината веќе беше јасно: избегал, ја фатил со другарите 

планината. Но јас сеедно го очекував и во следните ноќи и 

длабоко во себе бев уверена дека ќе дојде, зашто не 

можеше да не дојде човекот кој во моментот стана толку 

сакан. 

 И дојде тој. Зарем можев да го истерам јас него, 

кога во мене се разбуди најубавото, она што ми откри дека 

сум живо суштество, кога се роди во мене жена, здрава, 

убава, сакана. Неговото доаѓање беше првата крупна 

постапка што ја направи некој поради мене. 

 Моите, се разбира, од возбуда беа вон себе. Мислев 

дека татко ми е со намера да ме убие, да нè убие обајцата. 

Но уште истиот ден низ се преселивме во неговиот 

поранешен стан, кај старицата Велика. Дека таа не беше 

одушевена од тоа, можеше да се види уште другиот ден: ни 

соопшти дека ќе се пресели кај својата ќерка „да ги одмори 

и таа еднаш старите коски"- Така, во малата стара куќа, 

добивме две соби со кујна. Но сите овие детали не нè 

возбудуваа, зашто за нас беше единствено важно тоа што 

можевме да бидеме сами, што ни за момент не можеше да 

ни пречи ничие присуство. 

 Попладнето вториот ден мораше да излезам, да си 

земам некои неопходни работи од дома. Татко ми не го 

најдов таму. 



 — Реши да се вратиш? — се израдува мајка ми кога 

ме виде. 

 — Не, — реков, — дојдов да си земам некои 

работи. 

 Таа ме молеше, ме преколнуваше да останам и кога 

виде дека сите нејзини зборови се попусти, се расплака. 

Овој нејзин плач до таа мера ми беше познат, што во тој 

момент ми стана и по малку одвратен. Тоа ме направи 

сериозна и разложна. 

 — Не плачи, — ѝ  подвикнав. Таа остана 

изненадена од мојот глас и ме погледна в лице. — Можам 

да се вратам јас овде само со него. Погледнувајќи ме тапо 

и отсутно, таа ги симна очите од мене и продолжи да 

плаче. Не можев да се воздражам и истрчав од собата. 

Додека брзав по дворот, портата се отвори и излезот беше 

исполнет со татковата фигура. Беше пијан. Неговото од 

алкохолот деформисано лице, како да е кловновско, тажно, 

снеможено, гротесктно ми се смееше, како да очекува 

поради таа своја насмевка некаква милост. Но во ушите на 

стариот кловн долетаа од некаде ситните барабанени 

удири, писокот на трубата му ја исправи снагата, а очите 

на преполниот циркуски шатор што беа вперени во него, 

му го вратија достоинството. Се гледавме така еден миг. 

Потем тој се тргна од портата и таа зјапна како 

прегладнета челуст. 

 — Ако не се вратиш сега; — рече, — сега, заедно со 

мене, никогаш повеќе немој да го пречекоруваш прагот на 

оваа порта. 

 Тој беше њверен дека добро воспитаното девојче ќе 

остане длабоко импресионирано од зборовите на тагкото, 

кое ете, поради една нејзина постапка, место да си дојде 

навреме дома да си руча, седел во валканата крчма и пиел. 

Но девојчето беше подготвено за една ваква сцена и место 



да се врати под мишка со својот татко, истрча низ порта 

крај него, трудејќи се да му го избегне погледот. 

 Брзав по улицата што побргу да се вратам дома, кај 

него. 

 Во еден момент кога го кренав погледот од 

нечистиот снег, почувствував дека во мене нема сили за 

уште еден чекор. Сликата беше страшна. На валканиот 

тротоар, спружени еден до друг, лежеа деветмина. 

Недалеку од нив стражар со пушка. Во близината деца со 

вџашеии очи. Плоштадот беше тивок и сиот преплавен од 

кобни, попладневни сенки. Тука-таму луѓе, не во групи, 

сами, шеткаат со рацете в џебови и погледнуваат кон 

тротоарот. До овој проклет тротоар, јас сум најблиску. И 

децата се понастрана. Сликата беше ужасна. Требаше 

човек да го напне погледот за да ги познае помодрените 

лица. Само Владо се издвојуваше: на лицето му се беше 

вкочанил оној наивно љубопитен израз и секој момешт 

очекуваш да постави некакво прашање. Само крвта од 

десната слепоочница што се беше засирила на патот кон 

вратот и рамото, предупредуваше: одете си, работата е 

сериозна. Дали крикнав, не знам, но во еден миг децата 

шго стоеја тука, потрчаа на една страна, а јас на друга. 

Трчав, трчав, а зад мене го чувствував погледот на 

деветмината од тротоарот и погледот на оние осамени луѓе 

што со рацете во џебовите се шеткаа по пустиот плоштад. 

 Се потрудив да изгледа сè во ред кога се најдов 

пред нашата врата. 

 — Те истераа, — речѕ тој кога влегов во собата. 

 — Не е важно, — реков. — Ќе живеам со тебе. 

 Тогаш на улицата, токму под нашиот прозорец, се 

коментираше веста. Треперев од зборовите на луѓето што 

намерно гласно зборуваа за грозотијата на плоштадот. 

 — Оди да ги видиш, ти кучкино копиле, — рече 

еден. 



 Потоа луѓето отидоа. Ние останавме сами во собата. 

Се правев дека сум зафатена околу нешто, а сè во мене 

беше на штрек, во некаков напор од кој мислев дека ќе се 

распаднам. Тогаш тој почна упорно да настојува: 

 — Ги виде, — прашуваше со сув глас. — Дали е и 

Владо таму? 

 — Ги виде, — прашуваше. — Ги виде ли, — 

викаше. 

 — Да, — излезе некако од моите уони. Потоа без да 

можам да се воздржам, плачев, плачев со оној плач на 

мајка ми што навираше на нејзиното лице секогаш кога 

сосема ќе беше немоќна да преземе што да е што ќе може 

да влијае некако на развојот на нештата. Седев потем на 

подот потпрена со главата на неговите коленици и знаев: 

тој нема да ме сака. Тој мора да се праша: вреди ли оваа 

жена, вреди ли ова женско за оние деветмина на валканиот 

тротоар? Сепак во тој момент ние бевме премногу 

замрлушени од поплавата на љубовта што ни ги откриваше 

своите скриени, темни бездни. 

 — Ти не ме сакаш, нели? — рече тој. — По сево 

ова. 

 Лежевме едно време молчејќи, стуткани еден до 

друг, немоќни, како во исчекување на смртта. 

 — Ќе одам да ги видам, — рече најпосле. 

 Јас го одвраќав од таа намера, но тој како да 

зборува само со себе, тврдоглаво повторуваише: 

 — Јас морам да ги видам. 

 Требаше да го повратам, да сфати дека е во оваа 

соба, да сфати дека сум јас тука и да сфати дека тоа му е 

доволно, дека тоа треба да му биде доволно. Но попусто. 

 — Тогаш раскажувај, — велеше. 

 — Не можам, — се оправдував. А тој сакаше да 

знае сè и како да сакаше со тоа да се казни. 

 — Изнакажани ли се? — прашуваше упорно. 



 — И Владо? — прашуваше со стуткан глас. 

 Вечерта се разболе. Се превртуваше во креветот 

сиот во пот и се правдаше пред нив. Плачеше. Им ги 

нудеше градите да го застрелаат. Мислам дека таа негова 

болест траеше цела вечност. И кога во бунилото сосема ќе 

се истоштеше, го спомнуваше и моето име. Но со еден глас 

на давеник кој целата своја надеж ја упатил во случајно 

упатената сламка на брановите, но тие ја носат во 

спротивна насока, а тој ги пружа рацете кон неа, плива да 

ја дофати заборавајќи на брегот зад себе, кој е можеби 

многу поблиску. 

 Кога по неколку дена се опорави и можевме да 

одиме до лекарот, уште еден настан ме натера да се вратам 

на мислата што ме претставуваше како сламка на 

жестоките бранови. Ни пријде на улица едно средовечно 

човече и нè замоли да застанеме. Потем сосема мирно, не 

погледнувајќи во мене, му плукна в лице. 

 — Сакав само да ти плукнам в лице, — рече. — И 

јас сум комунист. Појди ако имаш време до началството и 

кажи им го тоа. 

 Иако изгледаше мирен, можев да заклучам дека е 

исплашен. 

 — Зошто не го удри, — реков. 

 — Молчи, — викна на мене. 

 Да, тој викна на мене. Свој детал мора да се смета за 

важен. Зашто, во моментот, најмалку смееше да викне на 

мене. Единствено јас бев послаба од него. Дали е овој 

човек само обична кукавица, се прашував додека одевме 

накај дома. Оваа претпоставка почнуваше да ја поткопува 

во мене илузијата од која почнав да живеам: значам ли јас 

навистина многу за овој човек? Дали го направи тој она 

заради мене? Уште отсега почнува да вика на мене. Мојот 

плач онаа приквечерина кога ги донесоа, овој повишен тон 

кај него, непогрешно ме потсетува на долгите години 



поминати меѓу родителите. Си спомнувам за раното 

детство кога тие уште не беа повлечени во себе. Кога се 

сакаа. Само што меѓу нас, еве, тоа повлекување настанува 

страшно брзо, речиси веднаш штом сме почнале да 

живееме. Настанува помеѓу нас некакво молчење, а јас по 

чудна инерција се трудам да му угодам во сè, да се 

почувствувам послаба, да му кажам дека сум слаба. А не 

беше така првите денови. 

 Си спомнувам за долгите лета кога татко ми беше 

млад и весел човек. Седнувавме на приквечерина на 

старата клупа во дворот, а цвеќињата што растеа од двете 

страни на патеката од цигли, мирисаа како да дишат во 

умора. Мајка ми тогаш обично ја готвеше вечерата и сепак 

наоѓаше време да го испрска дворот со вода и да ни се 

насмее. 

 — Ѓаволски е добро човек да има ваква жена и 

ваква црна ќерка, — имаше обичај да рече татко ми. 

 Понекогаш, сè додека вечерата не беше готова, ми 

свиреше на мандолина. Тогаш спиев спокојно и чувствував 

дека растам. 

 И што се случи тоа со нас? Кој беше виновен за тоа 

што сите тројца се повлековме во себе? Скудната 

службеничка плата, наглото гоење на мајка ми, овој 

здодевен град, што? Татко ми престана да свири на 

мандолина, а смеата на мајка ми стана безживотна, 

излишна, наместена. И, тоа што продолжуваше да се смее, 

беше сосема неумесно, за нас што знаевме каква е таа 

нејзина смеа, беше непријатно да се гледа. Сега зад таа 

смеа се прикриваше сета нејзина горчина, би можело да се 

рече дури дека таа зад својата смеа го прикриваше и своето 

остуство од животот. 

 Ќе дојдеше некој дома, таа го пречекуваше со 

насмеани усни. Конвенционалните разговори во обичните 

граѓански посети, таа ги проследуваше со својата безбојна 



смеа, сечејќи ги пооделните зборови со неа. Кога имаше 

некое најобично барање од татко ми, или кога требаше да 

го каже за нешто своето мислење, го соопштуваше тоа 

како да е туѓо. На пример ќе речеше: 

 — Треба, што велат, да има човек дрва однапред за 

цела зима. 

 Татко ми во таквите моменти полека ќе го 

спуштеше весникот на маса и ќе почнеше да зборува 

опширно, како да сака со тоа да ја подвлече здодевноста 

што го обзела. 

 — Кои велат тоа, по ѓаволите. Тоа се знае, треба да 

се има дрва. И ти знаеш дека треба да се има. А јас знам 

дека треба да ги набавам. Мое е како. Ако мислиш веќе да 

ме потсетиш на тоа мое задолжение, речи ми го тоа како 

човек. Што е тоа, по ѓаволите, — треба, што велат, да се 

има одапред дрва за цела зима. 

 И зборуваше, продолжуваше да зборува за што сè 

не, за нејзиното неумесно смеење, за нејзините старомодни 

фустани, за мајка ѝ , за целото нејзино семејство. А таа 

беше веќе свикната и се правеше дека не го слуша, се 

правеше дека е зафатена со работа, со некаква неодложна 

работа што обично беше прилично бучна, а кога тоа ќе го 

револтираше, тој почнуваше да вика, да с'ска и тоа беше 

повеќе неиздржливо, па мајка ми почнуваше да плаче. Тоа 

за него, изгледа, беше премногу. 

 — Само тоа знаеш, — ќе речеше. — Да се смееш 

или да плачеш. — И набрзина го облекуваше палтото, 

излегуваше надвор и дури доцна во ноќта се враќаше дома, 

кога ние се правевме дека спиеме, со дива веселба во 

движењата што го подготвуваа за спиење. 

 Во сите тие нивни конфликти и не помислија дека 

сум јас тука. Се чувствував излишна во таа куќа. И ете, 

дојде тој онаа зимска ноќ, дојде да ме извади оттука, само 

за мене дојде, за мене изврши предавство. Но, како што 



реков, оваа илузија полека беше поткопувана од 

сомневањата. Можеби едноставно се уплашил, побегнал, 

па немајќи каде да се засолни, по навика чукнал на 

прозорецот. Зошто инаку во она негово бунило ме 

спомнуваше единствено кога сосема ќе беше истоштен? 

Зошто почна да се извикува на мене? 

 Бездруго сега тоа е сосема излишно. Важно е да се 

знае дали го сакав јас него? Ако страдаш од тоа дека не те 

сакаат, потребно е да се запрашаш кого сакаш и зошто. 

Дали јас него го засакав онаа ноќ само затоа што мислев 

дека тој ме сака. И дали може тоа да биде љубов? Дали го 

сакав? 

  Настаните по првите одушевувачки двнови, нè 

натераа да се повлечеме еден во друг. Иако бевме 

постојано тука, со денови и недели еден крај друг во 

малечкава куќа со две соои, ние секојдневно се 

оддалечувавхме еден од друг. Но патувањето во спротивни 

насоки ништо не ветуваше и ние се враќавме назад, 

едноставно во овој град, во оваа куќа, во оваа соба со 

удобен кревет. Кога наутро ќе се разбудев, многупати го 

наоѓав како седи на прозорецот и гледа негде надвор. 

Изгледаше занесен, сосема преселен во некоја точка зад 

прозорецот. И секогаш ме изненадуваше неговиот поглед, 

зашто нагло ќе се свртеше наваму и му беа потребни 

неколку секунди додека да се свикне на собата. Гледаше во 

мене и со избистрен поглед во очите зборуваше: 

 — Колку си убава, Ана. Извади ги тие хартии од 

косата, сакам да ти ја расчешлам. 

 Тогаш имав впечаток како да го гледам татко ми 

налактен на масата и со весниците крај него, со вперен 

поглед во мајка ми, на која ѝ  зборува со многу зборови: 

„Како успеа толку да се згоиш. Тоа е поради спокојството, 

поради таа твоја флегматична природа..." 



 И јас послушно ги вадев хартиите околу кои беше 

навиткана косата и, како мајка ми, бесмислено се смешкав. 

И чекав да чујам уште нешто. Но тој мирно ја чешлаше 

мојата коса, со движења речиси набожни, нежни, и тогаш 

ме обземаше срам за она што го помислував порано, и за 

миг се заборавав, ги чувствував само неговите внимателни 

движења и топлиот бран на неговиот здив што ми лазеше 

по тилот. И токму кога мислев дека, еве, ова утро е само 

наше, тој ќе престанеше со чешлањето и ќе се загледаше 

негде во ѕидот. 

 —  Што мислиш, — ќе речеше, — зошто не ја 

промениле насоката на движењето онаа ноќ? Па јас им 

дадов предност од една цела ноќ. Токму да се префрлат на 

друга планина. 

 — Не мисли на тоа, — му велев. 

 — Не, јас морам да знам. 

 — Мислам, — му велев, — дека едноставно не 

знаеле што да преземат. 

 — А ако не е така? Ако ми верувале? Ако чекале да 

се вратам? Се плашеле можеби дека ќе се загубам во 

снежната планина барајќи ги нив. Ако е тоа во прашање? 

 — Јас мислам дека едноставно не знаеле што да 

преземат. 

 — Што те уверува со сигурност во тоа? — ќе 

викнеше налутено. 

 — Тоа што изгинаа. 

 Не можев повеќе да живеам со тие мртовци, затоа 

така одговорив. Но тој не можеше без нив, просто како да 

веруваше дека тука може нешто да се поправи, па цинично 

почнуваше да вика: 

 — Така, значи. Ти не можеш да претпоставиш дека 

некој може толку да сака. Треба да знаеш дека тука се 

лажеш. Зашто тие ме сакаа. Всушност единствено тие ме 

сакале во животот. 



 Тоа ме навредуваше, ме срамнуваше со земјата, 

како воопшто да не постоев. Како воопшто да не го правам 

сево ова што го правам. Како да не постојам. 

 — Колку ти нив што ги сакаше, — ќе му речев 

гледајќи го, за разлика од мајка ми, рамно в лице. 

 Го обземаше некаков бес и ќе се затрчаше накај 

мене. Но тоа бргу стивнуваше и пред да ме вчепка за врат, 

рацете му попуштаа, се претвораа во оние добри дланки 

што жедно милуваат. И тогаш тој пак беше она убаво, 

здраво момче, што го загледуваат жените, а јас убавата 

Ана на која душата никој не ѝ  ја знае, убавата Ана по која 

мажите бесрамно се вртат, а момчињата, кога ќе ја 

здогледаат, шумно воздивнуваат и свиркаат. 

 Го сакам, јас него го сакам, се уверував и верував 

тогаш. 

 И бевме две млади снаги што се бараат и што 

конечно се наоѓаат, сè до заморувањето, сè до сознанието 

дека стои нешто меѓу нас што со нашите нејаки раце не 

можеме да го отклониме, да го совладаме. 

 Веројатно изгледав глупо кога во тие моменти ги 

делев своите совети. 

 — Треба да го напуштиме овој град и да живееме 

во некое друго место, — велев. 

Или: 

 — Треба почесто да излегуваш надвор. 

 — А зошто? 

 — Да се свикнат на тебе. И ти на нив. Инаку не 

знам зошто седиме овде. 

 — Седиме овде зашто тука се засакавме, — гласот 

му стануваше нежен и добар, убедлив. — Зарем не ни е 

доволно што се сакаме? Мене ми е сосема доволно што се 

сакаме. 

 Овој круг од расположение секојдневно нè вртеше 

во себе. Сè до денеска, до овој час. И кога е веќе сè готово, 



треба да знам: го сакав ли јас него? го сакам ли, дали го 

предадов? 

 Пукотниците почнаа приквечерината. Тој се 

штрекна и истрча кон прозорецот. Пукањето зачести и кога 

се чу извикот „ура", јасно беше што се случува во градот. 

Легна во креветот пушејќи длабоко, молчеше вслушан во 

пукањето. По едно време, успокоен рече: 

 — Ги одбија, — и се исправи во креветот. 

 Потоа се наведна кон мене и барајќи ми го 

погледот, рече: 

 — Што ме гледаш така? 

 Знаев: уплашен е. Тој мора да се успокои, мислев и 

самата преплашена, но не можев ништо, ништо не можев 

да смислам што да подејствува успокојувачки. Изгледаше 

како човек што чувствува дека е презиран затоа што се 

гледа негониот страв. Но не требаше тоа да го измачува, 

зашто јас не го презирам и зашто самата бев уплашена. Но 

тој, сакајќи да ми докаже дека не се плаши, почна да се 

измачува. И мене да ме измачува. 

 — Што мислиш, — велеше смешкајќи се со 

бледите усни, — ќе го освојат ли градот? 

 Но јас не можев ништо да одговорам на ова. И 

молчев како мајка ми. 

  — Ќе го освојат? — викаше десетици пати. 

 Еден миг тоа прашање ми се виде неверојатно 

логично и, моето предавство почнува овде. 

 — Ќе го освојат, — реков. 

 Одговорот не беше помалку логичен од прашањето. 

Но таа логика беше толку жестока, што кога го погледнав, 

се засрамив дека одговорив така и ме болеше дека можев 

да поверувам во она што го реков. 

 — А знаеш ли што ќе се случи тогаш? — рече 

тивко. 



 Вистината навираше во мене, печеше, болеше. Јас 

не смеев да верувам во неа, колку да беше таа упорна и јас 

ќе ја отфрлев да не настојуваше тој толку. 

 — Знаеш ли? Знаеш ли што ќе се случи, — викаше. 

 — Знам, — реков. 

 —Што? — викаше тој. 

 И убаво ја видов тогаш мајка ми како стои со 

својата нечиста престрилка спроти татко ми што полека ги 

отстранува од пред своето лице весниците и се расплакав 

не можејќи повеќе ништо да мислам. Се расплакав пред 

вистината што итро ми намигнуваше кикотејќи се поради 

своето задоволство што е тука. А тој викаше: 

 — Што ќе се олучи? Те прашувам, што ќе се случи 

кога ќе го заземат градот? 

 — Знаеш ли што ќе се случи? — настојуваше 

десетици пати, а јас немав зборови. 

 — Одговори! Одговори, — викаше. 

 По мало омирување, тивко рече. 

 — Ќе дојдат овде. Ќе дојдат во оваа соба. Ќе се 

насмеат. Потоа ќе ме истуркаат навор и ќе ме исправат на 

првиот ѕид. Со посебно задоволство ќе го направат тоа. 

 Никако не можев да престанам со плачењето. Тоа 

беше посилно од мене. 

 — Немој сега да плачеш, — велеше. — И ти си 

замешана во ова. За кого дојдов јас овде? Не знаеш, нели? 

Не знаеш. Но јас знам. Зошто не ме истера онаа ноќ? 

 Иако надвор пукањето на пушките упорно 

потсетуваше на тоа дека треба да се подготвиме за еден 

свршеток, сепак нештата во собата се одвиваа по 

вообичаениот ред, со онаа установена промена на 

расположенијата. Еден момент помислив дека сево ова, 

овој напад, ќе трае бесконечно, сè додека не полудиме. 

Оваа наша изменета положба заплашуваше да нè поклопи 

со својата обичност. А што можеше тука друго да се 



направи? Откако од другите се издвоивме на еден несреќен 

начин, требаше, за да можеме да постигнеме една потрајна 

и помирна убавина, прво да се изедначиме со другите. 

Мораше да се изедначиме со нив. Мене по секоја цена ми 

беше потребна мајчината престилка, можеби и нејзините 

обесформени колкови, а нему чиновничкото, црно одело 

на татко ми и весниците што, по сè судејќи, главно му одеа 

на нерви. Но тоа беше невозможно. И покрај тоа што јас го 

нацртав на усните мајчиниот смев, и покрај тоа што го 

усвоив мајчиното беспомошно плачење... Зашто, сето тоа 

всушност водеше кон нашето конечно разделување. Кон 

тоа, а уште не сме се сретнале. Еве, пукотниците низ 

улиците ја донесоа таа ситуација што најпосле ќе нè 

ослободи еден од друг. Моето предавство доби едно 

посовршено најавување кога, иако без прецизна содржина, 

ме боцна претпоставката: најпосле! Што е тоа најпосле? се 

прашав уплашено и во мене се појави природниот отпор 

против предавството, што ме натера од сè сила да 

преземам нешто во сосема спротивна насока. Оваа 

заедничка опасност, помислив, ни ја дава можноста да се 

зближиме, да се запознаеме. 

 Но како безмилосен меч, над нас стоеше вистината: 

секој момент треба да го освојат градот, зашто еднаш сепак 

ќе го освојат и тогаш сè е готово. Тоа ќе се случи овие 

часови, тоа ќе се случи овој или следниот ден. А тогаш се 

знае: ќе влезат овде за последна пресметка. Но важно е, си 

мислев, тоа сега да се заборави, добро е единствено што 

дојде овој страв со своите оџагарени очи, овој страв што нè 

приближува овој страв што ни вели: постоите само вие 

двајца на светот... скријте се негде, влезете еден во друг. 

Но кога се обидуваме да го сториме тоа, ох, кога се 

обидуваме да го сториме тоа, светот е премал, а во нас 

откриваме уморни рамнини без засолниште. 



 Го гледав како се преместува од едно место на 

друго, а собата е малечка, го гледав неговото бледо, 

отсутно лице на кое се беше потпрел ужасот, тоа младо, 

тоа убаво лице што се набрчкуваше и што само одвреме 

навреме погледнуваше во мене, а тогаш јас се трудев да 

изгледам дека не го забележувам, всушност дека не го 

забележувам она што ја открива неговата внатрешна 

состојба. 

 Тој од сè сили настојуваше да скрие од мене што 

станува со него. Важно е да се знае сега зошто ми беше тој 

негов напор пријатен: дали затоа што со тоа што се 

залажував дека не му е сепак претешко се поднамалуваше 

мојата одговорност пред него, или пак затоа што 

помислував дека тој, правејќи го тоа, се труди да не падне 

во моите очи, да не падне во очите на онаа што ја сака? 

Сеедно, јас постојано стравував дека секој момент тој 

може сосема да олабави, да заборави дека сум тука до него, 

стравував да не го видам неговото целосно скршување. Но 

од друга страна пак, со тоа што се правев дека воопшто не 

го забележувам неговото присуство во собата, имаше 

моменти кога му ја укажував приликата да се најде на 

работ од тоа целосно пропаѓање. Зошто го правев сето тоа? 

Зошто го исполнивме она не така малку време додека 

траеше нападот на градот со овие испити на самите себе? 

Можеби затоа што ни требаше да ги провериме оние свои 

слабости што нè правеа грешни. Ние моравме да се 

запознаеме безгрешни, да се засакаме невини. 

 Ако се појде од ова, можат да се објаснат сега некои 

негови чести забелешки што изгледаа необични. 

 Во малкуте часови проведени крај прозорецот, 

имаше обичај да се загледа негде преку покривите во 

руменилото на залезот. Под нас улицата ја извишуваше 

својата прашна утроба и низ неа децата боси и задоволни 

од својот бос живот, трчаа со викотници. Му го свртував 



вниманието на нив. Тој ги гледаше и по малку неговото 

лице стануваше младо и свежо како и порано. Имаше 

обичај да рече гледајќи ја сликата под прозорецот: 

 — Види, постои, а тоа не му пречи да биде убаво. 

 Не го разбирав тогаш ова и се подисплашував за 

него. Но наместо да преземам нешто, јас гледав тие 

моменти да ги искористам за нешто, за една моја желба 

што тогаш беше неодложна потреба: почнував да му 

зборувам дека сакам да имам дете. 

 — Тоа отпаѓа, — ќе речеше, веројатно одбирајќи го 

најгрубиот збор. 

 Потоа долго ќе зборуваше за тоа дека не треба да 

остане семе од предавници и ноќта сонот му беше 

неспокојно мачен и тоа траеше неколку дена, додека не 

беше заменето од некој друг детал, од низа детали што 

вртејќи се во круг го сочинуваа нашиот секојдневен живот. 

 Негде околу пладне, денеска, првпат партизаните 

натрчаа и во нашето маало. Откај креветот, каде што тогаш 

седев, можев да видам како ги поздравуваат од некои 

прозорци со црвени знамиња. Викотниците и рафалите, 

радосното веење на црвените знамиња, гласните пцости, 

целиот тој татнеж меѓу овие малечки куќи, повеќе 

потсетуваше на пијана веселба, отколку на лута борба. 

Одушевени викоти можеше да се чујат и од прозорците на 

куќите. Тоа чудно расположение на извесен начин се 

пренесе и во нашата соба. Но само за еден светкавично 

краткотраен миг и тогаш тој рече: 

 — Тие сепак ќе си спомнат во еден момент. 

 Јас го разбрав тоа. Сега најпосле не можеше 

да постојат никакви илузии. Требаше да се создадат 

некакви нови, необични, фантастични. А за тоа се немаше 

сили. Сега требаше спокојно да се застане пред вистината. 

 Можеби затоа одеднаш тој почна да изгледа сосема 

смирен, сосема спокоен. Иако првиот напад во овие улици 



беше одбиен, сепак во близина постојано се пукаше. А тој, 

седнат до прозорецот со оној свој залутан над покривите 

поглед, изгледаше сосема отсутен. Речиси би се рекло 

незаинтересиран за она што се случуваше на улицата, за 

она што можеше набргу да се случи во оваа соба. Чекав 

еден момент да ги видам оние карактеристични движења 

на неговата снага што беа предизвикани од страв, но нив 

овојпат ги немаше. Седеше така крај прозорецот, како да 

се спростира врз неговиот поглед некаква чудесна слика, 

некаков прекрасен предел во кој бара место за себе, 

малечко катче каде што ќе го отпочне својот нов живот. А 

сегде наоколу се пукаше и секој час можеше да залута 

некој куршум и да го погоди право в чело, право в лице, 

зашто седеше тука со потпрено на стаклото чело. Гледајќи 

го така потпрен на прозорецот, се уплашив од оваа 

можност и просто очекував секој момент да се преврти 

назачки неговата снага, да ја исполни со својата обилна 

раскрвавеност целата соба. 

 Не можев долго да издржам да го гледам тука и 

еднаш, кога се помрдна на местото, рипнав и го фатив за 

раменици: 

 — Луд ли си? — реков. 

 — Зошто? — праша мирно. 

 — Може да залута некој куршум во прозорецот, — 

му објаснував брзо, обидувајќи се да го тргнам во 

внатрешноста на собата. 

 — Да залута некој куршум? — рече љубезно и со 

насмевка. 

 Бев изненадена. За него беше сè готово. Не 

очекуваше повеќе ништо. Беше мирен и достоинствен. 

 — Не можам да гледам, не можам да гледам, — 

повторував и се обидував да го тргнам. 



 — Да залута некој куршум, — се смееше тој, — да 

залута некој куршум. Тоа е смешно. Во мене да удри 

залутан куршум. 

 Излишно беше да се преземе нешто. Не знам колку 

време тој седеше така. Јас бев ваму, крај креветот. Во секој 

случај тие неколку часа беа доживување на најстрашното 

исчекување. Без мисли, без зборови, без страв. Само 

исчекување. Јас по некоја чудна инерција сè потивко и 

потивко повторував, сè потивко и потивко го молев, 

сфаќајќи ја сета бессмисленост на она што го велам: 

 — Тргни се од тој прозорец. Може да залута некој 

куршум. 

 Така сè до приквечерината. 

 Приквечерното небо денес беше валкано, нечисто 

како болен образ. Исплашени птици со крикови го пореа и 

набргу бараа засолниште под стреите од стари, поцрнети 

керамиди. Тогаш тие повторно пробија во нашата улица. 

Тие доаѓаат, очекуваните, тие дојдоа со своите студени 

пушки. Улицата нагло зовре. Се пукаше од сите страни и 

јас можев да видам како од некои ѕидови се одлушнуваат 

парчиња малтер и како се прават на тие места облачиња 

прав. Имав впечаток дека секој час нашата соба ќе се 

исполни со куршуми. Рипнав од местото и почнав да го 

тргам од прозорецот. Но тој упорно ме одбиваше. Ме 

оттурнуваше од себе, сакајќи да остане сам кај прозорецот. 

Погледнав еднаш низ прозорецот: со вешти движења, 

вооружени младичи ја претрчуваа улицата и се затскриваа 

зад аглите на ѕидовите и зад електричните столбови. Од 

еден прозорец на прашната улица падна црвена шамија. 

Потоа уште една. На ѕидот токму спроти нашиот прозорец, 

со рацете виснати надолу, лежеше убиен војник. 

Момчињата полека ги напуштаа своите засолништа и 

почнуваа да лазат по улицата. 



 Од зад ниските ѕидови, како светливи печурки, 

почнаа да се јавуваат војнички шлемови. 

Вооружените младичи пак претрчуваа во засолништата и 

непрестано пукајќи во шлемовите што ту ќе се подадеа, ту 

ќе се симнеа зад ѕидовите. Кога младичите почнаа да 

влегуваат во дворовите и така да се повлекуваат кон 

другата улица, од сè сила се обидов да го повлечам од 

прозорецот, да го тргнам негде во собата, да го скријам во 

нејзината мрачна утроба. Но тие мои обиди беа попусти, 

зашто тој се беше цврсто приковал за рамката од 

прозорецот и ништо не можеше да го оттргна од неа. Грубо 

ме оттурна од себе и јас паднав крај неговите нозе. 

 Не можев да останам тука, на дрвениот под, крај 

неговите нозе, што секој момент требаше да престанат да 

бидат живи. Се уплашив. Нешто ме одвлечка кон вратата. 

Дали беше тоа желба за бегство? Не. Не знам. Но, успеав 

некако да ја отворам вратата и низ тремот се добрав до 

надворешната врата што водеше право во дворот. Чув 

гласови, но не бев сигурна дека се во нашиот двор, зашто 

сегде наоколу се пукаше, се довикнуваше нешто. Дури 

кога го допрев увото на вратата, можев јасно да ги 

разликувам гласовите. Еден од тие гласови ми беше 

познат. Го знаев тоа бурно момче што љубеше навечер да 

пее од сет глас, а тој негов глас колку да беше груб и 

силен, со некаква сигурност што беше пријатна, лебдеше 

над половина град. 

 — Знам од каде ќе им удриме в грб, — велеше тој 

глас. 

 — Не гледаш дека сме само четворица? — се 

бунеше еден друг. 

 — Оди по ѓаволите, — му одговори гласот што и 

кога беше тивок, беше сосема јасен. — Каде ти е капата? 

Па ти не знаеш ни каде си? 

 Срцето ми замре при оваа забелешка. 



 — Знам каде сме, но гледам дека сме четворица. 

 — Но со автомати, — му одговори овој. 

 — Јас не сум ги фрлил двете бомби, — се јави трет 

глас. 

 — Прекрасно. Ако тргнеме од оној ѕид, по четири 

куќи, ќе се најдеме во дното на улицата. Нема да нè 

забележат зашто тие ја држат другата страна од улицата. 

Доста ни е по еден рафал и бомбите, а за повлекување ни 

останува дивата бавча на вујко ти, доколку не го фатил 

ѓаволот па да ја исчистил од камењата и џбуновите. 

 Потоа зборуваше уште малку објаснувајќи им го на 

своите другари теренот по кој требаше да им се приближат 

на војниците од грб. Одеднаш станаа сериозни и го слушаа 

без забелешки. Потем престана да зборува и по малку, со 

развлечен глас, рече: 

 — Бавчата е оградена со ѕитче и низ неа има 

расфрлано големи камења. Пред да припукаме, погледнете 

го тоа сите убаво. Може да се загине. Ти, малечок, — зад 

нас, нема смисла неизбричен... нецеливан... 

 Оној што го нарекоа малечок плукна и многу 

значително се насмеа. Потоа тргнаа и дворот остана пуст. 

 Се вратив во собата. Тој сè уште беше крај 

прозорецот и гледаше надвор. Нападот беше одбиен. 

Пропукуваа по некој рафал од своите автоматски оружја 

оние што последни ја напуштаа улицата. По малку, овде 

пукањето сосема престана. Исчекував да ги чујам рафалите 

на оние тројца. Тоа чекање ми се стори неверојатно долго. 

И тие одекнаа некако свечено во настанатата полутишина. 

Прво рафалите, а потоа двете експлозии од бомбите. Дали 

ќе им успее да се повлечат, помислив. Дали ќе го доживее 

она момче своето прво бричење и дали по мазното лице ќе 

прелетаат топлите усни на девојка? Заради него тие мораа 

да успеат да се повлечат. Кога се поттргна малку од 

прозорецот и кога падна во собата повеќе приквечерна 



светлост, пак се видов на подот, крај неговите нозе, како 

што бев пред да излезам од собата. 

 — Слушна ли? — реков. 

 — Ги одбија, — рече тој. 

 — Не тоа, — реков. — Тие беа во нашиот двор. 

Убаво ги чув. На еден му го познав гласот. Сигурна сум 

дека е тој од нашиот град. Тие беа во нашиот двор. Го 

слушнав нивниот разговор, воопшто не те спомнаа. А 

можеа најмирно да влезат. 

 Сакав да му ја повратам надежта, но тој ме оттурна, 

зашто убаво знаеше дека нема што да се очекува повеќе, 

знаеше дека е крај, но сепак јас му го повторував 

разговорот што го чув во дворот сè додека не почнав да се 

чувствувам глупо поради таа своја упорност. 

 И замолчев. Нападот беше одбиен. Но еден од 

наредните мораше да им успее. Тоа беше повеќе од јасно. 

Оние четворица што отидоа да им се приближат на 

војниците в грб, го знаат патот за назад, до нашиот двор од 

каде што појдоа. Тие ќе влезат во оваа соба, ќе се насмеат 

можеби, ќе погледнат во мене како да сум некое 

чудовиште, ќе се најде некој што можеби и ќе ме плукне, 

потоа ќе го фатат него за раменици, ќе го свлечкаат под 

темниот трем во дворот и ќе го исправат пред ѕид. Со тоа 

сè ќе заврши. Боже, што убиваат со тоа сè? Него, мене, 

децата што не дошле, еден грамаден живот. И што вреди 

потоа што ќе се прашуваме кој е виновен? Како несетно, со 

мачкини чекори поминаа некои важни нешта крај нас. Каде 

сега? 

 — Што да правиме сега? — не сакајќи гласно реков. 

— Што да правиме сега? 

 Во моментот тој ми беше свртен со грб. 

Рамислуваше нешто. Нешто важно. Но кога ги реков овие 

зборови, тој нагло се сврте, во очите можев да му го видам 

она малечко, но до пренапнатост распалено пламенче од 



погледот на татко ми. Ме гледаше еден миг така и потем 

почна да зборува со еден глас што сакаше да ме навреди до 

дното на моите длабочини: 

 — Првпат го слушам ова од тебе. До пред малку не 

беше загрижена за тоа. Нели, нели не беше. Убаво знам 

што значи тоа „што да правиме сега". Сакаш ли да ти 

кажам? Тоа значи — што да правам сега? Загрижена си 

нешто многу за себе? Свиркаш ти на тоа што секој час 

можат да влезат овде, да ме истргаат за раменици и да ме 

исправат на првиот ѕид. Свиркаш ти на тоа, знам. 

 Вистина е дека успеа да ме навреди. Ме болеше. Но 

јас имав увид во неговата состојба и знаев што мислеше 

додека беше свртен со грбот кон мене. Знаев што значеше 

неговото попладневно спокојство. Болеа зборовите сами по 

себе, како да имаше во нив вистина. И што беше она што 

ме натера да го предизвикам, да го исправам уште пред 

еден тежок испит? 

 — Ти не ме сакаш повеќе, — реков. 

 — Аха, — викаше, а знаев дека гласот не е негов, 

знаев дека низ тој силен грч сака всушност да ми каже 

нешто друго, нешто сосема спротивно. — Тоа, тоа речи ми 

го. Ти си единствено загрижена за тоа дали ќе те сака 

некој. Не ќе има кој да те сака прилично време, во тоа 

можеш да ми поверуваш. 

 „Не ќе има кој да ме сака", повторував и гледав 

немо во него. Тој зборуваше како да го нема повеќе него, а 

јас тоа требаше да го земам предвид. Само молчев. 

 —  Седиш сега тука, — велеше, — и нема што да 

речеш, нема. Зашто и никогаш не си имала што да речеш. 

Никогаш. Си знаела само да ја подадеш таа своја снага и 

токму тоа е сè. Сè. А гледаш, тоа сега мене не ми е 

потребно. Не сега. Излегувај одовде. 



Секој момент очекував да натрча на мене. Но знаев дека 

тоа не може да го направи, па седев на ќилимот, 

неверојатно бавно размислувајќи што да преземам. 

 — Излегувај сега, — викаше. 

 Но јас сè така седев со испрекинати, неважни, 

излишни, половични мисли во главата. 

 — Направи ми ја таа услуга, — рече со нешто 

потивок глас во кој можеше да се наѕре и молење. — 

Излези одовде. Во другата соба. Надвор. Каде што сакаш, 

само да не те гледам сега овде. 

 Се уплашив. Од себе. Почувствував, предавнички, 

почувствував дека треба да излезам од собата. А потребно 

беше само да се расплачам. Како мајка ми. Но немав солзи. 

Сè беше јасно. Требаше, мораше да се излезе од собата, од 

оваа соба, од оваа излишна на светот соба, од оваа соба во 

која никогаш не требаше да влезам. А тој со зарипнат глас 

се обидуваше да вика: 

 — Не гледај ме, не гледај ме. Излези сега. Зарем не 

знаеш ништо друго освен да гледаш. Излегувај сега, 

излегувај. 

 Всушност и без да го рече тоа, јас бев на 

излегување. Сеедно што тешко се дигав од ќилимот, како 

да сум закована со колениците за душемето. Кога најпосле 

се исправив и јасно го видов неговото лице што сепак 

сметаше на мојата нерешителност, брзо ја свртев главата 

од него и потрчав кон вратата. 

 Таа остана студено затворено зад мене. Безизразно, 

спокојно, дрвено затворена. 

 Се уплашив од вратата, од темниот трем, од 

идиотската насмевка на ѕидната полубелина. Потрчав до 

другата соба и ми направи впечаток дека вратата лесно се 

отвори и потоа со тресок се затвори зад мене. Како човек 

што сака да избегне да биде сведок на некаква 

непријатност, се обидов да бидам ангажирана со 



најситните надворешни манифестации. Низ танката завеса 

што висеше на прозорецот, во собата одвај се провираа 

окерните дамки на приквечерината што гаснеше. Со 

напната изостреност на погледот, можеше да се видат 

црните нерамнини на покривите по кои како одвратна глеѓ 

се беше нафатил троскот. Гледав ту во окерните дамки 

нафатени по предметите во собата, ту во таа поцрнетост на 

покривите и избегнував да мислам што да е и само далеку 

во мене постоеше подготвеност за оној грч што ќе премине 

по мојата снага откако ќе одекне истрелот во другата соба. 

А можев да истрчам, можев исто така како пред малку да ја 

отворам вратата и пак да се најдам во другата соба, да му 

се обесам на вратот и да не се одделувам од него. До кога? 

Дури да дојдат тие? Сеедно, јас не направив сè што 

можев... 
 Времето додека го држев своето внимание 

концентрирано на надворешните промени околу мене, ми 

се стори дека страшно се продолжува. Еден час помислив 

дури нека нема ништо да се случи, па со едно 

поиспитувачко спокојство почнав да ги разгледувам 

нијансите на приквечерината што преку завесата се 

одразуваа во собата. И, токму тогаш, во соседната соба 

одекна истрелот и помина низ мене како лута морница. 

 Со бавни движења што како да не беа мои, се 

упатив таму. 

 Тој лежеше во близината на наткасната од чија што 

фиока го извадил револверот и веднаш ми падна в очи дека 

не се застрелал в глава. Го нишанел срцето, судејќи барем 

по левата страна од градите од каде што силно крвавеше. 

 И не знам колку стоев така крај отворената врата, 

чијашто полузинатост не можеше нигде да ме одведе. 

Потем почнав да се чувствувам виновна. А сега знам дека 

сум го сакала, дека го сакам тој млад човек. Сеедно дали 

ме сакал тој мене, сеедно што не може повеќе да ме сака. 



Но за сето тоа сега е веќе доцна и навистина е глупо што 

човек живее така, како да ќе го повтори животот и како да 

ќе му се укаже можноста да ги избегне грешките. Но тоа е 

најголемата лага, најнепотребната илузија што човек може 

да си ја создаде. Зашто раѓањето е едно и смртта е една. 

 И каде сега ќе ме одведе полуотворената врата? 

Надвор, меѓу пријателите што не ги познавам, дома кај 

родителите? Од сите нив побегнав обвинувајќи ги како 

малограѓани и тргнав во потрага по љубовта. Обична, 

побунета малограѓанка што бара да ја сакаат. И еве сè што 

се случи. Може сега да ме мачи прашањето зошто стана 

сето тоа токму така и дали моите постапки беа само мои, и 

дали живеев, и дали живеам, и дали ова постоење е мое? И 

еве нè во оваа соба сосема поразени, со сета болно богата 

област на поразот во себе. И се прашувам: до кога ќе трае 

ова засолнување под крилото на родителите, во квадратите 

на топлите соби со семејни фотографии и стари книги по 

ѕидовите, ова засолнување од сè она што набабрува во 

својот цут и што ќе ја преплави земјата, зашто конечно тоа 

мора да стане, мора еднаш да стане, како што стана во овој 

град, како што јурна таа поплава по прашливите, нечисти 

улици на овој град со сета своја бучна бистрина. А сепак 

само малку топлина бараме и заради тоа ги напуштаме 

родителите и пријателите и војни водиме и не го наоѓаме 

тој грст светла топлина. И додека во оваа соба со 

сигурност ги протега своите црни прсти мракот, 

чувствувам мразна студенина околу срцето, кога сè 

поупорно ми се запира погледот на полуотворената врата 

што ја нуди сиромаштијата на едно неизбежно враќање. 



С Р Ц Е  

 

 

 

 

 

 

 

 

 

ПЕПЕЛАВИТЕ штици на бараката како да не постоеја. Ни 

густиот леплив мрак, презаситен со влага. Тој знаеше, 

гледаше како надвор паѓа ситен дожд, Ја залева калдрмата 

со млазови, а ретките минувачи ги газат светилките на неа. 

Сега улицага е студена, негостољубива, ги нема 

спуштените јата врапци на неа, ниту чучнатите жени пред 

портите, ниту спокојството на првиот мрак. Сега само 

бакалот Иван мрзливо ги спүшта кепенците, го чува 

лицето со рака од дождот, како да брка комарци и пожудно 

гледа накај крчмата покрај чии што осветлени прозорци се 

точи ледениот теменужен здив на маглата. Толкупати ја 

беше гледал таа слика, што дури и сега преку пепелавите 

штици на бараката, ја наѕираше. 

 Од прозорчето на малата куќарка на старите луѓе 

каде што живееше, се гледаше северниот дел на градот. 

Едноличен, сив... Ѕидишта, многу ѕидишта и покриви. 

Капаците на прозорците беа обично затворени, а 

зеленилото што ги красело некогаш оградите — запустено. 

Наместо чудесниот мирис на прецутен, домашен пелин 

или јасмин, сега се носеше мирисот на бензински 

испарувања. Под еден од тие сиви покриви живееше и 

таа.А таму во далечината, сосема накрај град се тегнеа 

високите, камени ѕидови на градскиот затвор, на кои ги ставаа 



луѓето со врзани очи за да не можат да ги видат дувлата на 

пушките навртени кон нивните срца. 

 Срца? 

 Зарем и него ќе го исправат пред некој од тие ѕидови. 

Со врзани очи и со искината кошула. Сè, значи, ќе сврши така 

... неславно ... А толку многу остана неречено, неостварено. 

 Полека се сврте во темнината. До него, на влажната 

земја, потпрен на колена, седеше старецот. Тој сеедно 

молчеше. А би можел да каже нешто. .. Што и да е. А кога 

виде како падна шпионот во калта со жално отворена уста што 

сакаше нешго да каже, се повлече во тесниот ходник на куќата 

и пречекувајќи го дваесетгодишниот атентатор рече: 

 — Како го стори тоа, бре, синко? 

 — А стари? — збунето одврати тој и се прибра во 

одајата. 

 Потем тапо тропна портата, а по плочникот јасно 

одекнаа цврсти чекори. Ги поведоа следени од збунетиот 

поглед на старицата што не разбираше ништо. Со пцости ги 

доведоа во бараката и ги заклучија однадвор. 

 Јасно си спомнуваше за сето тоа. Знаеше сигурно дека 

никого немаше на улицата кога ги испука двата куршума; 

убаво се сеќаваше дека го фрли револверот во каналот зад 

куќата. 

 А во бараката беше толку темно, ѓавол да го земе. 

Само еден танок млаз црвеникава светлина од фенерот што 

висеше на вратата, како раб од рекламна хартија, се беше 

протурил под прагот. 

 — Дај една цигара, бре синко, — рече стариот 

оддалеку. 

Тој се сврте:  

 — Што рече? 

 — Ништо! 



Пак му се пристори. Тса беше сигурно вчера попладне, 

кога му побара цигара. Или некни. Па, тоа секој ден се 

повторуваше. 

 — Надвор има блокада,. — рече стариот. — Галиба 

ќе е за она... 

 — Изгледа, — рече тој и седна до него. 

 Надвор само дожд сипе и носен од ветерот удира по 

бокот од бараката. Стражарот се накашла и се премести од 

другата страна од вратата. 

 Се загледа во лицето на стариот. Тоа се мрдаше, се 

раздвижуваше и нак се враќаше во одредени облици. Се 

подуплаши од тоа лице што се движеше. Му се стори дека 

стариот, еве сега, има намера да стане и да му каже на 

стражарот за сè што стана. 

 — А од кај знаеш дека ќе ме отепаат? — го чу 

својот глас во темнината. — Никој не знае дека јас го... 

 — Кој ти вели дека ќе те отепаат? — спокојно 

одговори стариот и се сврте сакајќи да го види... 

 — Тогаш зошто нè доведоа овде? 

 Стариот замолча. 

 А јас знам. Но, тебе ти е сеедно, се разбира. Туку,.. 

никој не знае дека јас... освен тој. 

 Лицето на стариот сè уште беше во движење. Очите 

не се гледаа, постоеја под стреата на веѓите, строги, 

потсмешливи, спокојни, лукави ... 

 — Ќе ме издадеш? — рече тој. 

 — А? Чекај, па ти... 

 Надвор одекнаа чекори и многу гласови. Потем се 

отвори вратата, светнаа затворачите на пушките од 

војниците, фенерот се исклешти во една дебела. груба 

рака. Влегоа ушге неколцина, проследувајќи го своето 

доаѓање со одбрани пцости. Потоа вратата грубо се 

загвори. 



 — Што нè напикале овде мајката, — грмеше еден 

зарипнат бас. 

 — Човек отепале, Гестаповец, — објасни стариот и 

погледна во него со љубопитство, но, не сретнувајќи го 

неговиот поглед, како да се покаја што го рече тоа. 

 Тој веќе не ги слушаше гласовите на луѓето. 

Постоеше само набраното лице на стариот и очите под 

стреата на веѓите што не можеше да се видат. Уште еднаш 

светна црвеното око на фенерот, влегоа неколкумина, а на 

вратата останаа изводенетите војници и еден висок мургав 

човек, загрнат со мушема од која се одбиваа зраците на 

фенерот. 

 Тој молчеливо се вѕираше во болната темнина и 

чекаше да стивне шумот. Потем со сув, службен тон рече: 

 — Кажете го убиецот, или ако е меѓу вас нека се 

јави сам, инаку сите по час и половина ќе бидете стрелани. 

Секој половина час ќе доаѓам за одговор. 

 И вратата пак шумно се затвори. Катанецог кобно 

клапна, поткованите чевли затропаа по калдрмата. 

 Во темницата завладеа тишина. Луѓето длабоко 

дишеа. 

 — Чувте, луѓе! 

 Некој преплашено викаше и докажуваше дека не е 

виновен, дека има четири деца и слепа мајка. 

 Мајка? И тој има мајка. 

 Оној ден кога за првпат се разделија на подолго 

време, изгледаше особено необично. Беше рано утро, во 

рана есен. Тој стоеше на плочникот и гледаше во малата, 

стара куќарка, како божем првпат ја гледа. И голата 

топола, и жалната черешна во дворот, и градината со 

попарени цвеќиња беа така необично нежни во својата 

беспомоќна студенина. Само влажниот бршлан по ѕидот, 

кого што како дете безмилосно го кинеше, важно 

зеленееше и му го влечеше погледот како да не може да му 



прости за однесувањето во минатото. Целиот град се 

капеше во бела, ледена магла. И по патчето обвиено од 

маглата што водеше кон бавчата, се зададе таа — мајката. 

Чекореше полека, но цврсто. Кога се доближи до него виде 

дека лицето, и покрај годините, ја зачувало топлата 

нежност на младоста. Беше малку задувана од работата, 

образите ѝ  беа лесно зацрвенети, а по челото ѝ  паѓаа 

перчиња сива коса, нзвлажнета од маглата што се плетела 

низ нив. 

 Таа му ги даде последниге совети и отиде да му ги 

прибере работите. Потем, додека одеа на станица, полека 

му рече: 

 — Де, поведи ме под рака, — и не без гордост 

чекореше по улицата. 

 Вечерва, можеби, сите збрани во кујнага 

составуваат писмо за него. 

 И фантазијата полека го совладува мозокот и го 

носи таму каде што се пишува писмото. Ноќ е. Ветерот ги 

метка гранките, со упорност на човек што турка ѕид со 

глава, запнал, сака да ја растера темнината. А тополата се 

превиткува и с'ска, не, пее нешто радосно, но опасно 

радосно, или пак раскажува за првиот украден бакнеж од 

комшичето под расцутената черешна кога ненадејно дувна 

топол ветер одрони илјада цветови од черешната и ги 

истури врз младите, а тополата подбивно се насмевна. И сè 

тогаш беше толку брзо што кога се созеде од бранот веќе 

го немаше момето. Сега дува ветерот, ја крши ставата на 

тополата, таа липа како нападната жена, а прозорците 

одвреме навреме потреперуваат. Домашните се збрани, 

околу масата под слабата светлина на сијалицата што одвај 

го осветлува стариот, излижан мебел: сериозни се и 

гледаат од врвот на перото што поигрува во раката на 

постариот брат. 



 Пиши му да се чува и да не се срами да носи 

волнени чорапи и долги гаќи. И поопширно да му пишеш 

да не се меша во политиката. Нека учи и кека го има 

примерот на чичко му Костадин. Тој си има малку имот и 

среќно живее. А не како татко м у . . .  Него и ден денес го 

болат коските од затворот. 

 Притоа стариот ја крева главата од актите што ги 

зел од канцеларијата и со презир гледа на старата. 

 Најпосле писмото е готово. Братот ги лиже 

рабовите на пликот и ги притиска со широкиот палец. 

Важно замавнува со писмото над мачорот што 

рамнодушно преде и изјавува: 

 — Ќе стаса утре вечер. 

 — Каде? 

 Во малата куќарка на старите луѓе каде што живее 

синот. 

 Ќе тропне поштарот на врата, ќе излезе стариот... 

 — Дај една цигара, бре синко — рече стариот. 

 Се сврте и погледна во него. И тој го гледаше, но 

очите не му се познаваа во гнездото на веѓите. 

 — Што рече? 

 По малку: — Ништо? 

 — Идат... — рече некој, трпнејќи. 

 Во темнината одекнаа чекори и гласови. Катанецот 

чклопна. Тишината немо заклокоте. Вратата се отвори и на 

неа блеона црната мушема и исправените цевки на 

пушките. 

 Дождот клокоти во локвите. Тишината клокоти во 

темнината. 

 И пак се затвори вратата и се промолкна работ на 

рекламната хартија во процепот. 

 — Кој е? 

 — Луѓе, ќе нè стрелаат како кучиња... 



 Ред е веќе да се јавиш... А зошто да нè стрелаат кога 

ништо не знаеме? Ех, какви мисли... 

 А сè можеше да биде така добро. Така добро. 

 Впрочем, зарем е возможно сè да се сврши, сè да 

загине! Да згине од погледот, од сознанието, од прстите и 

усните, а толку многу ветуваше животот. 

 Ќе згине. Сè. 

 И другарите, и луѓето од улицата и денот, и 

прекрасните пролетни ноќи — многулисни старински 

кннги што ја разгоруваат фантазијата и ја тераат да шета 

по најнепристапните предели. 

 Ќе згине и споменот на една клупа во паркот со 

засебна историја, крај која на песокот останаа 

неразбирливи траги, една зелена клупа со танка женска 

шамија, префрлена на наслонот, една шамија танка како 

превез, што во себе го имаше мирисот на коса во која 

прошетала муграта бркана од разиграното сонце. Тогаш 

беше рана пролет, оваа пролет. Денот се губеше зад 

планината како алова завеса што се собира, а младите лисја 

на гранките трепереа во повеќе бои. И прстите на рацете на 

клупата трепереа и секогаш кога се доближуваа посилно 

затреперуваа и одново се оддалечуваа. 

 Синавиот мрак сè повеќе се згуснуваше, а тоа 

врвеше така брзо. 

 — Значи, јас вечерва заминувам, — рече таа. 

А моровината на мракот ги претвори зборовите во тивок 

акорд. 

 Рацете се бараат на клупата. Меѓу прстите се точи 

превезот на моровиот мрак. 

 Нему му беше наполно јасно дека таа треба да оди в 

планина, а му беше мака што љубовта остана неизживеана. 

 — Да одиме веќе, — рече таа. 

 — Не, уште е рано. — А нема што да се зборува 

повеќе, тоест не сакаше да зборува зашто чувствуваше 



дека го имитира она внатрешно јас кое самиот го создал 

како вистина за себе. 

 Таа е радосна што заминува, ѝ  се смеат очите. И 

косите ѝ  се смеат. Бујните, костенливи коси на кои 

повевана од ветерот одвај се држеше танката шамија. 

 — Веќе се стемнува, — рече таа. 

 — Рано е. — А потоа тивко: — Може ќе биде доцна 

некогаш... 

 Неочекувано ветерот дувна посилно и ѝ  ја поткрена 

шамијата. Кога му ја притисна главата на гради: 

 — Н е  . . .  оди по м ен е  . . .  Те молам, — рече. И 

отиде. 

 И дури тогаш остро замириса на штотуку расцутен 

јоргован. Дури тогаш почна воздухот да ги шири ноздрите. 

И длабоко во душата нешто заигра, што го навестуваше 

своето постоење, запеа, а кога се натопи во тагата на 

постоењето... Тогаш и самиот тој не знаеше што беше тоа. 

 Никого немаше. Само таа брзо чекореше по белата 

патека не обѕрнувајќи се. Не го чу неговиот скинат извик. 

Или го чу, па затоа побрза. Долго во мракот неговите очи 

ги гледаа чекорите што се оддалечуваа по патеката, а 

прстите ја галеа шамијата што остана на наслонот од 

клупата. 

 Кога се врати дома, првата мисла му беше да го 

убеди секретарот дека треба да го пушти в планина. А 

таму, крај неа, сè ќе биде подобро. Таму деновите ќе бидат 

поубави. И пролетта ќе биде поубава. Лежат меѓу некои 

обраснати карпи, а по небото патуваат кивчести облаци. Во 

близината гори оган, а крај него пеат луѓето. Сè некои 

силни басови. Во зората ќе го гледа раѓањето на денот што 

го јавува јатото, пркнато во просторот. 

 Некој пак ја турна вратата. Мушемата пак блесна на 

неа, а фенерот се исклешти на стаписаните луѓе. 

 — Кој е? 



 Подолго молчење. 

 Потем повторно се затвори вратата. 

 И остана само тишината плашена од морничавиот 

шум на дождот. Тишината ги истера од пред очи 

претставите од минатото. 

 — Дај една цигара, бре, синко — рече стариот. 

 — Рече нешто? 

 — Една цигара. 

Му ја даде цигарата и вешто побегна од неговиот поглед. А 

тој не го симнуваше својот од него. 

 Зошто не ме кажа досега? 

 Впрочем, јас сам ќе се јавам. Не беше уверен во тоа 

што го помисли. Затоа во моментот го мразеше старецот. 

Зашто досега не беше го издал. И затоа што можеше да го 

стори тоа. Старецот за кој знаеше дека во неговото срце е 

љубовта што некогаш ја гаел кон синот — единец кој 

умрел во Белград на студии од туберкулоза. 

 — Уште половина час, значи, — рече некој. 

 Тој трепна и погледна на стариот. Молчеше. 

 — А од каде знаеш, можеби нема... 

 Стариот само подлабоко ја наведна главата. 

 Останува уште половина час. Зар може да значи тоа 

нешто? Луѓето многупати во време од неколку години не 

стасуваат да се издишат. А нему, нему му останува 

половнна час. Готово е. Луѓето треба да се успокојат. Тој 

сам ќе се јави. Еве ги, во темницата одвај се наѕираат, 

изгледаат дури мрзоволно како да се помириле со 

судбината. Само стариот е истиот како што беше кога го 

донесоа. Не плаши се старче, и не прекорувај. 

 Сега веќе не се интересираше за она што станува во 

бараката. Гледаше во вратата под која, веана од ветрот, се 

мрдаше рекламната хартија. Во главата се нижеа уште 

многу слики, многу... Но не навасуваа на очите. Пред нив 

беше само затворената врата на бараката и црвениот отсјај 



на фенерот под неа, што неодоливо потсетуваше на 

рекламна хартија. 

 Тој веќе не ги слушаше разговорите на луѓето и тие 

не можеа да ја скршат вратата... 

 — Па еден нека се јави сам. Тоа е најумно. 

 — Јави се ти... 

 — Зошто? 

 — Тогаш сите... 

 — Доста бре брате, знам дека имаш деца, кој ти 

рече дека немаш. 

 Некој чкрапна кибрит. Уште десет минути. 

 — Чичко Даме... 

 — А? 

 — Не бидува ли да се... 

 — Молчи, бре, мајчето твое! — свика некој од 

аголот. — Подобро сите. 

 — Така белким ќе се смилуваат... 

 А друг, десет минути пред да го изнесат на 

стрелање, жално раскажуваше: 

 — Арно си мислев да одам на лозје, да си ги 

суредам прачките... — И така во таа смисла додека дојде 

до тоа колку грозје ќе соберел идната година. 

 — Уште три минути, — рече некој. Тишината беше 

ужасна. Луѓето го распознаа своето дишење од она на 

стражарот. 

 — Добро, луѓе, јас ќе се јавам, — рече стариот и 

сега за првпат и самиот бегаше од погледот на младиот 

човек. 

 Луѓето сфатија дека нема да бидат стрелани, но не 

се израдуваа. Молчеа и гледаа на стариот, а некој не 

издржа и почна да го пцуе животот. 

 Сите гледаа во вратата. А таа сè уште беше цврсто 

затворена. Најпосле, таа се отчепи и црвениот млаз продре 

во бараката осветлувајќи ги штиците. 



 Прв тој го виде млазот. Стана и полека се упати кон 

мушемата што ги одбиваше зраците на фенерот. 

 — Јас бев, — изусти и излезе пред другите, висок, 

поднаведнат. 

 — Чекај, бре, синко! Јас бев... 

 Тој не стаса да се сврти и да го види стариот. Беше 

премногу слаб. Но, усните полека му се развлекоа во 

насмевка. 

 Го чу она што сакаше да го чуе од луѓето. 



ТОЈ СИЛЕН ТОПОЛ ВЕТЕР 

 

 

 

 

 

 

 

 

I 

 

 1. — БОЖЕ колкзу е силен и топол овој ветер. 

Колку итро ја дига правта од улицата и ја фрла по 

покривите, а оттаму по полето. Небото е темно модро од 

чекање. Полето жолто и жедно, а улицие се очи на небото. 

Би требало уште авиони да ја митралираат оваа тишина 

исполнета со топлината на ветерот. 

 Боже, колку е силен и топол овој ветер. 

 Таа седеше во полутемната соба и мислеше дека и 

онаа вечер ветерот биеше во капаците од прозорците и 

беше ваков топол, но не есеноки. Приквечерината 

мириааше на зеленило, улицата беше око на небото и 

тишината тоа попладне беше митралирана од авионите, а 

топлиот ветер беше гласник на чеканото, и Смилка седеше 

спроти неа со трб свртена кон прозорецот. Мислеа за една 

работа, во грлото им стоеја по неколку исти, неречени 

зборови, во градите по една надеж. Тогаш Смилка стана и 

се сврте кон прозорецот. Бледата светлина од денот што 

замираше ѝ  застана на клепките. 

 — Колку е улав ветерот, — рече таа. — Тој може да 

ги уништи цвеќињата. — Кога се тргна, на нејзините 

клепки сè уште стоеше светлината од денот што замираше. 

 Сега ќе си оди, помисли таа. 



 — Тој бргу ќе си дојде. Нели така 

претчувствуваше, — рече Смилка. 

 — Да, ќе си дојде, — рече таа. — „Сега ќе си оди", 

помисли. „Прво ќе пошетка низ собата, а потем ќе си оди." 

 Смилка гледаше во нејзините очи. 

 — Да, ќе си дојде .. . тој бездруго ќе си дојде. Јас 

претчувствувам, — рече таа. 

 —Сега ќе си одам, — рече Смилка. 

 Потем ја виде низ прозорец (како брзо ја пресече 

улицата до спротивната порта. Долго гледаше на улицата и 

мислеше дека се сами со ветерот, и дека таму на рамното 

поле во Срем каде што е тој, исто завева топол ветер и 

фучи заедно со свиркањето на куршумите. А тие двете со 

Смилка го чекаат да дојде... Тогаш таа нема да биде сама 

во собата, празна, безгласна. И убаво претчувствуваше 

дека ќе си дојде како што претчувствуваше .во деновитге 

пред да го ослободат градот. 

 — Тој ќе си дајде, — помисли гласно и седна на 

отоманот подобро да си го претстави тој ден. И сликите 

јасно ѝ  се нижеа пред очи. Тука беа тој, таа и Смилка. 

Потем, не мислејќи ништо, слушаше како ветерот, сè така 

силен и топол, завева низ празната улица. 

 Потоа тропна вратата и таа стана. Не, не беше тој. 

Иако ѝ  се пристори дека е облечен во неговите зеленкасти 

алишта. 

 Тоа беше оној тажен човек со набрано лице што, 

треперејќи, ѝ  рече дека тој загинал и дека утре ќе го 

донесат. 

 Цела ноќ безгласно липаа со Смилка. И ветрот 

надвор, силен и топол, липаше. Витката снага на Смилка 

лежеше на ќилимот, а лицето ѝ  беше, на нејзините раце, 

безживотно спуштено в скут. Се изгуби во липањето и, 

дигајќи ја главата, испрекинато рече: „тој ќе си дојде. Нели 

така претчувствуваш ..." 



 Таа ништо не рече. 

 Надвор липаше ветерот. 

 

 2. — Застана до прозорецот. Мислеше на тоа зошто 

секогаш кога надвор дува ветер и кога мракот ги стопува 

рабовите на ѕидовите, мора да мисли за сето ова ... И да се 

чувствува толку сама и тажна, додека надвор дува ветер, 

кој секогаш мора да е топол (дали е тој секогаш топол?) и 

мракот ги стопува рабовите на ѕидовите и само улицата 

како празнина во празнина зјае сама, дали затоа што пред 

толку години на таа празнина во празнина, додека таа 

стоеше тука крај прозорецот и додека надвор дуваше топол 

ветер, млад и силен, го виде него со Смилка и не се 

уплаши да не „се расипува", а ги почувствува двајцата 

свои, блиски и самата таа го насети младешкиот немир во 

градите, како задоцнета искра што кобно се крева од 

пепелиштето и дали затоа што кога влезе тој буштрав во 

собата ѝ  рече — Боже, колку е силен и топол овој ветер, 

— а самата таа рече во себе — Боже колку е силен и топол 

овој ветер! ... 

 И зошто сега ѝ  треперат рацете, тука на работ од 

прозорецот... И зошто треба да стои и да гледа како шета 

бранот на ветерот по улицата и како ги стопува мракот 

рабовите на ѕидовите, и . .. ете, не, не, тоа не е сон, таа не 

истекува од нејзините очи, на аголот ете, на аголот од 

улицата е Смилка, покрај неа врви тој, не, не е тој, тој беше 

паслаб, но поисправен, а овај врви до Смилка несигурно и 

не знае што да прави со рацете. 

 Не, тоа не истекува од нејзините очи, тие идат 

наваму, не, тие нема да застанат под нејзиниот прозорец, 

таа добро го знае тоа, не, оваа слика не истекува од 

нејзините очи, Исусе, тој ја фаќа за рака, не тој, сака да си 

оди...  Не! Не! Не случајно продолжуваат нагоре... 



 И улицата пак како вчера, како некни, како лани...  

ги испрати нагоре, и таа пак остана сама зад прозорецот... 

Не, прозорецот е зад неа и некој ја отвора вратата, низ неа 

слегува еден бран топол ветер и еден мек глае одекнува — 

Боже, колку е силен и топол овој ветер, еден глас, а освен 

неа нема никого во собата. 

 

 3. — Смилка се опре на 'рѓосаната ограда и 

исушените вегки заскрцаа. Мириоаше на изгорено, свенато 

и тој мирис удираше в глава. 

 — Па? — рече тој и ја фати за рака . 

 — Немој, — рече таа и полека се тргна. 

 И тој се потпре на оградата и сувите ветки пак 

закрцкаа. Ветерот им ги моташе мантилите низ нозе. 

 — Што мислиш сега? — рече тој. 

 — Ништо, — рече таа. 

 — Не, ти мислиш нешто. 

 — Да .. .  

 Младиот човек се помрдна и неговите стапки глуво 

одекнаа. Сакаше да рече уште нешто, но ветерот посилно 

дувна, му ја размрси косата и тој ја поткрена. 

 — Ветерот е толку силен и топол, — рече таа. 

 — Знам, — рече тој. 

 — Не, не знаеш ...  

 — Знам! Ветерот бил таков кога тој те...  — 

младиот човек пак се опре на оградата и ветките одново 

закрцкаа. 

 — Не, не, не, не! Не знаеш, — рече таа. 

 Му се стори дека се загрцнува. 

 — Не, навистииа не зиам, — рече тој и пак ја фати 

за рака и таа одново благо се истргна. 

 — Навистина не знаеш .. .  

 — Не сакам сега одново да ми раскажуваш, зашто 

пак не ќе знам. — Тој веќе збивташе како пред плач. 



Гледаше на веа. Ја исплука цигарата и, не поздравувајќи 

се, со крупни чекори почна да се оддалечува. 

 — Чекај, чекај, — рече таа по него. 

 Го гледаше продолжено и сфати колку е жеден за 

неа. На другиот крај на улицата му ги даде уонигге. 

Ветерот им ги измеша косите меѓу челата. Таа ги 

чувствуваше неговигге дланки преку мантилот по своите 

бедра и знаеше дека ветерот е силен и топол и дека им ги 

мрси косите меѓу челата. 

 

 4. — Таа липаше сè додека ветерот не ја тропна 

портата зад Смилка. 

 Кога легна, продолжи да плаче. Плачеше гласно, 

безутешно. 

 Помисли дека така не плачела кога го донесоа во 

убаво изработениот ковчег. Дури, кога го носеа на 

гробишта ѝ  се чинеше дека воопшто не плачеше. Одеше 

напред, веднаш по ковчегот, болна, но права. Јасно ја 

слушаше музиката, како да доаѓа од некоја празнина, и 

плачот на Смилка, тука до .неа, нездржлив, момински. Таа 

полека чекореше по плочките на улицата и крадум гледаше 

на луѓето по тротоарите. Гледаше да не се насмевне некој. 

Но, тие сите беа замислени и ги симнуваа капите. Некои 

жени од тротоарите плачеа. Тогаш таа беше толку болна 

што не можеше да плаче, само капаците на очите ја печеа и 

паѓаа надолу. Го чувствуваше плачот на жените од 

тротоарите и им беше благодарна. Потем престана 

музиката и пак почна. А Смилка непрестано плачеше. 

Боже, тогаш синот беше мртов, а таа не плачеше толку. 

 Зарем сега толку плаче зашто самата се чувствува мртва. 

И што не ќе има кој да заплаче на гробот нејзин. 

 



 5. — Тој отиде, тој отиде, мислеше потпрена на портата, а 

ветерот ѝ ги вееше полите на мантилот и низ раокопчаната 

блуза, шеташе по телото. Зошто не сече овој ветер! 

 А кога легна на креветот под прозорецот, загледана во 

парчето небо ишарано со сивите ветки од дрвјата, којзнае по 

којпат почна да тоне наназад, таму требаше нешто да се 

расветли, да се увиди. 

 Имаше шеснаесет години. Беше рана пролет. Таа пролет 

низ неа свиркаше топол развигор, брчеше школското ѕвано 

помешано со писокот на сирената и брчењето на авионите, 

стегнато во дланката умираше едно цвеќе и потоа паѓаше во 

правта на патот што водеше до зааолништето. 

 Еден ден не свирна градската сирена, не забрчеа 

авионите во благото синило на воздухот и малото цветче не умре 

во правта на патот до засолништето. 

 Приквечерината сива, натопена во жолтиот порој на 

сонцето, заседна во очите на гимназистките, а во очите беа 

притиснати сивите куќи, вијугавите улици и штотуку 

разлистените дрвја. И очите требаше замаглено да сјаат меѓу 

четирите домашни ѕида и на нив да ги ишараат желбите светли, 

сончеви. 

 Тој ја пречека пред порта со раскопчано палто и раце 

длабоко закопани во џебовите на панталоните. 

 Потем, молчејќи, одеа кон бавчите. Таму каде што на 

насипот, меѓу младите ливади, се протега пругата. 

 Меѓу расцутените дрвја, ја прегрна и таа како обично ја 

нотпре главата на неговото рамо и почна да тоне во пријатен 

страв. Потем седеа на тревата и гледаа како се одбиваат 

задоцнетите зраци на скриеното сонце од шините на пругата. 

Незабележливо ливадите стануваа сè потемни и потемни и тогаш 

се јави ветерот, прво полека и го разнесе мирисот на бензин и 

нафта што доаѓаше од градот. Гродот дишеше беизин и нафта. 

 Тој не зборуваше како обичню. Таа гледаше на неговата 

коса што сè повеќе ја поткреваше ветерот. Ѝ  беше мило што 



ветерот сè повеќе и повеќе ѝ ја поткрева косата и сосема се 

израдува кога му ја виде растурена по челото и преку очите. 

 — Колку е силен и топол овој ветер, — рече таа. 

 Ветерот свиреше на танките тревки од ливадите. 

 Таа потона во музикаа на ветерот и неговата топлина ѝ 

ги пламна образите и градите. 

 Погтем виде дека е веќе мрак, лесно проѕирен. На 

нејзините нозе лежеше неговата глава. Беше многу уморна и не 

можеше да се поткрене. Ѝ  се стори дека тој плаче. 

 — Нели ветерот е толку силен и топол, — рече тој. 

 Таа молчеше и убаво ја чувствуваше топлината на 

ветерот. Ѝ  се чинеше дека ако не беше ветерот, немаше да дојде 

до ова. Но таа не му се лутеше на ветерот, само ое мачеше уште 

еднаш да си претстави како тој со долгите прсти свири на 

тревките од ливадите. 

 Ѝ  ја држеше раката и гледаше низ проѕирниот мрак во 

далечината каде што се вкрстуваа шините од кои веќе не се 

одбиваше ни еден зрак. Таму, во далечнната, планината личеше 

на птица прострелана, чијшто поглед полека гасне. Потем не 

можеше да разбере зошто ветерот не може да го дигне од 

воздухот мирисот на бензин и нафта што го издишуваше градот. 

 Во воздухот се меткаше јато гаврани. 

 — Утре ќе врне, — рече тој. 

 Таа молчеше. 

 — Утре ќе врне и ќе има многу кал, — рече тој. Таа 

гледаше на јатото гаврани што крештејќи се меткаше во 

воздухот. 

 — А авионите ќе митролираат, — рече тој — и нашиот 

ветер нема да биде топол и силен . . . ќе ги крши гранките и од 

него ќе ни пука кожата на лицето и на ращете. А во зимо... Боже 

... снегот ќе ги завева карпите, а очите ќе ни солзат од студот ... 

 Таа не разбираше. Само чувствуваше дека ветерот ќе 

биде лут, дека ќе ги крши голите гранки и дека од него ќе им 

испукаат рацете и лицата. Чу како гавраните уште еднаш силню 



заграчеа и тој тивко рече: „Утре ќе врне и ќе има многу кал". А 

авионите ќе митролираат ... И таа знаеше дека утре ќе врне и дека 

ќе има многу кал и дека ќе митролираат авионите. Но не сакаше 

да мисли за тоа. Целото свое внимание сакаше да го насочи на 

стисокот на неговата рака и топлиот фијук на ветерот меѓу 

тревките од ливадите. 

 Потем, подалеку еден од друг, одеа накај дома. Ветерот 

трчаше гго нив. 

 Вечерта беше мирна и отсутно мислеше за тоа дека утре, 

а може уште кон полноќ, ќе врне дожд и дека ќе има многу кал и 

дека авионите ќе митролираат. 

 Рано изутрина лееше крупен пролетен дожд. 

 Улициге беа полни кал. 

 Кон пладне авиони ја митролираа германската колона 

камиони на патот. 

 Него го немаше. 

 

II 

 

 6. — ДОЈДОВ да ти помогнам, — рече Смилка. 

Таа знаеше дака ќе го рече тоа. Зарем нема ништо повеќе 

да рече? Веќе пет години сè тоа. Па и што друго? И 

навистина, таа не можеше да изнајде ништо друго. 

 Потем ја чистеа куќата и Смилка рече: 

 — Ти оди в црква, јас ќе исчистам ... 

 И така, пак задоволна и среќна, отиде в црква и кога 

се враќаше, пак мислеше како да ја задржи, со што да ја 

заприкажува. 

 — Сега ќе си одам, — рече Смилка кога се врати 

таа. 

 — Поседи, убаво ќе се наприкажуваме, — рече таа. 

 Кога испрекинатиот разговор стана неугоден, таа 

отиде за малку докујната. 



 — Сега ќе си одам, — рече Смилка кога се врати 

таа. 

 — Не, зошто? Поседи. Остани на ручек, убаво ќе се 

наприкажуваме ... 

 Смилка остана на ручек и таа ја гледаше и мислеше 

дека треба да ѝ  рече да не останува на ручек ако не ѝ  е 

пријатно, но копа ја виде дека сака да рече — сега ќе си 

одам: 

 — Јади, јади мила, имам и слатко ... 

 — Веќе навистина е време да си одам, — рече 

Смилка по слатките. 

 — Да, — рече таа. 

 Застана на вратата и гледаше по неа. Кога се сврте и 

уште еднаш ѝ  климна со глава, сакаше да ја запре, да ѝ  

рече ... дека ако не ѝ  е пријатно, и ако сето ова за неа е 

само измачување, да не доаѓа уште еднаш, да не останува 

на ручек. Но, кога зачекори по ходникот до надворешната 

врата: „Дојди пак. Јас сум толку сама" — рече таа. 

 — Да, ќе дојдам пак, — рече Смилка. И отиде. 

Зошто, зошто, рече, јас сум толку сама. Па, боже, јас сум толку 

сама! Смилка, мила моја, зошто не речеш — колку е убав 

ветерот? 

 

 

III 

 

 7. — КОГА ги виде свршени, како се водат под рака, таа 

не се штрекна. Само помисли дека е чудно тоа што дури сега 

увидува дека сево ова стана пред пет години, кога силниот топол 

ветер ја расеа својата смеа по улицата. 

 

 8. — Сега ќе си одам, — рече Смилка. 

 — Не, остани, — рече таа. — Можеме уште малку да 

поприкажуваме. 



Смилка знаеше дека треба да остане. Таа сакаше да остане. Иако 

знаеше дека на старата сè ѝ е многу добро познато, сакаше таа 

самата да ѝ објасни. Впрочем и немаше што да ѝ објаснува. Таа 

те мажи и тоа е сè. 

 — Јас се свршив, — рече Смилка. 

 — Да, — рече таа. 

 Смилка сакаше да заплаче. Зарем ништо повеќе од тоа — 

да. 

 — Сега ќе си одам, — рече Смилка. 

 — Да. Време ти е. 

 Од улицага мирисаше на зелено. Благ ветер ја надуваше 

завесата на прозорецот. Старата стоеше до завесата. 

 — Ние различно сакаме, — рече таа. 

 Смилка сметаше дека е глупо да ѝ рече дека во 

сегашниот маж сака да го види само нејзиниот син. Застана и таа 

до прозорецот и гледаше на улицата. Одеднаш ветерот ја 

исполни улицата. Плуштеше како развеано палто. Ја дигна 

завесата и им ја фјрли в лице. 

 — Боже, колку е силен и топол овој ветер, — рече таа и 

погледна на старата. 

 На лицето ѝ беше нацртан насмев. 

 — Д а . . .  Но ние нема зошто да се видуваме веќе ... Сето 

тоа некако е навредливо. 

 Двете го гледаа ветерот и мислеа едно. 

 Иимаше нешто утешно во тоа што ветерот беше силен и 

топол. Тој ја правеше потивка разделбата меѓу двете жени што 

требаше да го продолжат животот со различни спомени за еден 

човек. 



ПРЕСМЕТКА 

 

 

 

 

 

 

 

 

 

 ВО АГОЛОТ каде што лежеше девојката, се чу 

шуштење и тие молчеливо гледаа натаму. Потем почнаа да 

гледаат на себе и полека ги свртеа главите во поранешните 

насоки. Мислеа на она што го рече Црвенокосиот пред да 

настапи молчење — дека се чувствува блуткаво седејќи вака 

крај огнот. 

 — Како што сме овде начичкани, доволно му е да 

фрли една бомба и ниеден да не остане жив, — рече оној што 

беше свртен со грбот кон огнот. 

 — Ти си плашливец, Славе, — рече момчето што 

лежеше и веројатно дремеше. — Еј, Славе е плашливец, — 

рече. 

 — Освен таа, — рече Славе, покажувајќи на женското 

тело склопчено во аголот, — таа можеби ќе откине, далеку е. 

 — Всушност, зошто не спиеме, — рече младичот со 

разбушавена коса, што на бледата светлина изгледаше црвена 

како огнот. 

 — Зашто ое плашите, — рече момчето што лежеше и 

кого што го викаа, од неразбирливи причини, Главуч иако 

беше во главата ситен како и во целата снага. 

 — Само таа спие, — рече Славе. Погласно: 

— Сигурен сум дека спие. 

 — Можеме да спиеме, инаку зошто е Црниот надвор? 

— рече Цронокосиот, но не легна. Го натера задреманото 



момче до него да му завитка цигара. Мамчето што дремеше ги 

ококори очите и додека тие молчеа, им завитка на сите по една 

цигара. 

 Во колибата, набрзина склепана од вдолж расечени 

стебла, беа петмина. Девојката што лежеше во едниот агол и 

четворицата младичи околу слабиот оган, немаа повеќе од 

седумнаесет години и беа уморни. Цел ден сечеа дрва во 

шумата, зашто во градот луѓето ѕемнеа, а никаде не можеше 

да се набават дрва. Седеа сега будни крај огнот и знаеја дека 

нема да заспијат цела ноќ. Тоа го знаеја уште напладне, кога 

другите петмина заминаа со натоварените мазги да ги 

префрлат дрвата до подножјето на планината каде што врвеше 

џадето и од каде што со камиони требаше да бидат префрлени 

во градот. Момчето што лежеше помешечки веројатно беше 

на пат да заспие, кога одеднаш се тргна како боцнат. 

 — Не може да се заспие од вас, — рече. 

 — Запали му една цигара, — рече Славе. 

 — Кој ти пречи да спиеш, — рече Црвенокосиот. — 

Ние молчевме. 

 — Сега знаеш зошто некои луѓе стануваат пијаници, 

— рече Славе. — Мислам дека би сакал сега да сум пијан. 

 — Замисли, таа спие, — рече момчето што виткаше 

цигари. 

 — Добро утро, — рече Црвенокосиот. — Одамна 

спие. 

 — Знаеш зошто е тоа, — рече Славе. — Грижата за 

неа е префрлена на нас. Такви се жаните, знаеш. — Потем 

напрегнато гледаше дали ќе се помрдне снагата на девојката 

во аголот до кој одвај допираа зраците од огнот. 

 — Всушност, ние не сме малку, — рече момчето што 

се расони и што го викаат Главуч. — Во должина на десет 

километри, на секој втор киломеиар нè има по петмина. И пет 

стражи. И сите имаме пушки. 

 — И и Црниот го сметаш за отража? 



 Во тој момент надвор, одвај на дофат од слухот, се чуја 

чекори. Тоа ги вознемири, но никој не посегна кон пушките 

што беа крај нив. 

 — Ете ти го Црниот, — рече Славе. — Ете ти ја 

твојата стража. 

 По малку на влезот од колибата се покажа нешто што 

можеше да личи и на човек. 

 — Ете ти ја твојата стража, — рече Славе. 

 — Дојдов оо цигара, — рече чудовиштето со зарипнат 

глас и го симна кебето што го по криваше целиот, од главата 

до петиците. Сега можеше да се види дека и тоа е младич како 

нив, со црна, кадрава коса, одамна непоткастрена. 

 — И мислиш надвор да пушиш? 

 — Инаку ќе заспијам, — призна Црниот. — Освен 

тоа, страшно ,студи. 

 — А пушката, — рече Црвенокосиот, — кај ти е 

пушката ? 

 Црниот се збуни и потледна во своите раце, сериозно и 

внимателно, како да можело да му се изгуби негде меѓу 

прстите. 

 — Будало, — рече Црвенокосиот, а момчето што 

беше специјалист за виткање цигари му подаде една 

неверојатно голема. Црниот повторно се завитка во кебето и 

со нарвозни чекори потона во темнината. 

 — Не можам да разберам како може човек толку да 

оглупи, — рече Славе. 

 — Од вакви работи чувствувам дака стравот ми 

влагува в коски, — рече момчето што виткаше цигари. 

 Црвенокосиот по кратка пауза, со што го сврте 

вниманието на себе, рече: 

 — Не би сакал в гимназија да станува збор за ова. Да 

се потсмевнуаат оние мамини синчиња на кои им праќаме 

дрва. 



 — Ние сме глупи, — рамнодушно рече младичот што 

виткаше цигара. 

 Потем молчење. Славе имаше впечаток дека долго, 

многу долго молчеа. Тоа го умори. 

 — Да спиеме, — рече Славе и се тргна на страна, 

легнувајќи на сувото лисје. Полегнаа и другите. 

 — А можеби вечерва и нема да дојде, — рече 

Црвенокосиот легнувајќи до Славета. 

 Тој, тој можеби нема да дојде. Тие него го мразеа. 

Зашто само тој им беше на патот и ги откриваше во една 

светлина во која дотогаш се немаа видено. Тој цинички 

насмевнат човек. Славе го замислуваше како грамада, 

исправена, цврсто поставена на своите нозе. Спие негде во 

шумата сè додека не заминат половината од луѓето со мазгите, 

а потем во глувите ноќи фрла бомби и некакви запалливи 

течности на колибите. 

 Црвенокосиот го мувна Славета во слабината. 

 — Мислиш дека спие, — рече Црвенокосиот. 

 — Кој, — глупо праша Славе. 

 — Се знае, таа, — рече Црвенокосиот. 

 — Ах, по ѓаволите, — рече Славе. — Многу ѝ  е гајле 

нејзе. Спие. 

 — А што мислиш, зошто не отиде со мазгите? И 

овојпат не отиде. 

 — Не сакам да мислам, — рече Славе. 

 Црвенокосиот се подоближи до него. 

 — Не мислиш ли дека остана поради некого, — рече 

тој. 

 — Да, веројатно е тоа, — рече Славе. 

 — Би сакал да знам за кого, — рече Црвенокосиот 

воздивнувајќи. 

  



 — Е, за тоа прашај ја неа, — рече Славе веќе 

изнервиран. 

 Всушност и Славе мислеше дека остана поради 

него. Како што мислеа и другите. Но таа беше еднаква со 

сите, и тоа го навредуваше. Дури откако дојде таа во 

нивната колиба, почна да мисли дека е подобар и поубав и 

поумен од другите и тоа на извесен начин го измачуваше. 

 Огнот полека згаснуваше и во колибата стануваше 

сè погуста темница. Откако легнаа, можеше да се чујат 

сите таинствени и возбудливи шумови што доаѓаа 

однадврр. Славе се вслушуваше во секој шум и му се 

чинеше дека надвор се одвива некаков чуден, за него 

непознат живот. Се фати себе си во желбата да остане 

засекогаш непознат за тој живот каде што може да постојат 

само силните и разбра дека е тоа стравот. Стравот од оној 

човек што вечерва веројатно ќе дојде со намера да го убие, 

тој гаден, тој прроклет човек. 

 Но не сакаше повеќе да мисли за тоа. Не сакаше да 

ги слуша шумовите однадвор, сакаше да се оттргне од сето 

тоа и да се најде сам во себе. Тој напор не беше попуст. Во 

едан момент му успеа да се почувствува сосема мирен и 

буден и сфати дека всушност не е толку ништо страшно, 

зашто очите на Црниот сега се отворени четиринаесет и 

дека оној човек всушност ништо не им може. Тогаш 

погледна во аголот каде што лежеше девојката, но сега 

темницата беше толку густа што не можеше ништо да се 

види. За кого дојде, и за кого остана, помисли Славе, но 

тоа прашање веќе не си го зададе самиот на себе. Тој веќе 

разговараше со неа и сосема бессрамно ѝ  велеше дека ја 

сака, ја наречуваше со оние свои имиња што ѝ  ги 

упатуваше безгласно толку ноќи и ја милуваше по косата, 

по градите, по бедрата, сегде. Се тргна од таа чудесна 

возбуда и го напна погледот. Му се чинеше дека сè е 

возможно во овој прекрасен момент. Треба само да се 



поткрене на лактовите и да доползи до неа. Тоа е толку 

едноставно. Таа е будна и го очекува. 

 Се поткрена на лактовите, но во истиот момент се 

помрдна и Црвенокосиот до него. Се разбира дека се будни 

кога им влегол стравот в коски, помисли и се сврте на 

другата страна. Но со својата непобитна логика тука се 

наметна и прашатьето: ами ако не се будни? И сфати дека 

нема смелост да ѝ  пријде на девојката, декасе сомнева во 

можноста да дошла таа, тука поради него. Но тие се будни, 

тие се будни, повторуваше во себе и сè поради оној човек, 

поради тоа копиле што се мува околу колибите. 
 Се почувствува слаб и немоќен, сè уште дете. Да 

беше некој друг, мислеше, да беше некој друг досега 

кајзнае колкупати ќе ја имаше. Да не беше оној човек што 

ги плаши како пилци. Тоа човечиште со оформено лице, со 

мускули како камен. Се фаќаше со рацете по бедрата, по 

надлактиците, по рамениците и сакаше да поверува дека е 

маж што може да ја зграпчи, да ја извлече од оној нејзин 

ќош и да ја впие сета во себе. Но попусто, зашто таму 

негде надвор стои исправен и насмевнат оној човек, го 

поттурнува со едната рака, а со другата ја зграпчува неа и 

го фаќа патот кон шумета, како волк што својот плен го 

префрла преку вратот на своите плеќи. А тој седи 

беспомошно со стегнато грло и сè што може да направи е 

да се сврти и да заплаче. Тоа толку го болеше што откри 

дека во моментот е во состојба да убие. Да го убие тоа 

лице. Да остане сам. Да му го одземе пленот. Трепереше, 

но сега веќе не од страв, туку од некаква луда страст. Тој 

ќе остане буден и ќе го дочека, ќе го убие. 

 — Се тресеш, — одвај чујно прошепоти 

Црвенокосиот. 

 Но тој молчеше, се преправаше дека стпие. 

 — Еј, целиот се тресеш, — рече Црвенокосиот. 

Но тој пак молчеше. 



 Тогаш Црвенокосиот полека стана, се доближи до 

згаснатиот оган и откако виде дека не може повторно да го 

разгори, зеде едно од своите ќебиња и го префрли преку 

Славета. 

 Славе немаше време да помисли за ова. 

 Однадвор првин до нив довтаса еден продорен 

крик, а миг потоа екна истрел. Потем брзи чекори по 

тревата. 

 — Го убија Црниот, — рече некој и сите рипнаа на 

нозе. 

 Како настрвен, Славе ја .дофати пушката и, не 

гледајќи ништо во темнинагга, јурна кон излезот. 

 Но таму, вџашен, веќе стоеше Црниот. 

 — Го видов, — рече тој. — Веројотно го ранив. 

 Црниот немаше повеќе зборови. 

 — На каде избега? — рече Црвенокосиот. 

 — Накај шумата, — рече Црниот. 

 — По него, — го чу својот сопствен глас Славе и 

истрча. 

 Припукаа и од другите колиби. Славе трчаше 

држејќи ја во едната рака пушката и не гледаше ништо. Се 

чудеше како тоа да не може да го поврати видот и трчаше, 

трчаше. 

 Тогаш го чу нејзиниот глас: 

 — Не издвојувај се, ќе те убие, — и нему му се 

стори дека тој глас толку моли што всушност ова 

предупредување можеше да значи и обично сожалување. 

 — Јас ќе го убијам, — помисли и се сврте назад. 

 — Разретчете се, — рече, — ќе го опкружиме. 

Никој да не пука додека не го види, како што беше 

објаснето. 

Додека го зборуваше ова, можеше да види дека не се 

оддалечиле многу од колибата. До шумата имаше уште 

добри стотина метри. 



 — Разретчете се, — рече и потрча кон шумата. 

Потем можеше да ги чуе како трчаат по разни насоки. 

 Чувствуваше дека ќе го изневерат силите. Сега, 

одеднаш, пред влегување во шумата, му навреа чудни 

желби: сакаше да легне, веднаш да заспие. Да ги испружи 

убаво нозете и целата снага и да не мисли ништо. Но бргу 

се ослободи од таа состојба и рече со шепот, повеќе од 

потребата да не се чувствува сам: треба да размислам. Сега 

тоа човечиште, мислеше, мора да е уморено, зашто и тој, 

сепак, има нозе. Но да не стаса до својата дупка, да не му 

се даде можност да се вовлече во сигурноста на нејзината 

длабочина, зашто сè ќе пропадне. И внимателно, треба 

многу внимателно со него, зашто тој сепак е засолнет и 

убаво вооружен и ако не си доволно претпазлив, слободно 

можеш да одиш по ѓаволите. Ова му се виде важно и го 

натера да се прибере, убаво да се расони пред да влезе во 

шумата, во нејзината темно-влажна и студена утроба. 

 Судејќи по белузлавите петна на источната страна 

од шумата, полноќта одамна беше одмината. На чистината 

на која се наоѓаше Славе дуваше слаб, но остар ветер што 

во куси налети му се лепеше по кожата. Шумата знаеше да 

биде непроодна. Славе внимателно зачекори крај првите 

стебла. Потем како настрвеню животню се вслуша ако 

може да чуе чекори, или некаков шум. Но сè беше тивко и 

темно до болка, до изнемоштување. 

 Човекот, по сè судејќи, овојпат не ќе можеше да се 

откине. Славе знаеше дека сите колиби се на нога и дека 

според однапред договорениот план ќе го стегнат во таков 

обрач од кој не ќе може да се откине ако се малку 

повнимателни. 

 Но за Славета не беше важно тоа што човекот ќе 

биде фатен. За него беше важно тој, токму тој да ја сврши 

оваа работа. Да се види со него лице в лице, да му се 

насмевне, да го види стравот, ужаоот во неговото лице 



кога ќе му ја насочи в гради кусата цевка од италијанската 

боева пушка. Беше возбуден од визијата на оваа иднина на 

дофат од раката, толку возбуден што повторно затрепери 

во некаков страсен трепет што му ја вкочануваше мислата 

и му го ослабуваше слухот и видот. Бргу се тргна од тој 

занес и откако убаво ја наслуша околината, заклучи дека 

човекот не можел далеку да зафати. Кога Црниот спука по 

него, со страв во петиците тој има прснато кон шумата. А 

стравот носи лоши мисли и истоштеност и кога конечно ќе 

овладее, го спушта својот најстрашен крак од полип — 

рамнодушноста кон ситуацијата во која се наоѓаш. Може 

ли тој човек бавно чекорејќи и внимавајќи да не направи 

никаков шум. 

 Мора да е овде негде во близина, мислеше. Каде 

што најмалку можеме да го очекуваме. 

 И Славе ѝ  се предаде на таа можнюст. Се потруди 

во темницата да определи на кое место се наоѓа. Човекот 

при бегањето го фаќал најкусиот пат до шумата, во тоа не 

треба да се има сомневање. Славе со задоволство, 

помешаню со страв, установи дека е на прав пат. Ги 

познаваше убаво шумските честаци на овој терен и само 

ако го послужи среќата, ќе успее. Се плашеше само во овој 

занес да не направи бука околу себе и да не му се открие со 

тоа. Оваа мисла полека овладуваше со својата вџашувачка 

моќ и во еден момент Славе се најде под силата на 

впечатокот дека во шумската темнина, негде од нејзината 

непроѕирна длабочина, почива на него подбивен, спокоен 

поглед. Но повторно се врати на мошне уверливата мисла 

дека оној е уплашен и дека немал ни време, ни желба да се 

бави со можните детали од ситуацијата во која се наоѓа. 

Вешто потскокнувајќи од стебло до стебло, Славе се упати 

кон најблискиот честак. Побрзо, побрзо, се силеше себеси, 

зашто работата требаше да биде свршена пред да пробијат 

зраците на сонцето во шумата. Тогаш човекот ќе беше 



надвор од секаква опасност, зашто лесно ќе можеше да го 

скрие оружјето и со рацете во џебовите мирно да помине 

низ шумата, како обичен селанец, минувач што тргнал за в 

град. 

 Во шумата, иако беше крајот на ноември, се 

чувствуваше пријатна топлина и влага. И беше тишина, 

наполна предутринска тишина. Само одвреме навреме ќе 

пркнеше птица и нејзиниот краток крик бргу стивнуеаше. 

А ветерот што се откинуваше од крошните на високите 

дрвја само ја засилуваше таа тишина, зашто тој шум беше 

непроменливо едноличен. Едно напнување на погледот кон 

источната страна, можеше да ги открие белузлаво 

синкавите петна во воздухот, што покажуваа дека муграта 

се протегнала со сета своја снага од која ќе се роди студено 

и чисто утро, со заруменети од студот образи. Во шумата 

стануваше сè повидливо и тоа го плашеше Славета. Зашто 

во овој случај, успехот не го донесуваше јачината на 

желбата за победа. Ќе победеше оној што ќе го забележеше 

прв својот непријател и тоа го натера Славета да биде 

попретпазлив. Насочувајќи ја пушката право пред себе, 

Славе нечујно влезе во честакот. 

 При секој чекор се вслушуваше не ќе открие ли 

некаков сомнителен шум и гледаше со широко отворени 

очи иа сите страни. Но од никаде ништо. Само оној 

постојан и едноличен шум на ветерот во крошните на 

дрвјата и повремените птичји крикови. Славе спретно се 

мушкаше низ честакот, се вслушуваше како надразнето 

ловечко куче, и сè повеќе веруваше дека ќе успее, дека ќе 

го најде тој човек, дека ќе го убие. Тој се ужасна од оваа 

мисла, поправо од оваа желба да убие. Зашто, тој 

навистина одеше да убие. И не сакаше да проверува дали 

го прави тоа поради двајцата овои другари на кои 

запалената колиба им остави лузни што ќе ги носат долго, 

или затоа да се увери себе си дека е човек, дека е човек 



што може да убие. Од влажната топлина во честакот и од 

мислите што тежеа во него се потеше по целото тело и се 

плашеше да не попушти со контролирањето на самиот 

себе, да не го обзема она расположение на рамнодушност 

кон сè, да не се почувствува исплашан и истоштен и 

обземен од желбата да легне на умреното лисје, да се 

испружи целиот, да заплаче над нешто, да заспие без една 

мисла во главата и да се разбуди во друг, во некаков друг, 

непознат живот. 

 Сега беше токму во средината на честакот и клекнат 

на колена се потсетутваше за најскришните места. Пред 

два дена сечеа таму, на западната страна од честакот. 

Откако ги испита убаво уште пред да почнат со работата 

сите скришни места во частакот, се погрижи да се најде во 

групата шго ќе сече со девојката. А при првиот одмор, 

успевајќи вџашено да го долови нејзиниот поглед и 

настојувајќи што подолго да го задржи во својот, со 

назачки чекори, гледајќи ја сè така в очи, зајде во честакот. 

Попусто ја чекаше во едно од скришните места половина 

час, колку што траеше одморот. Таа не дојде. Го болеше 

тоа по целата снага во која осван болката немаше ништо 

друго. Внимателно се извлече од честакот и ја побара со 

погледот. Ја најде на истото она место загледана во 

насоката каде што се упати тој пред половина час. Но од 

тоа не му беше полесно и она физичко неспокојотво не го 

напушташе цел ден. 

 Клечеше сега на колана и чувствуваше дека е 

неспокоен, неспокоен на подруг начин отколку што тоа 

беше оној ден. Зашто, сега просто го мирисаше, просто го 

чувствуваше присуството на оној човек во честакот. Со 

секој дел од својата снага знаеше дека е тука негде, скриен, 

со омраза и подбив во погледот. Но Славе ќе го убие тој 

поглед. И полека, внимателно растргнувајќи ги гранките 

од пред себе, продолжи да навлегува во честакот. 



 Ветерот во крошните на дрвјата се смири и 

студените петна на утрото почнаа подобро да се 

чувствуваат. Негде во далечината Славе можеше да чуе 

пригушени гласови што требаше да значи дека барем две 

од групите се состанале. Гласовите набргу стивнаа и Славе 

се помачи да се присети од каде точно дојдоа за да 

предвиди приближно каде ќе се појават кога ќе се 

приближат. Додека стоеше така размислувајќи, до слухот 

му дојде одвај чуен шум. Доаѓаше негде оттука, од 

непосредната близина. Се притаи. И додека чувствуваше 

како му попушта силата во сите зглобови на снагата, 

шумот се повтори уште еднаш и овојпат баше 

пократкораен и посилен. 

 Немаше сомневање — во честакот имаше уште 

некој. Славе до болка ги отвораше очите, но тие го 

изневеруваа. Некакви разнобојни кругови се сплеткуваа 

едан во друг и ја затапуваа остринаа на неговиот потлед. 

Тој сепак успеа да се доближи до еден густ џбун и зад таа 

сигурност се подисправи на колениците. На некои 

дваесетина метри, цврсто потпрен на едното колено, со 

плеќи свртени кон Славета, стоеше Т ОЈ  . . .  Човекот 

облечен во селски алишта и не насетуваше што има зад 

својот грб. Целиот беше претворен во слух и вид и онака 

потпрен на едното колено изгледаше необично голем. 

Целото негово внимание беше вперено во насоката од каде 

што доаѓаа гласовите. 

 Славе отпрвин се израдува. Тој е мој, мислеше. 

Овојпат нема да ми побегне. Но одеднаш, со молскавична 

брзина, низ свеста му помина мислата: а што ќе станеше да 

беше тој свртен наваму? Славе немаше време да заклучи 

дека е уплашен. Само чувствуваше дека почна да се тресе 

со целата снага, како да е утринскиот воздух студена 

поплава шго го завиткала во своите пазуви. Се плашеше 

дека секој момент може да му затропаат забите и тој шум 



да го издаде, па цврсто, до болка ги стегаше вилиците и 

чувствуваше дека во овие мигови е немоќен и дека секој 

момент поради стегнатоста во грлото може да заплаче. 

Сепак настојуваше да се прибере и знаеше дека ќе успее во 

тоа, но да не биде премногу доцна, кога ќе ја свршат 

работата оние што пребарувајќи ја шумата се 

приближуваат наваму. 

 Успеа бесшумно да се тргне еден чокор назад. 

Потем прилично спокојно, како да не го прави тоа тој, ја 

крена пушката и ја впери во грбот на непознатиот што сè 

така напнато гледаше во насока на гласовите, кои уште 

еднаш не се повторија. Во еден момент му се стори дека е 

сосема мирен и поубаво ја зеде на нишан левата плешка на 

човекот. Но не пукна. Сега тој се чувствуваше голем и 

силен, со цврсти раце. Усните сами му се развлекоа во 

подбивна насмевка. Тој сфати дека пленот во никој случај 

не може да му побегне. Дали е преплашен сега, мислеше 

Славе држејќи го на нишан. И одеднаш го обзеде силната 

желба пред да го убие тој непознат човек, да му го види 

лицето, да се насмевне и да му ги прониже градите. 

 Брз како мачка се засолни поубаво и најде еден 

поголем камен. Потоа се постави така што кога ќе се сврти 

на шумот, непознатиот да му остане свртен со градите. 

 Го фрли каменот и пред тој да падне го прицврсти 

кундакот на пушката подобро во зглобот на рамото. 

Веднаш, со тапиот шум на каменот, човекот како рис се 

сврте на таа страна и го впери својот автомат. Славе 

можеше да го види неговото црно, обрастено лице, сето во 

некаков ужас и очите што шараа со својот молскавичен 

поглед на сите страни. Истиот момент, веројатно на некои 

стотина метри во длабочината, се зачуја гласови. Човекот 

како луто животно в кафез се вртеше на сите страни. Кога 

повторно се најде свртен со градите кон Славета, тој 

цврсто го притисна орозот. Човекот веднаш крикна и 



испуштајќи го од рака автоматот се фати за десната страна 

на градите. Потем полека, како што станува тоа на 

дилетантските претстави, падна. 

 Славе излезе од зад џбунот и пред да сфати токму 

што станува, почна да ги довикува своите. А тие натрчаа 

од сите страни и со чекори што тапо удираа по влажната 

земја. На Славе му се чинеше дека тоа нивно доаѓање трае 

бесконечно, а сакаше веднаш да ги види тука крај себе, и 

место тоа го имаше само тапиот шум од нивните чекори. 

 Се сврте кон човекот што лежеше погоден. Не беше 

мртов. Лицето му беше стегнато од болка, а очите 

затворени. Славе се доближи до него. Се загледа поубаво. 

Можеше да види дека е тоа човек на околу четириесет 

години со прилично изретчена коса. Тапо гледаше во таа 

непозната физиономија на болката и полека почна да 

трепери. Тоа треперење толку брзо се засилуваше, што 

Славе имаше впечаток дека целата облека ќе му падне од 

снагата. Човекот кратко екна, потем ги отвори своите 

ситни, црни очи со зацрвенети белки. Славе трепереше и 

гледаше во тие очи и уште повеќе трепереше кога сфати 

дека од тие очи зрачи матен поглед што не може да го 

дофати тоа треперење во својот светол круг. Веројатно му 

изгледа како огромна сенка, помисли Славе и без да знае 

точно зошто, се насмевна со растреперените усни. Потем 

можеше да ги чуе чекорите на своите другари што татнеа 

тука негде во круг и како збеснат почна да ги довикува. 

Тие бргу навлегуваа во честакот и веќе беа тука. 

 Сега Славе почна да разбира каде се наоѓа и што се 

случува. Полека се смируваше и гледаше во лицата на 

своите другари што до вџашување беа изненадени. Тие 

стоеја неколку чекори подалеку од Славета без збор. 

Гледаа во него, а не во човекот што лежеше на земјата, 

која под него беше крвава. 



 — Верајатно е убиен, — рече Славе со глас што 

одвај излегуваше низ неговите суви, изгризени усни. 

 По овие зборови, момчињата се развражаа и му се 

приближија иа Славета, чукајќи го по плеќите и 

рамениците. Потоа натрчаа кон човекот на земјата. Славе 

пак остана сам, на неколку чекори оддалечен од нив. 

Потем тие повторно го опкружија, а доаѓаа и други. 

 — Како се случи, — прашуваа. 

Сакаше да ме убие, — рече Славе, и овој одговор му се 

виде логичен и единствено можен и самиот остана 

необично возбуден од таа вистина. Потем раскажуваше 

како се случи тоа до најеитните детали, не пропуштајќи да 

рече нешто и за силниот страв што го претрпел. 

 Кој како ќе придојдеше прашуваше, а Славе 

одговараше: 

 — Сакаше да ме убие, — и не можеше да 

раскажува потаму и само повторуваше — Сакаше да ме 

убие, тој сакаше да ме убие, — и сите знаеја дека е тоа 

вистина. 

 — Што да правиме сега, — рече Црниот. — То ј е 

уште жив. 

 Ова го натера Славета да се тргне, правејќи си пат 

со рацете да излезе од купчето младичи околу него и да се 

доближи до човекот. Тој сега стенкаше. Славе гледаше 

право во неговото лице, не мислејќи скоро ништо и дури 

кога го поткрена погледот, можеше да види дека девојката 

со некаква крпа му ја бришеше крвта од градите. До неа 

стоеја уште две девојки со шамивчиња во рацете. Таа го 

фрли шамивчето со кое му ја бришеше крвта, молчеливо 

зеде друго од раката на едната девојка. Потем рече: 

 — Ќе умре. Мислам дека ќе умре. 

 — Сакаше да ме убие, — рече Славе. 



 Таа го крена својот топол поглед кон него и на 

Славета му се стори дека таа топлина не е за него, па и не 

сакајќи рече: 

 — Тој сакаше да ме убие. 

 Таа го симна погледот кон човекот и не рече ништо. 

Потоа притисна со шамичето на раната што крвареше. 

Откако виде дека со овие крпчиња не ќе успее ништо, се 

сврте кон девојките и рече: 

 — Треба да го пренесеме до колибагга. Момци, ќе 

треба да го кренете и да го пренесете таму до колибата. 

Момчињата послушно го кренаа човекот и внимателно 

носејќи го, тргнаа. Таа одеше веднаш зад нив, а Славе 

неколку чекори зад неа. 

 Таа сака да го оживи, помисли Славе. Го доболе 

прво оваа мисла, но таа болка стана уште постварна кога 

виде дека е тоа и негова желба. Гледајќи ја како чекори по 

нерамнините со разбранети колкови, Славе се засрами што 

по навика заостанува и што всушност очекува и таа да се 

издвои и да му се приближи. И му стана јасно дека сега 

првпат ја посакува некако поинаку, а не само како тело 

полно со тајни. Сега му беше потребно само да го допре со 

своите добри раце, па да смири, да утеши нешто во него, и 

убаво знаеше дека тоа може да го направи само таа. И 

побрза да ја стаса групата што го носеше искрвавениот 

човек. Потоа го печеше, го болеше во плеќите нејзиниогг 

поглед. 

 Излегоа од шумата. На голината веќе почнало 

синкаво сивото утро. Се доближуваа кон колибата. Славе 

со изненадување забележа дека девојките се веќе таму и 

дека држат санитарен материјал во рацете. 

 Го положија човекот пред влезот во колибата и 

девојките веднаш се ангажираа околу него. Славе гледаше 

како таа со вешти движења му ја раскопчува ленената 

кошула, му ја брише крвта, а другите ѝ  помагаат во тоа. 



Зашто токму таа најмногу се ангажира, помисли Славе и за 

миг повторно ја почувствува онаа стара омраза кон 

непознатиот. Но не се задржуваше повеќе на тоа и полека 

стана од местото каде што седеше, гледаше што станува и 

се упати кон задниот дел од колибата каде што веројатно 

немаше никого. Сакаше да биде сам. Но уште при првиот 

чекор виде дека е тоа невозможно. Сите погледи беа 

вперени кон него. Тој беше херој. Полека тргна. Кога стаса 

на аголот од колибата, се сврте. Тие доаѓаа по него. Кога 

застана тој и тие ги успорија чекорите, сè додека нивното 

одење не заприлега на некакво движење што напредуваше 

милиметарски. Славе отплукна в страна, заврте кон 

задниот дел на колибата и се потпре со плеќите на 

расечаните стебла. 

 Групата полека му се приближуваше, молчеливо и 

таинствено.. Тие застанаа во полукруг, малку оддалечени 

од него. Црвенокосиот му се подоближи. 

 — Би требало да се одмориш, — рече 

Црвенокосиот. — Мислам дека би требало добро да 

прилегнеш и да се одмориш малку. 

 — Како можам да го направам тоа, — рече Славе 

налутано. — Како можам да го наиравам тоа кога се 

влечете по мене и не ме оставате на мир. 

 — Црниот пали таму оган, ќе ти биде потопло, —

рече Црвенокосиот. 

 — Би сакал да се починам, — рече Славе. — Би 

сакал малку да сум сам. 

 — Се разбира, — рече Црвенокосиот. — Кој ѓавол 

се збирате околу него ? 

 — Па еве и ти си тука, — рече некој од групата. 

 — Јас сум му пријател, будало, — рече 

Црвенокосиот. 

 — Да, навистина, а ние го мразиме, нели? — рече 

оној. 



 — Можеш да престанеш со тоа, — рече 

Црвенокоосиот. — Знаеш како е кога сум малку лут. 

 Момчето што знаеше да витка убаво цигари, се 

издвои од групата и му се приближи иа Славета. 

Внимателно му ја подаде свитканата цигара. 

 — Залепи ја сам, — рече. 

 Славе, додека го лижеше крајот од хартијата, 

забележа дека устата му е сосема сува. Со растреперена 

рака Црвенокосиот му ја запали цигарата. Уште при 

првиот чад Славе помисли дека е тоа единственото што му 

требало. Длабоко да вовлекува чадови и да биде сам. 

 — Оставете ме, — рече Славе. — Оставете ме сега 

за малку. 

 Црвенокосиот прв тргна, а по него сите. На аголот 

се свртуваа да го видат уште по еднаш. Остана сам. 

Гледаше прудолу по острите падини сè до полено што се 

пружаше во далечината и што беше прошарано со магла. 

 Во едан миг му се стори дека целиот настан  се 

случил многу одамна и едно спокојство за кое знаеше дака 

е лажно, полека помина низ него. Сакаше да се чувствува 

обично, да заборави на муграта во честакот, да ѝ  се 

предаде на насладата што можеше да му ја пружи цигарата 

од убав домашен тутун. Но тоа сега беше невозможно. Не 

можеше сега да се варати во она момче што мисли само на 

возбудливите колкови од една девојка со големи очи, 

исполнети со мекоста на влажен сјај.  Почна да му студи и 

тој посилно повлече од цигарата. 

 Таму, зад колибата, се чу засилен жагор. Од 

откинатите зборови што стасуваа до него можеше да 

разбере дека човекот умрел.  

 Ова уште повеќе го возбуди и го засили неговото 

нерасположение. Кога во еден момент ги допре рацете до 

лицето, го погоди необично чувство дека рацете, тие убави 

раце со долги прсти, не се неговите раце. Почна со нив 



помамно да се фаќа по лицето, по вратот, но чувството 

дека сето тоа не е негово, дека тоа го прави некој друг, не 

го напушташе. Главата му падна на поткренатите 

коленици. 

 Ја почувствува кога дојде таа, но не најде ја крене 

главата. Таа виде дека плачел или можеби дека сè уште 

плаче. 

 — Тој умре, — рече таа. 

 — Знам, — суво одговори Славе. 

 И самиот не знаејќи зоштоо, нејзиннте два збора му 

се видоа до болка навредливи, па рече: 

 — Ти сакаше да го оживиш, нели? 

 Таа извесно време молчеше. Потем рече: 

 — Мислев дека ќе ти помогнам. Мислам дека сакав 

да ти помогнам. 

 — Добро, — рече Славе. — Остави ме сега. 

 — Тешко ти е, — рече таа. — Мислам дека си 

болен. 

 Славе молчеше со лице скриено меѓу коленицише и 

со лесно движење на главата се обидуваше да ги истрие 

залепените солзи на лицето од панталоните. Почувствњва 

потреба да се довери, да рече нешто искрено, вистинито, и 

да не се засрами поради тоа. 

 — Тешко ми е, — рече Славе. — Мислам дека ќе се 

разболам. Ако не успеам да заспијам. 

 — Појди да спиеш, — рече таа. 

 — Остави ме сам, — рече Славе. — Дојди подоцна 

да ме разбудиш. Сакам ти да ме разбудиш. 

 Таа постоја уште малку и потем со лесни чекори се 

оддалечи. Славе чувствуваше дека таа ќе дојде да го 

разбуди. Почека уште малку додека другите одеа кон 

шумата на работа, потем стана и се упати кон влезот на 

колибата. Можеше да ги види како се оддалечуваат во 

насока на шумаша и како му мавтаат со раката. Се сврте 



наоколу, но нигде не можеше да го види убиениот. Го 

засолнале негде. Кога застана на влезот оо колибата и 

погледна пругоре кон планинските врвови, можеше да 

види дека веќе од поодамна е ден и дека сонцето ги пушта 

своите скудни зраци низ густите облаци што се заканувааг 

со студен дожд. Имаше впечаток дека со својата снага ја 

исполнил целата врата. Иако сакаше што побргу да влезе, 

сè уште стоеше до вратата, замислен и загледан негде, како 

да бара нешто во просторот, некоја своја штотуку загубена 

мисла. Кога се сврте кон длабочината на колибата, му се 

стори дака ќе ја најде неа таму. Но кога виде дека колибата 

е празна, не се вознемири, знаеше дака таа ќе дојде. Тоа му 

годеше. Се почувствува голем. И несреќен. 



ПОСЛЕДЕН КРУГ 

 

 

 

 

 

 

 

 

 

 

ПРВО ДЕЛЕЊЕ — УЛЕРА 

 

 — ДЕЛАМ — не делам. Последен круг, — рече 

најстариот од четворицата поднаместувајќи ги очилата на 

големиот, црвен нос и гледајќи како безволно тројцата 

партнери се согласуваат со неговиот предлог. 

 — Веќе е три часот, — рече тој подавајќи го 

шпилот со карти лево од себе да му сечат. Десно од него 

беше некогашниот трговец. Тој стави монети за блинд. 

 — Може? — праша носот кога ги подели картите. 

 — Уште по двесте па ќе може, — рече трговецот 

откако сите прифатија, побара две карти. 

 — Сега се мои, — помисли стариот што делеше 

гледајќи го третиот крал меѓу своите прсти. „Ас и дама 

како четврта и петта, тоа не е лошо", помисли и почна низ 

очилата самоуверено да ги набљудува партнерите што ги 

„кибицираа" картите. 

 — Чип, — рече главниот книговодител на 

претпријатието кој седеше до трговецот и кој никако не го 

поткреваше погледот од своите развиени во широко 

ветрило карти. Студентот што седеше до него, побара прво 

да размисли, а потем стави на грубата штица од 

импровизираната масичка илјадарка. 



 „Сега се мои", самоуверено помисли стариот и 

веднаш стави три илјади. Трговецот почна да мрда на 

своето столче. 

 „Мои се, мои се", помисли по којзнае којпат 

стариот, очекувајќи го одговорот на трговецот. 

 — Пот, — рече трговецот и продолжи да гледа во 

своите карти. Сега стариот гледаше во главниот 

книгаводител кој сè уште не беше го поткренал погледот. 

Токму зад него беше малата сијаличка подисправена на 

танкото столпче од шаторот и светлината паѓаше рамно во 

тилот на човекот така што неговото замислено лице имаше 

некаква чудна комбинација од сива и жолта боја. 

 „Како мртовец", помисли стариот и почна уште 

повнимателно да го загледува. Книговодителот молчеше. 

Не, се сепна стариот, не како мртовец, а како болен од 

улера. Оваа споредба реско го онерасположи и тој пак 

погледна во своите карти. Одеднаш почувствува недоверба 

во своите три крала, асот и дамата, во кои пред малку 

толку беше сигурен, зашто пред тоа исфрли ас и десетка. 

Книговодителот сè уште размислуваше. Стариот пак го 

погледна и за миг се сепна, зашто почувствува 

неодменлива потреба да ја изрече гласно својата мисла — 

па тој наполно личи на болен од улера. 

 Прво во соседството сите се смееја, зашто човекот 

гласно пцуеше во задниот двор обраснат со метли и 

севездан оттаму се појавуваше превиткан и премален, а тоа 

на луѓето им причинуваше забава, зашто беше недела и 

сите беа пред портите, избричени и облечени во нови 

алишта, па им беше пријатно да се шегуваат за сметка на 

несреќникот, велејќи дека од изутригаа осван панталоните 

ништо друго не држел в раце и дека ако потрае тоа така цел 

ден, ни Марко Крале не ќе има смелост да ја помине 

улицата. А човекот не престануваше да пцуе, се жалеше на 

имела во главата, и дека треска од корен го тресе. Ама 



шегата не траеше долго, зашто истата работа се повтори со 

уште двајца или тројца во текот на денот, а кога една од 

жените се сети дека жена му на човекот пред три дена, кога 

овој се варатил дома трештен пијан го колнела улера и 

јаникара наедно да го удрат зашто пие како смок, а ваму 

децата голи и боси и така натаму, и кога уверено рече „таа 

е виновна", луѓето по ред ја испцуваа, но и сериозно ее 

замислија, затворајќи ги портите уште пред првиот мрак. 

 Како улерата да го фркнала, помисли стариот 

гледајќи во човекот што вкочането ги држеше картите. 

Сега ќе ти фрли, си рече. И навистина, книговодителот 

промрморувајќи нешто неразбирливо, ги остави картите. 

 Чудо дека не умре, помисли стариот и се загледа 

сега во студентот. Но нешто го влечеше да го врати 

погледот на книговодителот. Сега овој гледаше во своите 

испружени раце, што на светлоста се чинеа како 

мртовечки. 

 Луѓето таа вечер не спиеја спокојно, а некои 

воопшто не заспаа. Посмелите се решаваа да влезат во 

куќите каде шпо имаше болни, давајќи разни совети за тоа 

како да се спречи болеста, неуморно пикајќи во устите на 

болните филџани со винска киселина и жолчка од јајца, 

зашто тоа наводно мошне „стегало". Па сепак некои 

прагови изутрината осамнаа потурени со млеко од вар. 

 Веќе на пладнето во градогг владееше вистинска 

паника. Луѓето се колебаа меѓу улера и дијарија, па сепак 

сите беа наполн вџашени од фактот дека беа забележани 

неколку смртни случаи, што потам, во чаршиските 

прераскажувања од уста на уста, прераснаа на неколку 

десетини. 

 Случаите беа набргу испитани, на граѓаните не им 

беше речено ништо одредено, а градот сепак веднаш беше 

затворен. По улицигте почнаа да никнуват некакви 

специјални знаци што ги разбираше само власта, поповите 



ги држеа своите до бескрајност долги говори пред жените 

во црнина, мажите се губеа во своите невешти разговори 

околу тоа што треба да се преземе, сè додека не беше 

објавена блокада и додека не се забранија јавните собири. 

Луѓето умираа како пилци, токму така, како пилци кга ќе 

ги фати онаа нивна болест. Улиците побелеа од варното 

млеко и од лелеците помешани со честото биење на 

камбаните. Во таа белина, среде таа смрт во бело под 

летното сонце, негде годе како знаци на несреќата, можеше 

да се видат жени во црнина. Тие како шумоглавени ги 

сечеа улиците што трепереа под пеколното сонце на кое 

нивната црнина добиваше накакви нестварни димензии 

што го менуваа својот облик, ту се тркалаа по кадрмата 

како топки, ту се издигаа до самото вишно небо како 

прокоба. 

 Никој не смее да го напушта градот, постојано 

предупредуваа властите, но тоа не им пречеше да примаат 

големи мита од богатите граѓани, кои ноќе, во доцните 

часови, ја товареа на воловски коли покуќнината и се 

упатуваа некаде по пустите, бели џадиња. А луѓето обично 

стоеја будни во летните ноќи, на отворените прозорци, ги 

гледаа тие тажни селидби и со завист издивнуваа, но 

некако прикриено, како да доаѓаат тие нивни воздишки 

поради неподносливата ноќна горештина. И токму тие 

денови небото се мачеше да заплаче, а во темните ноќи без 

ѕвезди, по земјата беснееја жешки ветрови, кршејќи ги по 

дворовите претоварените со надозреан плод јаболкници. 

Заврни господи, молеа луѓето, можеби со водата ќе отиде и 

болеста во длабочините на оваа црна родница. Но дожд 

немаше ни капка, ни да просолзи макар од некаде и грлата 

на ламаринените олуци беа толку исушени што немоќно се 

накашлуваа кога ќе паднеше во нив камче од старите 

црепови на покривите. 



 Катаден од улицата однесуваа понекого и 

најстрашно беше кога во таа невесела работа почнаа да се 

замешуваат властите. Се зборуваше дека однесуваа луѓе 

што сè уште не ја испуштиле душата, и дека така, живи, ги 

фрлаат во заедничка гробница, негде надвор од градот, во 

грамадна дупка со неизгасена вар. На домашните им велеа 

дека ги носат во некаква за овај случај отворена болница, 

накаде во полето, каде што дошле да работат прочуени 

лекари од целиот свет, но каде е точно таа болница не 

знаеше никој да каже, зашто никој и ја немаше видено. За 

неа зборуваа само оние што лесно се колнеа и кои беа 

познати како лажни сведоци во интерес на власта, 

разноразни пијаници и комарџии на кои никој ништо не им 

веруваше и кои за чашка или за ноќ на комарџиската маса, 

беа во состојба да направат сè. 

 Едан ден, се разбира на сила, го однесоа и татко му. 

Најпрвин ја раскажаа приказната за болницата и за 

докторите што чудотворно лекуваат. 

 —А кој се вратил досега оттаму, — викаше мајка 

му корнејќи си ја косата, — кој се вратил? 

 — Молчи, жено, што знаеш ти, дебела главо, — 

викаа луѓето кревајќи го изнемоштеното тело на човекот 

во агонија. 

 Потем тој и мајка му, пиштејќи се влечеа по нив, сè 

додека не ги вратија во дворот. Тие сакаа пак да истрчаат 

по колата во која имаше уште двајца болни или умрени, но 

тројца цврсти мажи ја притискаа портата од надвор, а мајка 

му од сè сила се удираше по старите штици оставајќи ги 

ноктите во процепите, сè додека не премале и не падна во 

бесознане крај прагот, иа нерамните камења од дворот. 

Уште истиот ден, кога дозна баба му за станатото, обеси 

црн сетен на портата однадвор. 

 Ако останеме сите овде ќе испоцркаме како пилци, 

зборуваа луѓето во жешкигге ноќи, слушајќи го кркањето 



на колите од оние што успеале да најдат пари за мито. 

Како не им е жал за децата, се вџашуваа старите и старците 

исто толку исплашени и за својата сопствена судбина. 

 Мајка му и тој останаа во куќата да живеат наполно 

сами, зашто освен бабата малку кој се осмелуваше да ги 

посети. Нему му се чинеше дека мајка му секој час станува 

некако особена, необична, чудна. Седејќи на отворениот 

прозорец на ниската, приземна куќа, таа реско ќе се 

свртеше, го побаруваше со очите и целата престрашена, по 

неколку секунди не можеше да го забележи, а кога конечно 

ќе го видеше, како избезумена се истрчуваше по него, 

грубо го поткренуваше, ќе го седнеше во својот скут и така 

молчејќи тие остануваа по цел час кај отворениот 

прозорец. Најпосле таа ќе се сепнеше, ќе ѝ  текнеше дека 

треба нешто да му даде да јаде, и најчесто ќе појдеше во 

задниот двор да исцеди нешто од скудното виме на 

санската коза што, и самата гладна, лежеше под сенка крај 

неколкуте одамна избрстени багремови гранки. 

 Најпосле почна по малку да врне и горештините 

пооуштија. Но луѓето сепак умираа и тоа, се чини, уште 

позачестено. 

 Една вечер тој долго не можеше да заспие, зашто 

беше силно исплашен од липањето на мајка му што долго 

плачеше неутешно, веројатно мислејќи дека тој спие. А тој 

лежеше свртен со лицето кон белиот проозорец и се 

трудеше да го сконцентрира своето внмание на капката 

што удираше во ламарината над прозорецот, тој звук што 

порано многу го дразееше, до измачување, и најпосле од 

таа измаченост, како во бладање, успеваше да заспие. 

Длабоко во ноќта некој чукна на вратата и мајка му веднаш 

стана, а тој се притаи. 

 — Јас сум, Марике, — го позна тој гласот на 

саседот. 

 — Што сакаш? — рече мајка му грубо. 



 — Сите бегаат, — рече човекот. — Земај го детето 

и ајде со нас. 

 Во темницата некако се облекоа и излегоа надвор. 

Мајка му носеше и една голема бовча. 

 — Заклучи убаво, — рече соседот, — зашто ова ќе 

стане царство на арамиите. Додуша стариот ќе ги варди 

двете куќи но сепак. 

 И тргнаа во темнината. По дворовите можеа да се 

видат луѓе со фенери. На чардакот од соседната куќа 

седеше старец со ловџиска пушка на нозете и мудро 

молчејќи, спокојно гледаше на тивкиот метеж по 

дворовите. 

 Луѓето ја исполнија улицата. Некој предложи да се 

изгаснат фенерите и да не се зборува. Тогаш од некаде 

достасаа заптиите со камшици и пушки и почнаа да ги 

враќаат луѓето, но тие надоаѓаа од сите страни, од сите 

улици и улички, и терачите не знаеја каде најпрвин да 

престасаат. 

 — Држи се цврсто за мене, синко, и трчај, трачај — 

му рече мајка му, а тој трчаше наполно исплашен, и цврсто 

ја стегаше раката на мајка му. 

 Камшиците свиркаа наоколу, се фрлаше и по некоја 

пушка но очигледно во воздух, зашто никој на тоа не му 

придаваше никакво внимание. По калдрмата се тркалаа 

испуштени фенери и бовчи, натоварени магариња безглаво 

трчаа некаде. Негде искрај градот ги забрка и коњица, но 

луѓегго не отстапуваа, гледаа само некако да се доберат до 

бавчите и оттаму, по беспатица, да се отшрават кон 

блиските села. Газејќи така по кал и трње, некаде в зори, 

излегоа од градогг и за вистинско чудо брзо го најдоа 

соседот со жена му и трите деца. Откај градот сè уште се 

слушаа викотници и пукоти. Веќе не врнеше и во воздухот 

се чувствуваше пријатна свежина. Безгрижните птици 

црцореа во круните на дрвјата и навистина, на лицата од 



претерано возбудените луѓе и жени, можеше да се види 

извесно олеснување. 

 — Одете по мене, — рече човакот. — И побрзо. Да 

не нè вратат онаму, каде што умира кутриот народ. 

 Чекореа по бавчите и нивите. Одеднаш луѓето 

застанаа како стаписани. Пред нив се испружуваа неколку 

големи ровови, со гасена вар. 

 — Ете ја болницата, — рече некој. — Морале и 

стражарите да ги повлечат. 

 Потем луѓето ги симнаа капите и се прекрстија по 

наколкупати. 

 На изгрејсонце се најдоа во подножјето на 

планината. На планината од сите страни ѝ  приоѓаше 

градската сиромаштија. Но во грмушките луѓето ги 

очекуваше ново изненадување. Веќе известените селани 

стоеја таму сериозни и намрштени со стапови и суровици 

во рацете. 

 — Сакате и нас да нè запустите, — викаа тие и 

сосема без церемонии го креваа своето примитивно оружје 

на луѓето. 

 Настана паника, клетви, колнења. Секој секого во 

нешто го уверуваше. 

 — Имајте грев за децата, добри луѓе, — велеа 

жените, но добрите луѓе тоа и не го слушаа. 

 Кога почнаа, притиснати еден до друг со 

семејството на соседот, полека да се приближуваат кон 

стаповите, едан селанец замавна по мајка му што одеше 

зад соседот, но еден друг му ја запре раката ... 

 Средовечен селанец со раширани нозе застана пред 

нив. 

 — Кај тебе доаѓам, — рече соседот. 

 — Добро Иване, — рече селанецот, — луѓе сме, ќе 

ти ја дадам колибата во лозјето. Но која ти е оваа, брате, 



види ја како е истоштена, сигурно веќе ја нагризува, — и 

тој покажа на мајка му. 

 — Не, не сум болна, — некако необично крикна 

мајка му и од тоа настана тишина. Луѓето гледаа во неа. 

 — Имај трав за детево, добар човеку, — рече мајка 

му и го тргна напред пред себе. Овие нејзини зборови 

откинати од сувото грло, тој никогаш не ги заборави. 

* 

 — Многу долго размислуваш, брате, — рече 

трговецот, — што има тука, плаќаш или не? 

 Тој успеа најпосле да ги види врвовите на своите 

три крала, ги извади парите пред себе и забележа дека сите 

го гледаат, па дури и книговодителот со своето жолто-

пепелаво лице. Еве сега ќе падне, помисли тој гледајќи на 

него и мирно ги преброја парите. Ставајќи ги иа куп рече: 

 — Осуден сум да ти платам, зашто од почеток 

мислам дака блефираш. 

 — Фулче, — рече трговецот. — Малечко. 

 — Носи, — рамнодушно рече тој и му се стори 

дека трговецот со особена алчност го тргна купчето пари 

пред себе. 

 — Хе, хе, — се искриви книговодителот, — на крај 

отиде ќарчето. 

 Трговецот ги зеде картите и почна да ги меша. 

Полека и долго. Додека чекаа да сврши го тоа, 

книговодителот насмевнат гледаше во човекот што загуби, 

а овој внимателно, но некако чудно го фиксираше право в 

очи. 

 — Да не си болен, — рече овој, — некако, мошне 

си пожолтел. 

 — Каква глупост, — рече книговодителот. 

 

 



ВТОРО ДЕАЕЊЕ — БОЛНИОТ СИН 

 

 НАЈПОСЛЕ трговецот со своите груби прсти успеа 

да ги измеша картите и го сотави шпилот на штицата 

малку подалеку од себе, да му сечат. Надворешно 

изгледаше мошне мирен и сериозен, дури намрштен, а 

всушност целата душа му сјаеше и широко се смееше од 

задоволство. „Еве ги моите пет минути", си велеше, пеејќи 

ги во себе овие зборови, во ритмот на познатиот стар 

шлагер, што сега пак влегуваше во мода, но со изменет 

ритам. „Моите пет златни, малечки минутчиња". 

 Падели. Во рацете имаше две осумки, десетка, крал 

и седумка. „Не бегај си од своиге пет минути, а купи си 

три карти," пееше тој во себе, па уплатувајќи, купи три 

карти. Срцето му замре. Дојдоа уште две седумки и крал. 

Можеше, значи, да се комплетира најмалиот фул, но 

подобар од секој трилинг. Сите тројца купија по три карти. 

Погледна пред себе: фрлените три карти стоеја на една 

педа од него. И тој брзо се реши: ги остави картите, но така 

што со работ да се допрат до горната од фрлените, што 

секако беше седумка, и почна да ги пребројува парите. 

Никој не забележа дека прибирајќи ги картите, ја крена и 

седумката. Сега в раце имаше фул седумки и шест карти, 

но тоа веќе не беше проблем. 

 Студентот побара триста, а човекот што пред малку 

заятуби, откако размисли, ги фрли картите. 

 —Илјада и триста, — рече трговецот. — „Глупав 

сум," помисли потоа, „ќе се исплашат". Но 

книговодителот, не размислувајќи многу, викна пот. На тоа 

студентот, издивнувајќи, ги фрли картите. Трговецот се 

загледа во издолженото лице на книговодителот. „Еве го 

мојот туберкулозен син", махинално помисли тој, 

спомнувајќи си на нешто. „Сеедно што држи во рацете, 

сега ќе го натерам да му се стресат панталоните". 



 — Пет и уште пет илјади, — рече тој. 

 Но книговодителот, обратно од она што се 

очекуваше, нималку не се збуни. Тој спокојно гледаше во 

своите карти. „Мојот туберкулозен син", помисли стариот 

трговец. „Кај такви човек ќе се изненади понекогаш од 

нивната упорност". Но тој сепак, по некое силно 

претчувство што му го замаглуваше разумот, беше сигурен 

дека шнурот е задолжително негов, негов, негов. „Зошто 

сум таков, ѓавол да го земе," се прекоруваше трговецот, 

„кога тоа не еднаш ме упропастувало. Тогаш просто 

полудувам и ништо не гледам пред себе и, богами, не сум 

особено умен". 

 Тоа беше време на големите успеси. „Чекмежето" 

беше убаво наполнето и сите работи — и тиквешкиот 

афион, и прилепскиот тутун, и ресенските јаболка — добро 

одеа на пазарот. Тогаш го обзеде она силно претчувство 

дека допрва, но брзо ќе дојде н е г о в и о т  час во кој 

богатството ќе се удвои, ќе се утрои... во главата му се 

вртеше од множеството комбинации, сите подеднакво 

привлечни. И, како вистински глупак, уште пред да се 

реши за некоја, почна да се однесува на големо, купи дури 

и фрак. Сè почесто доаѓаше во контакт со големите 

трговци „одозгора", играше со нив билијард, ги носеше во 

циганското мало, ги згрозуваше со своите мезиња и со 

натуралните пијалоци од кои не боли глава и беше уверен 

дека добро постапува. За семејството и најблиските 

роднини се претвори, без да знае и самиот како, во 

вистински тиранин. И покрај „чекмежето", на синот што 

му ги водеше книгите и кој постојано студираше таму 

некаква филозофија, никако не му даваше повеќе од банка 

на ден, плус облекувањето. Еднаш му даде цела стотка, 

кога имаше седумнаесет години. Некои пријатели му беа 

рекле дека го виделе кај циганките и тогаш тој за миг 



помисли дека момчето се „отпушта" и дека сепак и од него 

можеби ќе излезе нешто. 

 Беше сабота навечер и тој го облекуваше својот 

фрак и белата кошула, што висеа донесени од калфата, во 

задната преграда од дуќанот. 

 — Еве ти стотка и провесели се, — му рече тој 

оставајќи му ја банкнотата на малата масичка. За негово 

големо задоволство младичот не одби да ја земе. На 

калфата му се ококорија очите, зашто ваква постапка беше 

вистинска реткост. А тој гледаше на изненаденото лице од 

калфата и за првпат не го пцуеше во себе дека сигурно и 

вечерва нешто дрпнал. 

 Набрзо, меѓутоа, се покажа што станало со стотката. 

На полицата од собата на младичот, се најде комплет од 

делата на некаков руски писател со голема брада, чијшто 

портрет во жолти, златни рабови, беше втиснат во секоја 

од кориците. Гледајќи во портретот од писателот, тој 

мислеше: овој човек мора да бил многу расипан, штом 

олку напишал и најверојатно сето тоа го претворил во 

пари, па можеби од него може и да се научи нешто. 

 Па сепак тој беше несреќен поради синот. 

Очигледно беше дека од момчето никогаш нема да стане 

тргавец, не затоа дека нема желба, што всушност беше 

вистина, туку едноставно дека не беше родено за тоа. На 

сето згора закачи и туберкулоза, многу скапа болест. Сегде 

особено меѓу своите пријатели и деловните пријатели, тој 

се жалеше и кога мораше да го претстави едноставно 

велеше: „а тоа е мојот туберкулозен син". (Колку чудно 

човече бев тогаш). Во почетокот момчето поради тоа 

многу се стеснуваше, но подоцна навикна, зашто беше 

очигледно дека длабоко ги презира пријателите на татка 

си. 

 И токму тоа момче, во решавачкиот момент, покажа 

поголема трговска смисла. (Но кој да обрне внимание на 



предупредувањето од таков човек. Токму тогаш тој беше 

обземен од претчувството за големата заработувачка, од 

тоа претчувство што го имаше обземено целото негово 

суштество, целото без остаток. Од многубројните 

комбинации, се определи за една. Таа комбинација се 

викаше Живоин Николиќ, дрвена граѓа. 

 Од книгите што ги водеше, болниот син заклучи 

дака целиот капитал на татко му е во милоста на таа 

комбинација. 

 — Тоа е авантура, — рече синот. 

 — Што повеливте да кажете? — рече тој врзувајќи 

ја врската. 

 — Велам дека тоа со дрвата е обично безумство. 

 — Ама (немој, жити боога. 

 — Да, — рече синот запалено. — Знаеш ли дека 

сега е општа економска криза и дека многу капитали 

пропаѓаат како и никогаш да не биле? Од каде знаеш ти 

одовде, од овој дуќан, каква е побарувачката на дрвената 

граѓа на европските пазари? 

 — Хе, хе, а господин Николиќ така безглаво ќе го фрли 

својот капитал... 

 — Од каде знаеш како стојат неговите финансии, — 

продолжуваше младичот, — од каде знаеш дека тој не се вади? И 

кога си ги видел ти босанските шуми во кои сега го вложуваш 

својот капитал? 

 — Финансиите на господин Николиќ! — се распали 

таткото. — Знаеш ли ти, будало, дека истиот тој господин 

Николиќ, секоја вечер фрла по илјадарка само за шампанско? 

Впрочем, да не мислиш ти да ме учиш на трговија? Господин 

Николиќ твојата Европа и нејзините пазари ги има во малиот 

прст, а ти читаш весници. Еве ти стотка и појди вечер во 

„Океан", таму има чисти женски. 

 Младичот само ги поткрена рамениците, а стотката не ја 

зеде. 



 Кога многу брзо, само за неколку месеци, сè беше готово, 

тој наполно збунет стоеше пред младичот и чекаше овој да го 

потсети на своите предупредувања. Но младичот ништо не 

спомнуваше. Предметот, изгледа, му беше здодевен. 

 — Напиши ги исплатите и види што станува, но 

најпрецизно, — рече тој. 

 — Веќе го сторив тоа, — рече младичот. — Останува 

приближно за едно бакалско дуќанче, онакво како кога си 

почнал. 

 И без да знае точно како се случи тоа, без да мисли за тоа 

што е она што го поттикнува, тој се приближи до младичот и му 

залепи една жешка. Тој и сега само ги поткрена рамениците и 

полека ја напушти задната просторија на дуќанот. 

 Откако на третиот ден конечно успеа да се истрезни 

негде во циганското маало, наполно сфати дека изгубил. сè, 

вклучувајќи го тука и синот, а по тоа горко сознание жестоко 

пиеше уште цела недела. Оттогаш повеќе никогаш не ја фати 

чашката. 

 Но со бакалското дуќанче одвај дали можеше нешто 

посериозно да се преземе. Тоа, кога ќе имаше можност да се 

поткрадува, можеше пристојно да го прехрани семејството, а 

освен тоа требаше да се плаќа скапата болест на синот и тој сега 

на неа нималку не штедеше. И сè беше некако помирно и 

поспокојно, и синот понекоташ топло и љубезно разговараше со 

него, но тој сепак длабоко во себе ја чувствуваше сета тежина од 

каменот на неуспехот. На тоа уште повеќе го потсетуваа 

чаршиските шегаџии и безделниците, правејќи намеци за фракот, 

пржените кокошки во циганското маало, за пејачките во 

локалите, за шампанското кое, впрочем, тој никогаш не го 

поднесуваше зашто од него избиваше мирисот на соседниот 

дуќан за парфимерија. 

 — Ама сега и ти нешто ми се замисли, — рече човекот 

лево од него, кој го изгуби претходното делење. 



 Без да го погледне, тој почна да ги брои парите 

обидувајќи се да ја залепи до последната, петтата, и шестата 

карта. Гледаше во жолтото лице на книговодителот, ама на него 

не можеше да види никаква трага од возбуда или страв. „Да го 

превртам уште еднаш", мислеше тој, „можеби ќе избега, а може 

и ќе плати, а тогаш покрај добивката отиде и моето. Ќе го 

платам", заклучи тој и се насмевна. Ги остави парите и рече: 

 — Јас —фулче. Преѓешното. 

 — Фрли го, — рече книговодителот, — не чини. 

 Ете, мислеше трговецот во решавачкиот момент пак ме 

упропасти тоа проклето претчувство. Нема што, јас сум чуден 

човек. И тоа од кого ? (и тој со непријатна гримаса се 

загледа во жолтото лице на книговодителот). Од мојот 

туберкулозен син. Книговодителот ги прибираше парите и 

картите, зашто требаше да дели. 

 — Ти влезе вода во увцињата, — рече човекот што 

прв загуби. 

 Така ми треба, помисли трговецот, вода во 

увцињата, фрак, украдена седумка, господин Николиќ, 

европски небодери, дрвена граѓа. Токму така ми треба, 

зашто ако не ја украдев седумката, сега ќе ми беше топло 

џепчето. Бакалско дуќанче, чаршиски шегаџии, вода в 

уши. Книговодителот најпосле ги измеша картите и ги 

остави на штицата до него да сечат. Тој незаинтересирано 

го преполови шпилот. 

 

 

ТРЕТО ДЕЛЕЊЕ — ВОДАТА НАДОАЃА 

 

 — ДА ПОТКАЧИМЕ, ако сакате, — рече 

книговодителот брзо делејќи ти картите. 

 — Ти влезе вода во увцињата, — рече 

студентот.— Дели како досега. 



 — Молам, — рече пресилено учтиво 

книговодителот и ги зеде овоите карги. Тој ги рашири 

очите од изненадување: пред нив играше истиот оној фул. 

Господи, колку ме сака оваа карта. Та нели добив токму на 

неа. Но тој си спомни дека трговецот пред малку доби на 

фулот од седумки, ама истиот .тој фул потоа загуби. Оваа 

околност сосема го збуни. Но тој ги напна сите свои сили 

да го совлада познатото комарџиско суеверие и да не ги 

фрли веднаш картите. 

 Студентот побара две карти, стариот една, 

трговецот три. 

 Книговодителот наполно се успокои. Стариот е 

циција, не оди на боја. Има најдобар фул и само на 

студентчето не дајбоже да му дојде четвртата. Лукаво е тоа 

момче и може да ме изблефира, но ќе му платам колку и да 

побара. 

 — Потаму, — рече стариот. 

 Ех, останавме на двата чифта, јасно — помисли 

книговодителот. 

 — Чип, — рече трговецот. 

 Јасно како бел ден, помисли книговодителот и 

намерно се замисли. 

 — Илјада, — рече книговодителот. 

 — Платив, — рече студентот. 

 — Три илјади, — рече стариот. 

 Старчето направи фул, со задоволство помисли 

книговодителот. 

 Трговецот веднаш ги фрли картите. Книговодителот 

се правеше дека размислува. 

 — Девет, — рече најпосле то1ј. 

 Надвор дувна ветер и капките од дождот што 

паѓаше од полноќ, силно зачукаа на платното од шаторот. 

Од извесно време наваму тој чувствуваше силна аверзија 

кон дождовите и кон водата воопшто. А толку бесмислено 



му изгледаа во детството предупредувањата на лажно 

мудриот дедо, (патем речено во младоста дедулето имаше 

изарчено убави парички по белиот свет и за тоа често иако 

тивко, се зборуваше во семејството), кога ќе го видеше да 

тргнува на плажа — чувај се во животот од оган и од вода. 

А ете, токму водата него сосема го уништи. Не само 

водата, често се поправаше тој, туку и жената. 

Најинтелигентниот, најбистриот, најдуховитиот, 

најмангупот од целата школска генерација, прв се ожени. 

Ајде сега па студирај ако имаш стискавец. И полека тој, со 

една критичност што не му беше својственост, почна да 

забележува дека неговата интелигенција и духовитост 

попуштаат и дека место нив се јавува мрзливост и чувство на 

некаква неодредена злоба кон луѓето што успеваат, посебно кон 

школските другари од кои повеќето весело беќаруваа и бекриеја, 

се носеа по последната мода, и секојдневно ги полнеа становите 

со кусовечни, пикантни ситници. Жената сепак ја сакаше, 

можеби затоа што беше синоним на неговата неповратно 

изменета природа: и покрај тоа што двапати роди, со мало 

задоцнување, сепак успеа да дипломира на универзитетот и 

успеа во себе да го сочува она младешко љубопитство за 

науките. 

 Својата мрзливост и необјаснива незаинтересираност ја 

покриваше додека таа учеше, со тоа што, ете, треба да работи и 

да го прехранува семејството, а потоа кога и таа заработи — со 

долгите морализирања и жестења пред расипаноста на луѓето од 

што не беа поштедувани и мнозина видни политичари во светот. 

А всушност, главно му беше да пронајде комарџии понаивни од 

него, во што навистина успеваше особено му олесна кога таа 

почна да се кара со мајка му и кога нивниот заеднички живот 

стана невозможен — (никогаш точно не дозна во што се состои 

всушнюст нивниот конфликт), зашто тоа беше извонредна 

причина за неговите опширно искажувани, бессмислени 

оправдувања. Кога ќе загледаше посериозно и подлабоко во себе, 



искрено се вџашуваше од самиот себе си, но тоа брзо проаѓаше и 

беше заменувано од, она неодредено чувство на злоба: иако 

стана економист (некој), жена ми сепак ќе биде поелегантна од 

неговата — и тој побрзуваше ,да ги побара комарџиите, 

внимавајќи притоа да не изгуби. 

 Па сепак се случи неколкупати да изгуби, а освен тоа 

излегоа фрижидерите, електричните шпорети и телевизорите, 

другарите со жените навраќаа барем еднаш на две недели и така 

— почнаа првите поткрадувања. 

 Се беа вратиле од посета кај еден пријател, инженер во 

најконјунктурната индустриска гранка. 

 — Прекрасно го уредиле салонот, — рече таа, — и сè 

ми се чини дека госпоѓата нè повика токму поради тоа. 

 — Сит сум од сето тоа, — неочекувано викна тој. 

 — Што викаш тогаш на мене? 

 — Затоа што сум сит од сето тоа. 

 — Добро, — рече навредено таа и го отвори 

шифоњерот. 

 — Излези од зад таа врата, — рече тој. 

 Таа се сврте кон него и со љубопитство го погледна. 

 — Ти се допадна винцето, — рече таа. — Го гледаш 

оној телевизор? — рече тој. 

 — Ти дали го гледаш. 

 — Тој телевизор е украден, — рече тој. 

 — Жиши бога? 

 — Да, — се развика тој. — И телевизорот и 

фрижидерот во кујната, и шпоретот. 

 Таа вчудоневидена и бледа стоеше пред него. 

 — И јас поради тоа ќе одам в затвор. За сè си виновна ти 

и твоите малограѓани. Ме упропастивте сосема. Колку е весело, 

нели? 

 Другиот ден, без збор, таа отпатува. Се чувствуваше 

изгубен. Малку требаше па да појде кај директорот и да признае 

сè. Но вечерта таа се врати, со пари. 



 — Подобро од тетките и од стрините, отколку од нив, 

— рече таа и неодредено негде покажа со главата. — За една 

година ова треба да се врати. 

 Понижувањето не можеше да биде поголемо. Сакаше да 

почне една од темите, на пример да продадат сè, и независно од 

озборувањата да почнат одново, но дури и нему сето тоа му 

се виде бессмислено. 

 Ги врати парите, но цврсто се надеваше да дојде до 

нив во првите неколку партии и да ги израдува тетките и 

стрините на жената од провинцијата, пред ветениот рок. 

 Тогаш започнаа силните, есенски дождови. Често 

кога ќе се враќаше од некоја партија и кога ќе видеше дека 

прозорецот во сутеренот свети, стоеше и по цел час под 

стреата отспроти, зашто се срамеше да влезе. Олуците 

жубореа наоколу, истурајќи ја водата право на асфалтот на 

кој сјаеја одблесоците на уличните светилки и тоа како да 

го утешуваше, го смируваше тоа преточување на водата — 

сè ќе протече и сè ќе биде еднаш добр, мислеше. 

 — Реката те излила, — објавија во малата зачадена 

собичка и партијата се прекина. 

 Тој трчаше. Прво се качуваше по тротоарите и 

бараше суви премини, но колку што се приближуваше кон 

реонот на куќата улиците стануваа сè понепреодни. 

Најпосле зацапа право по водата. Во соседната улица таа 

му дојде скоро до колениците. Луѓето неовозно викаа и се 

обидуваа да изнесат од поплавените станови по нешто од 

покуќнината. Тогаш, во горниот  дел на улицата, каде што 

водата сè уште немаше стасано, ја виде како стои со децата 

пред себе. Првата попречна улица беше претворена во 

река. Не мислејќи повеќе за тоа каде гази, тој се упати кон 

жената и децата што му мавтаа со рацете. Во попречната 

улица водата замалку ке го занесеше и тој одвај успеа да ги 

прегрне своите. 

 — Главно сите сме најпосле заедно, — рече таа. 



 — Луѓе, та ние од сите страни сме заградени со 

вода, — објави некој. 

 — Не плашете се, доаѓа војската со камиони. 

 Од сите страни се викаше, а тој вкочанет од 

студ, ги гушкаше жената и децата. 

 — Ништо не остана од нашиот дом, — рече 

таа. 

 Дури сега тој виде дека прозорците на сутеренот се 

наполно покриени од водата. 

 — Кај да одиме сега, — рече таа. 

 Најпосле стасаа камионите и тој им помогна 

да се качат. 

 — Одете кај мајка ми, а јас ќе чекам да се извлече 

водата, — рече тој, — можеби не е сè изгубено. 

 Беше бесен на водата, на паничните гласови 

наоколу, на плачот од децата. И одеднаш, како самото 

надоаѓање на водата, во него почна да навира познатото 

чувство на злоба. Загази во водата и необѕрнувајќи се на 

гласовите од соседие, тргна кон најблиската пријателска 

куќа, онаа на инженерот од конјунктурната индустриска 

гранка. 

 И таму беше вистинска паника. Луѓето се качуваа 

на камионите и очигледно беше дека не успеале да земат 

повеќе од неколку бовчиња најнужни, меки работи. Иако 

со извесно гризење на совеста пред таа слика, тој 

почувствува извесно олеснување кога преку рамениците на 

луѓето и жените пред него, успеа да види дека водата до 

половина ги беше зафатила и прозорците на инженерскиот 

стан. 

 Студентот веќе ги имаше фрлено картите и со 

љубопитство очекуваше да го чуе стариот. Овој ги 

поднамести очилата, побара од трговецот илјада динари на 

заем и плати. 



 — Ако направи боја, носиш, — рече 

книговодителот насмевнат и за сите очигледно сигурен во 

тоа дека е подобар од стариот. 

 — Прав си, — рече стариот, — боја е, — и почна 

да ги собира парите. 

 По платнато на шаторот, мирно се цедеше 

дождовницата 

 

. 

ЧЕТВРТО И ПОСЛЕДНО ДЕЛЕЊЕ  

ИЛИ ПЛАТОН 

 

 — МЕШАЈ побрзо, има време да преспиеме. 

 — Убаво ти дојде, — рече трговецот. 

 — Се извадив, — рече стариот. 

 — Само јас си губам, — рече студентот делејќи ги 

првите карти. 

 —  Е, ти си најмлад, — рече трговецот. — Затоа 

тебе ти врви во љубовта. 

 — Многу, — со иронија рече студентот. 

 Какво идиотско верување, мислеше студентот 

гледајќи ги картите. Ако не ти врви во картите, значи дека 

си печен љубовник. Па сепак беше пријатно изненаден, 

кога ги виде трите аса. Дури сега сум во љубовта 

дефинитивно банкрот, помисли со горчлива иронија. 

 — Уште по четиристотини, — рече трговецот. 

 — Сте решиле и панталоните да ми ги земете, — 

рече студентот и уплати. Сите појдоа. 

 Со љубовта е, значи, гошово — помисли тој кога го 

виде четвртиот ас. Дај барем овде да се стори шшо е 

можно. 

 Иако веќе беше средината на јуни, сезоната на 

капење штотуку почнуваше, зашто пролетта како никагаш 

беше долга, здодевна и врнежлива. Пладневното сонце им 



ги пржеше штотуку зацрнетите тела. Четворицата 

пријатели, малку настрана од гужвата, лежеа на плеќи 

мрзоволни за каков и да е разговор. Тој чувствуваше како 

му се впива сонцето во градите и во цврстите мускули на 

нозете. Иако лицето му беше покриено со спортската 

страница на весникот што се беше обидел да го чита, очите 

му беа затворени и зад капаците се одигруваше една чудесна 

симфонија од бои и светлост, од води и питома, непозната 

вегетација. 

 Чу како некој им се приближува и се намршти под 

весникот. Сè ќесе растури. 

 Чекорите запреа до нив, веднаш крај нивните нозе, 

но никој не прозборе. 

 — Сте занемеле, дечки, ð рече ѕнонлив женски 

глас. 

 Тројцата нагло се исправија и сите во еден глас 

заприкажуваа. 

 — Каде се другите? 

 — Како тоа да не те видиме? 

 — Исусе, какво тело. 

 Готово е, помисли тој без да знае всушност 

конкретно на што се однесува неговата мисла. 

 — Како тоа да ви се случи вам, — рече девојката — 

вака прекрасни момчиња да се досадувате сами, без 

девојки. Да ми раскажуваа не ќе поверував. 

 — Многу ни е убаво, — рече тој од под весникот 

уверливо. — Чесен збор. 

 — Кој ви е пак овој? — рече непознатата девојка. 

— Еј, покажи се. 

 — Тоа е Платон, — рече еден од младичите. — 

Вистинскиот добар, стар Платон, поради кој ме кутнаа на 

испитот, ѓавол да го земе. 

 Сите се насмеаја на досетката. Само тој молчеше 

под весникот и сè уште мижеше. 



 — Не би рекла дака под весникот се крие 

индивидуа невешта за женскиот свет, — рече девојката. 

 — Да, — рече тој, сè уште од под весникот, —што 

туку ја излекував последната хонореја. 

 Смеата беше мошне бучна, но нему му се стори 

дека не го слуша гласот на девојката. Кога најпосле стивна 

смеата, еден од другарите рече: 

 — Не ќе биде лошо во шест часот да дојдете во 

бавчата. Свири добар оркестар. 

 По малку девојката одговори: 

 — Ќе дојдеме. И не заборавете да му наврете вреќа 

преку глава на нашиот пријател. 

 Потаа го чу рамномерното крцкање на нејзините 

чекори во песокот. 

 — Тоа е компанијата за која ти раскажувавме. 

 — Боже, какво тело. 

 — Крени го тој весник, идиоте, има што да видиш. 

 — Ајде, погледни, зашто ќе се смеша во гужвата. 

 — Не е тешко да се заклучи дека е извонредно 

глупа, — рече тој. 

 — Но и да е така, може да ѝ  се прости. Толку е 

убава. 

 — Чесен збор? 

 Но то ј сепак не погледна. Заспа. 

 Добриот оркестар за кој се спомна, всушност беше 

одвратен, а пејачката под секоја критика. Седеа 

четворицата на една дупла маса и пиеја пиво. Откај реката 

дуваше свеж ветер и тоа ја правеше атмосферата некако 

поднослива. 

 — Подобро и да не дојдат, — рече тој. 

 — Баш си кретен, — рече еден од другарите. 

— Ќе видиш калку фини деца се. Сите се од прва година и 

сè уште јадат сè што лета. Впрочем, ене ги. 



 Ги забележаа на влезот од бавчата. Беа пет. Еден од 

младичите стана да ги пречека и да ги доведе до масата. 

 — Што ќе правиме со онаа дебелана? 

 Но не можеа повеќе да коментираат, зашто 

девојките и младичот брзо стасаа. 

 — Тоа е весникот, нели? — рече најубавата меѓу 

нив. 

 — Токму така, — рече тој, збунет од нејзината 

убавина и непосредност. 

 — Ќе седнам до вас, — рече таа, — со вас изгледа, 

човек може и да се скара. 

 — И да пие, — додаде некој. 

 Набргу се покажа дека дебелата е највесела и 

најдуховнита. Ги забавуваше сите. Но нему не му беше до 

тоа. Во прво време скришум погледнуваше на нејзиниот 

профил и чувствуваше како е на пат да биде фасциниран 

од тоа нејзино лице, што како сонцето на плажата го 

исполнуваше целото негово суштество. 

 Таа замоли еден од другарите да играат и тој сега 

можеше да ја види целата нејзина вита фигура. Можеше да 

види како се доближува до неговиот пријател, како го 

распрашува за нешто и како дискретно гледа на масата кон 

него. Или можеби само си вообразувам, помисли. Не, таа 

прашува за мене, чуден сум ѝ , а како се неделкани овие 

мои пријатели, има што да ѝ  речат — многу интелигентен, 

добар, просто благороден, но ете, страда од комплексот 

дека е грд и така натаму. Ужасно. И тој почна, по обичај, 

да ги празни чашките. Се трудеше да не ја погледне. 

 — Вам ви е здодевно со девојките, — рече 

таа. 

 — Ох, не. Слушам сè. 

 — Но поинтересно ви е да пиете, — рече таа. 

 — Да се напиеме, — рече тој. 

 — Да се напиеме, — рече девојката. 



 Коњакот очигледно влијаеше на целата прекрасна 

компанија. Никој никого не слушаше. Само тој и таа 

молчеа и одвреме-навреме ги поткренуваа чашките. 

 — Ми се чини дека сте многу чувствителен 

младич, — рече таа. 

 — Зошго? — рече тој — (значи ѝ кажал 

дрдоркото). 

 — Така, — рече таа, —молчелив сте. 

 — Не љубам кога се зборуваат излишни работи, — 

рече тој. 

 — Но ние можеме да се запознаеме, — рече таа. — 

Зарем нималку не сте љубопитен. 

 — На вас се гледа сè, — рече тој. 

 — Како тоа, — рече девојката. 

 — Имате вонредна убавина, — рече тој. 

 — Ох, господи, — рече таа. — И вие. Сите го 

зборуваат тоа. 

 Пејачката ја упропастуваше песната за изминатите 

денови, а некаков пијан глупак, возбуден од зборовите на 

песната, на другиот крај од бавчата, ги кршеше чашките 

што пред тоа ги беше испил. Ноќта беше убава, со чисто 

небо и жолто-зелена месечина и пејсажот го расипуваа 

само невкусните лампиони кколу бавчата. 

 — Жалам, — рече тој. — Ќе испиеме уште по една? 

 — Добро, — рече таа. 

 — Кога го велам јас, тоа значи друго, — рече тој. — 

Веројатно ви рекле дека страдам од комплексот на 

грдотија. 

 — Зошто се измачувате, — рече таа. — Чесен збор, 

ништо не ми рекле. 

 — Сеедна, сигурен сум дека не сте оделе со некој 

грд младич, — рече тој. — Дури и да е генијален, да е 

некаков Платон, вие, убавите девојки, тоа нема да го 

забележите. Тој само ќе помине крај вас. 



 — Што зборувате тоа? — рече девојката. 

 Коњакот му удираше в глава, а се чувствуваше 

слободен, зашто никој освен неа не го слушаше. Му се 

стори дури дека е сам, дека се наоѓа во својата соба со 

книгите и со сите оние познати предмети, со огледалото на 

ѕидот до вратата и дека е токму застанат пред тоа 

огледало. 

 — Грд сум? — ја праша тој отворено. 

 — Не знам, — рече девојката. 

 — Умен сум? — рече тој. 

 — Господи, од каде можам тоа да го знам? 

 — Ти никогаш нема да појдеш со младич како 

мене, — рече тој. — Тоа е како некаква класна разлика. 

Или расна разлика. Сега да ги испиеме и овие чашки и да 

преминеме на некакви глупости од разговор. 

 Сето ова на девојката остави силен впечаток. Таа 

гореше од желба да го продолжи разговорот, но тој со 

цинична упорност зборуваше за универзитетските 

професори, кај кои таа допрва треба да се јавува на 

полагање. Кога се исцрпе и тоа, тој со наместено 

љубопитство почна да ги слуша вицовите на дебелата 

девојка, на која веќе коњакот ѝ  беше дојден преку нос. Во 

еден момент му се стори дека девојката до него намерно се 

труди да не го гледа. 

 И како што се случуваше обично со него во вакви 

ситуации, зеде и се напи по сите негови непишани 

правила, негде околу полноќ „му се прекина филмот" и му 

се врати на место дури доцна изутрина, кога се разбуди на 

отоманот во претсобјето. Родителите одамна беа отишле на 

работа. На масата во кујната, покрај појадокот стоеше 

исправен лист хартија. Со калиграфскиот ракопис на татко 

му беше напишано: „Убаво. Само немој сега да се криеш 

непотребно неколку дена". 



 Работата стоеше сосема лошо. Наполно тап, седна на 

столчето и реши веднаш да оди на плажа и таму, под некое 

дрво, да продолжи да спие. Потем го истури млекото во 

лавабото, а пржените лепчиња ги фрли низ прозорец. Кога се 

најде на скалите, низ прашните, којзнае од кога немиени 

прозорци на големата зграда, виде нешто што сосема го 

расони. На спротивната страна од улицата стоеше довојката 

со сладолед в рака и гледаше во влезот на нивната зграда. Тој 

се потпре на ѕидот и запали цигара. Потоа и втора. 

Забрзаната сосетка изненадено го погледна и се насмевна. 

Најпосле, и покрај срамот што го чувствуваше, почна да се 

спушта по скалите. 

 Девојката имаше дарба за глума. 

 — Случајно поминував, — рече. — Каква случајност. 

 — Каква случајност, — рече тој. 

 — Не си расположен, — рече таа. 

 — Има и зошто, — рече тој. — Вчера цел ден бев 

свиња. 

 — А сега? — рече таа. — Што да се прави сега? Се 

случува. 

 — Се случува, — рече тој. — Сега се срамам. 

 — Како ќе биде да прошетаме, — рече таа. 

 — Не можам, — рсче тој. — Целиот се тресам. Знам 

овде едно добро бифе, каде што може да се испие нешто за 

освежување. 

 — Тогаш напред таму, — рече таа. 

 Големиот вентилатор сосема пристојно ја освежуваше 

празната просторија. Човекот на шанкот се досадуваше 

читајќи ја најновата репортажа за Африка, но и покрај тоа 

како да се онерасположи кога дојдаа гостите и нарачаа сок од 

вишни. Долго молчеа и се гледаа — право в очи. 

 — Здодевно ти е со мене, — рече тој. 

 — Не, ти си многу мило момче, — рече таа. — 

Раскажуваш со жар. Вистински Платон. 



 Сега тој не знаеше што да ѝ  рече, зашто не си 

спомнуваше дали ѝ  раскажувал нешто сношти, или пак 

сега таа зборува со иронија. 

 — Сепак прекрасно е да се седи со тебе, — рече. — 

Ќе одиме на плажа? 

 — Како што сакаш, мој господару, — рече кокетно 

таа. 

 И така почнаа прошетките во околината на градот, 

долгите разговори за убавината („тоа е моја омилена тема 

можеби токму затоа што не познавам одблиску, нешто 

како децата што фантазираа за борби со Индијанаците во 

дивите предели на Јужна Америка"), за природата, за 

науката; имаа и свои места во целата околина на градот, 

свој поток за рибарење полн со мрени и кленови. 

 Денот беше светол и син. Како свртена чашка на 

перуника чиишто жолти прашници ја печат кожата до 

болка. Таа цал ден трчаше и се смееше, еднаш дури го 

фати за косата и му се стори дека го бакна, но не беше 

сигурен. 

 Кога ја испраќаше доцна вечерта: 

 — Вака повеќе не може, — рече тој. 

 — Зошто?—рече таа. 

 — Затоа што те сакам, — рече тој и посака да се 

сврти и да избага, да трча сè додека не стаса до некое 

непознато место каде што и на самиот себеси ќе си биде 

непознат. Но таа како да не го чула што рече, го задржа. 

 — Моите вчера заминаа, па ако сакаш можаме да 

чуеме горе неколку плочи. 

 Молчејќи слушаа до по полноќ, а во собата гореше 

само столна ламба. Кога ќе станеше да ја промени плочата, 

нему му се чинеше дека тоа се раздвижуваат испотените 

колкови на самата летна ноќ. Кога прозорците почнаа да 

забелуваат и кога таа ја изгасна ламбата, тој не можеше 

повеќе. 



 — Не можам повеќе, — рече тој. — Сега ќе си одам 

засекогаш. И секогаш ќе ои спомнувам. 

 — Не зборувај така, — рече таа. — И јас те сакам. 

 Тогаш тој ѝ  се приближи и како лудак почна да ја 

милува. Таа го оттурна. 

 — Ох, не тоа, — рече таа. — Зарем и ти? 

 — А зошто не јас? — викна тој. — Зошто не јас по 

ѓаволите. 

 — Не лути се, — рече таа. — Господи, ништо не 

разбираш. 

 — Таков сум, — рече, — ништо не разбирам. А ти 

мене не ме сакаш. Тоа ти е одвратно да го правиш со мене, 

— рече на излегување, откај вратата. 

 Потоа се најде на улица во модрото изгрејсонце. 

Беше болен. Сакаше да вреска како дете кое штотуку го 

истепале. И нозете му беа тешки. Сега ќе се онесвестам, 

помисли кога почувствува како се тресе земјата под 

неговите нозе, како се нишаат зградите и новите столбови 

со електрични лампиони. Нешто станува со мене — 

помисли — јас ќе паднам и навистина падна среде улица и 

тогаш виде како со тресок се урнува зградата од која пред 

малку излезе, ох, помисли, јас навистина ништо не 

разбирам, каков глупак, боже драги, и така лазејќи се 

добра до урнатината од која допираа лелеците на еден 

неизмерлив ужас и бессмислено почна со прсти да гребе по 

малтерот, да се гуши во прашината, да плаче, не можејќи 

никако да се откине од тешкото сознание дека гребе по 

урнатината на својот сопствен живот. Така и го најдоа 

некои непознати луѓе. 

 — Што имаш? — чу како му рече некој. 

 — Најдобро каре, — рече тој не кревајќи го 

погледот од картите. 

 — Па што бледнееш толку добога, — рече оној. — 

Носи брате, се извлече на крајот. 



 — На спиење, — рече стариот и стана. 

 Излегоа од шаторот. Падвор сè уште врнеше, во 

далечииата молњи го сечеа темното небо и на нивната 

светлина целиот логор од шатори изгледаше како некакво 

таинствено пребивалиште на таинствени луѓе. 

Пред да се растрчаат секој по своите шатори, трговецот 

рече : 

 — Попусто толку долго играње. Сега сме секој на 

своето. 



РАСКАЗ НА ДЕНОТ 

 

 

 

 

 

 

 

 

 

 
 ЕСЕНСКИОТ ден како млаз ракија се источи во 

чашата на котлината; го залеа градот со своето болничаво 

белило; ги одвои од темнината сивите ѕидишта; се залепи 

за мазната површина на прозорците, ги потисна 

темноцрвените, шилести покриви. И таков остана. Ни 

посветол ни потемен. Ни разлутен ни распеан. Уште еден 

ден слета на нашите дланки. Замислен над своето 

едноставно постоење. 

 Денот како раскоштравен жерав, смртно 

прострелан, ги собираше крвавите крила над планините 

кога Даре ја фрли книгата во црвен, кожен повез и 

погледнувајќи од скржавиот прозорец на таванската соба 

на улица, го наметна мантилот и почна да ги прескокува 

којзнае колкупати изброените скали што водеа надолу. 

Студот на улицата му го загриза лицето и рацете. 

Слепоочницата од тоа не престана да го боли и отокот не 

спадна. Се заколна да не оди по игранки откако тој идиот 

така убаво го удеси. Мислејќи на сношниот настан, се 

лутеше иа својата непретпазливост. И на оние луѓе што се 

готови за лесна жена да кренат рака на човека. 

 Ветерот ја бришеше улицата и ги меткаше 

окапаните лисја од ѕид в ѕид. На широкиот плочник кај 

ресторанот го пречека насмеаното лице на Васко. 



 — Како сме? 

 — Како сме, Васко? 

 — Да влеземе додека се стемни. — Васко ја отвори 

вратата гледајќи на подуената слепоочница на другарот. 

 Наслоните во рестораните беа меки, пријатни. 

Масите чисти, повеќето празни. Стариот музичар седеше 

на своето вечно место со нос скриен во весникот, а крајот 

од ракавот висеше во одамна празниот филџан за кафе од 

дебел, жолт порцелан. На прозорците сè уште стоеше 

белилото на денот. 

 — Да порачаме по една? — рече Васко. 

 — Ми горчи од сношти. 

 — Добро, по една. 

 Кога келнерот им ги донесе чашките, зад завесата, 

во соседната просторија, пуштија џез музика. 

 —  Досадна музика ... 

 — Долу досадната музика, — рече Васко, се 

потосмевна и отпи. 

 Некој љубезно ги поздрави додека свиреше 

досадната плоча. 

 — Останува и со оваа чашка да се чукнеме, — рече 

Даре кога се сети некој да ја тргне плочата. 

 На соседната маса седнаа неколцина разбарушени 

младичи. Поделија цигари и се загледаа во себе. Ракијата 

ги потсети дека некој во „Разгледи" напишал дека со 

пропаѓањето на робовладетелството и со идењето на 

феудализмот настанува упадок во културата и 

стопанството. Дали може да стои: „Коњ — обично има 

осум нозе . . . "  Не треба да им се забележува, изгледа 

млади писатели. 

 — Знаеш што? — рече Даре. — Го губиме времето. 

 — Го губиме. 

 — Ако падне наскоро убав снег, да одиме на 

Шапка... 



 — Убава мисла. 

 И другата маса до нив ја зафатија неколцина луѓе. 

 Дали ќе добие „Вардар" против „Сараево". Колку 

души од нашиот државен тим ќе настапат за 

континенталната репрезентација ... 

 — Ќе загуби „Вардар", — рече Васко. — А потоа — 

не ми се излегува на плоштад, сè истите луѓе треба да ги 

поздравува чогаек. 

 — А овде? 

 — Овде е барем послободно... 

 Келнерот донесе нови чашки. 

 — Почнавме редовно да пиеме, — рече Даре. 

 — Не. Ова е од досада, — се насмеа Васко. 

 — Поубаво ќе биде на Шапка. За убавото 

поминување на Шапка! — Васко ја крена чашката. 

 — И за другарството. 

 — И за другарството ... 

 На наслонот во ќошот се смести жена. 

 — Убава жена, —рече Васко. 

 — Жена, — рече Даре. 

 —Ако ѝ  пријдам ќе ми се насмевне... 

 — Не, нема да се насмевне. Чека некого. 

 — Не, ќе ми се насмевне. Затоа што чека некого. 

Секогаш е така кога жената прва чека. 

 — Тоа добро го знаеш. 

 — Добро. Ми се случувало тоа. 

 — Знам. 

 Даре знаеше дека убаво почна, знаеше дека може да 

има предност и во разговорот и во чашките, но сè уште се 

прашуваше какво ужинвање претставува да го има тоа 

човек. Подобро е кога работите се едноставни. 

 — Мислиш да ја поканиме Елена на Шапка, — рече 

Васко. 

 — За неа ништо не мислам. 



 — Сепак мислиш. 

 — Не, не мислам. 

 — Сепак ти е мака што ја изгуби. 

 — Ми е мака. 

 — А јас не сум радосен што ќе ја имам наскоро. 

 — Да. Знам. 

 — Сепак поубаво ќе биде таму, на скијање. 

 — Сакам да те гледам кога скокаш од големата 

скокалница. 

 — Јас тебе не можам да те гледам на скии. 

 Васко веќе не пиеше. Беше мрзоволен. Гледаше на 

својот пријател што се беше напил убаво. А и самиот се 

чувствуваше напиен доста. Секогаш е така. Ушите 

престануваат да ги примаат околните шумови. 

 — Васко, уште по една? 

 — Доста беше. 

 — Само уште по една. 

 — Пиј сам. — Даре знаеше дека сега погледот му е 

тап, безизразен, дека усните му се грубо виснати, а челото 

жолто и набрано. Знаеше дека изгледа таков, знаеше дека 

ако гледа во Васко овој ќе мисли дека му е лут. Не сакаше 

така да мисли Васко. 

 Впрочем, не е тука Васко ништо виновен. Има 

нешто повеќе во тоа. И како дојде тоа одеднаш? Не, не 

беше одеднаш. Не се сврши сè онаа вечер во „Езеро". Или 

сè се сврши тогаш? 

 И таа вечер таа беше студена на тоа што тој пиеше и 

намерно ја навредуваше. Потем престана да му обрнува 

внимание. Се загледа во црвената неонска светлина што 

капеше од пултот па виолинистот. Тој ја тргна за рака 

грубо, ѝ  се внесе в лице, а тоа беше природно убаво, ја 

гледаше така продолжено и рече: 

 — Ме сакаш? 

 — Да. 



 — А јас тебе не те сакам. 

 — Понекогаш и ме сакаш. 

 — Не мораш едни и исти одговори секогаш да 

даваш. 

 — И ти не прашувај едно и исто. 

 — Веднаш се познава службеничка. 

 И тогаш се прашаше зошто му е таа игра. Зошто му 

беше потребно да знае дали го сака. Зошто тој самиот 

изигруваше многу работи за да го сака? 

 Истата вечар на масата до нив седна интересен 

човек од педесеттина години. Спокојно ја пиеше својата 

ракија мерејќи го убавиот профил на Елена. Постојано ја 

наместуваше со рака залижаната коса. 

 Тој виде дака му се допаѓа неговата девојка што 

уште не беше го забележала. Полека се сврте накај 

човекот. 

 — Стар си, не вреди. 

 Човекот го погледна спокојно и продолжено. Потем 

брцна во внатрешниот џеб на џакетот и извади портофел. 

Како вешт играч на санс разгрна однатре десетина 

банкноти од по илјада динари. 

 — Јас сум млад, — рече и ги склопи илјадарките 

како да се лоши карти. 

 Таа го следеше настанот. Наивно се насмеа. Зошто 

се насмеа, зошто се смее, зошто така продолжано се смее? 

 Да. Смешно ѝ  е. Седи со него, дури трпи и 

грубости, за да може да плати што пиел. Е, тоа не чини. И 

тој би сакал сега да има пари и да ги фрли пред неа на 

масата. Навистина ова нејзино смеење многу понижува. 

 — Ох, така смешно беше, — рече таа. — Така 

смешно, така смешно. 

 — Да, смешно — рече тој. — Плати уште вечерва и 

да си одиме. 



 — Јас не мислев така, — рече тивко таа. — 

Навистина беше смешно. 

 — Знам. 

 Потоа не сакаше да ја сретнува. 

 А Васко... мисли дека ја придобил уште кога беше 

таа со него, со Даре. Па, нека мисли. Или можеби е прав. 

Може. Тој е попрактичен. Можеби презел нешто во тоа 

време. 

 Сеедно. Во неговото срце нема ниедна желба за неа, 

за девојката. Онаа вечер таа замина во малата улица, 

потона во мракот и таму ги однесе убавите, црни очи со 

долги клепки што фрлаа убави сенки при светлината, ги 

однесе и убавите усни, подвижни и меки додека беа 

затворени, а кога зборуваше нешто — толку познати, 

здодевно познати; ја однесе и кусо пострижената коса, и 

здивот, и неподносливиот постојан изглед на малиот прст 

на десната рака, секогаш црвен од кармин... Потона во 

мракот на улицата, потона покажувајќи дека е таму 

нејзиното постоење. Таа не постоеше онаква каква што 

беше во желбите. 

 А Васко, тој е практичен. Ете и сега умно 

намигнува. 

 — Се обложувам дека сега ако ѝ  се приближам ... 

 Жената во ќошот како засрамена гледаше пред себе. 

Сега никого не чекаше. 

 — Добро. Немој да одиш. 

 — Тогаш да си одиме. 

 — Да си одиме. 

 Келнерот наплати келнерски и ги поздрави. 

 Надвор ветерот ја бришеше улицата, празната 

улица. 

 Ноќта потона во чашата на котлината. Ги проголта 

ѕидиштата, само светлите очи на прозорците биеја длабоко 



во неа. Само осветлени прозорци како изделкани, 

позлатени парчиња во темнината. Даре гледаше во нив. 

 — Зениците на пррозорците се насмеани, — рече 

Даре. — Зарем ова не е згодно, а? 

 — Згодно е, — рече Васко. 

 — На Шапка не мислеше да ја носиш Елена, — рече 

Даре. 

 — Само така реков. — Другарите се насмеаја и 

наместо да се разделат на крстопатот и да продолжат секој 

по својот пат, продолжија заедно. 

 Некаде петлите објавија полноќ. 



НОЌНА СТАНИЦА 

 

 

 

 

 

 

 

 

 

 

 КОГА ВЛЕЗЕ во холот на малата станица, 

оддалечена цели три километри од селото, стариот, нечист 

часовник што висеше над вратата, покажуваше полноќ. На 

клупата од грубо делкано дрво седеше селанец и спиеше, 

со брадата цврсто потпрена на градите. Детето што седеше 

до него усрдно гледаше во лицето на селанецот и 

очигледно беше дека нешто му е извонредно смешно. 

 — Добровечер, — рече детето. 

 — Добровечер младичу, — рече тој. — Угодно се 

забавуваш, а? 

 — А-ха, — рече детето и го врати погледот на 

човекот што спиеше. 

 На заматеното стакло од шалтерот зад кое спиеше 

дежурниот службеник со главата потпрена на раце, беше 

залепена цедулка: „Возот доцни два часа. Не тропај." Тоа 

— не тропај — бездруго требаше да значи — не буди ме. 

 — Исусе, ќе треба да чекаме повеќе од два часа, — 

рече тој. 

 — Не тропај, — рече детето. — Ќе ги разбудиш. 

 Млад ичот испрати еден строг поглед кон клупата, 

но наомевката од лицето на детето се пренесе мала 

долинка, од која стрмо се издигаа голи ридови. На ноќната 



светлина ридовите потсетуваа на гигантни, преморени 

суштества што си ги скриле главите под пазуви. 

 — Што да правиме, — рече тој. 

 — Што можеме да правиме? — рече девојката. — 

Ќе чекаме додека дојде возот. Боже, колку си 

чувствителен. Од кога почна тоа да ти пречи. 

 Младичот се сврте и ѝ  се загледа в лице. Ја 

помилува малку по брадата и на дланката почувствува дека 

кожата и е студена и растегната. 

 — Имам впечаток дека ме презираш, — рече тој. 

 Девојката ништо не рече. Таа се тргна од неговиот 

допир и  излезе од под стреата. Застана крај пругата. Потем 

и тој се извлече од сенката на стреата. Зад нив остана да 

виси црвениот станичен фенер, како самотна станиолска 

ѕвезда, што децата ја направиле како играчка за коледе. 

Стоеја молчејќи, загледани во ридовите. 

 — На што помислуваш, — рече девојката кога виде 

зад ридовите паѓа ѕвезда. 

 — На тоа како ќе се вратиш сама, — рече брзо 

младичот. 

 — Ништо не забележа? — рече девојката. 

 — Боже, каква си. А што има да се забележи? — 

рече младичот. — Да не гледаш сеништа во темнината. 

 Девојката ја поткрена јаката од мантилот и упорно 

загледувајќи се во една црна точка на ридот отспроти, се 

обиде да ги истисне сликите на едно кусо лето во кое паѓаа 

многу ѕвезди и во кое имаа многу желби што се чинеа 

толку лесно остварливи. 

 — Еј, — рече доверливо младичот. — Зарем не 

забележуваш дека нема жива душа? 

 — Да не ти е страв? 

 — Не, не ми е страв, — рече младичот. — Само 

сакам да ти речам дека може да се појде зад насипот. 

 — Па што не речеш ? 



 Младичот запали цигара, не гасејќи го пламенчето 

од кибритот се додека не му нажежи кожата на прстите. 

 — Уморна си, ненаспана и затоа нерасположена, — 

рече тој. 

 — Не сум уморна и не сум нерасположена, — рече 

девојката нервозно. 

 — Господи, па се те нервира. 

 Во ноќта крикна птица. Младичот мошне 

неповрзано почна да раскажува некакви смешни 

доживувања и таа, одвреме-навреме ќе се насмееше, но 

отсутно, за себе, како да не беше тој тука. Младичот тоа не 

го забележуваше. 

 — Сакам нешто да те прашам, — рече девојката. 

 Тогаш чкртна вратата и под црвениот, станичен 

фенер го видоа службеникот во униформа како се 

протегнува. 

 — Проклети задоцнувања, — рече службеникот. — 

Не се научивме да ја водиме оваа железница. 

 — На сто и шеесет километри два часа 

задоццување, — рече младичот. — Како да влечат волови, 

а не локомотиви. 

 — Попусто го воведоа плаќањето по учинок, — 

рече службеникот. — Сме ти свикнале ние на задоцнување 

и тоа ти е. 

 — Има навика, има и одвика, — рече младичот. 

 — Таа поговорка ја измислиле лицемерните луѓе, — 

рече службеникот. — И комарџиите кога ги утешуваат 

своите жени. Е-ех. 

 Потоа младичот и службеникот долго разговараа и 

се покажа дека навраќале во исти кафеани. Им беше чудно 

дека досега не се запознале. Службеникот најиосле рече 

дека има малку коњак, па влезе во станицата. Младичот и 

се насмевна на девојката. 

 — Сакам нешто да те прашам, — рече девојката. 



 Додека го смислуваше своето прашање, вратата пак 

се отвори. 

 — Гостите имаат предност, — рече службеникот и 

му го подаде шишето на младичот. Таа одби да пие. 

 Пиеја полека и разговараа за ноќите поминати во 

оние локали. Си спомнија за една тепачка во која двајцата 

учествувале на иста страна. Се фаќаа за чело, но никако не 

можеа да си спомнат еден за друг. Најпосле девојката рече 

дека ќе појде до чешмата да се напие вода. 

 — Не плашете се, — рече службеникот. — Овде ја 

имаме среќата да навраќаат луѓе. 

 Кога се оддалечи девојката, службеникот праша: 

 — Која е пак оваа? 

 — Новата учителка во селоно. 

 — Убаво си ја наредил. 

 — Немој, жити бога, — рече младичот. — Би дошол 

овде ако се разбираш во риболов, но не спомнувај ми уште 

еднаш за она село. 

 — Фаќаш риби? 

 — Од детство. 

 — Те чекам в недела со утринскиот воз. До седум 

навечер сум слободен, а можеш да ми веруваш дека знам 

добри места, кога ти велам. 

 Девојката се враќаше одејќи по шината со 

раширени раце, како птица. Најпосле изгуби рамнотежа и 

со брзи чекори се упати кон нив. Забележа дека нивниот 

разговор нагло секнал. 

 — За неколку минути ќе дојде, — рече 

службеникот. Потоа се упати кон фенерот, го откачи и 

влезе во станицата. 

 — Слушај, — рече девојката. — Сакам нешто да те 

прашам. 

 — Пак нешто ќе драматизираш, — рече младичот. 



 Вратата се отвори и пак се покажа службеникот со 

фенерот в рака. Тој донесе една возна карта и младичот му 

плати. 

 — Значи? — рече службениког. 

 — Да, да, мора да се оди, — рече младичот. 

 Во далечината писна локомотивата. Младичот ја 

прегрна девојката, но некако безволно и го побара со 

поглед погледот на службеникот. Девојката нешто рече, но 

најзините зборови не можеа да се распознаат, зашто возот 

веќе влегуваше во станицата. 

 — Брзо! — викна службеникот. 

 Младичот ѝ  мавна со раката и возот, не 

застанувајќи наполно ни за миг, продолжи да се слизга по 

шините и да бревта. Младичот мавташе со раката и 

оставаше впечаток на среќен човек. Девојката веќе 

заборави што требаше да праша, само гледаше како возот 

полека се оддалечува, носејќи со себе засекогаш едно лето 

во кое паѓаа многу ѕвезди и во кое имаше многу желби што 

се чинеа толку лесно остварливи. 

 



БЕГСТВО 

 

 

 

 

 

 

 

 

 

 

 НА ТЕМНО модрата Површина од езерото се 

спушташе сива, вечерна измаглина што ја донесе тивкиот 

ветер од запад, од онаа страна на езерото, каде што брегот 

беше обрастен со густа, дабова шума. Мате седеше на 

работ од карпата, сета издупчена од бесните бранови во 

есен. Под него лесно вознемирената вода се вовираше во 

шуплините и таму таинствено клокотеше. Мате се 

обидуваше да го поврзе тој шум на водата со благиот шум 

од повремените налети на ветерот, да најде некаква 

синхрона врска меѓу нив, но попусто. Потем на тесната 

врвица што завршуваше во карпите, ја здогледа девојката и 

кога ѝ  мавна со раката, таа затрча кон него. Ветерот го 

засука танкиот фустан околу неа, се закачи како чичка за 

него и тој можеше да ги распознае цврстите форми на 

младото, здраво женско тело. 

 Седеа извесно време еден до друг далеку од очите 

на градот што се наоѓаше некаде зад карпите. Ветерот 

засили и шумот на водата во шуплините на карпата стана 

заканувачки. Тој лежеше со главата во нејзиниот скут и 

мислеше за тоа дека е добро што оваа приквечерина нема 

зајдисонце. Ветерот повисоко ја крена гривата на еден 

бран и тој за малку ќе ги зафатеше стопалата на девојката. 



Таа подвикна и ги поткрена нозете уплашено. Водата 

'ржеше во шуплините на карпата. 

 — Што ќе правиш, — рече таа, — ако нѐ  нападне 

некој сега овде? 

 — Никој нема да нѐ  нападне, — рече Мате. 

 — Не ги читаш весниците? — рече таа. — Во нив 

постојано пишуваат за разни силеџии. 

 — Никој нема да нѐ  нападне, — рече тој. 

 Девојката се замисли. Некако срамежливо помина 

со раката низ неговата коса и тврдоглаво ја продолжи 

својата мисла: 

 — Сепак, да претпоставиме дека некој ќе нѐ  

нападне. Што ќе правиш? 

 — Нема кој да нѐ  нападне, — рече тој. — Молчи. 

 Потем ги затвори очите и токму во моментот кога 

почувствува дека ја открива онаа суптилна врска помеѓу 

водата и ветерот, девојката рече: 

 — Како да не си тука. 

 — Уште мислиш на она? — рече Мате нагласено 

нервозно. — Впрочем, зошто би ме напаѓале мене? Ти си 

за нив далеку поинтересна, — и се насмеа. 

 — Ах, така, — рече девојката. 

 Молчеа. Тој чувствуваше дека никогаш повеќе нема 

да ја налучка нишката на својата прекината мисла. Потем, 

како ветерот да ги донесува оддалеку нејзините зборови, ја 

чу како полека зборува: 

 — Еден ден сосема ќе отидеш. 

 Тој ги отвори очите и се намршти. Се поткрена и 

седна на карпата до неа. Мракот реско се спушташе на 

езерото. Неговата површина сега беше наполно темна. 

Девојката одеднаш расположена, раскажуваше за тоа како 

ќе го испрати на автобуската станица, кога ќе дојде денот, 

како ќе се допишуваат потоа, како ќе се видат за време на 

зимскиот распуст и како ќе дојде таа догодина на студии 



во големиот град. Ветерот од запад задува со полн замав и 

темното небо го ишараа првите танки, жолто-сини молњи. 

Мате и ги милуваше колениците и бедрата и чувствуваше 

неиздржлива тежина во своите раце. Најпосле рече: 

 — Време ти е. Да одиме, — и стана. 

 — Нема да се симнеме до тревата? — рече таа. 

 Мате ништо не одговори и зачекори барајќи ја 

рамнината на малата, тесна врвица. Девојката бесшумно 

одеше зад него. На врвицата немаше место за двајца еден 

до друг, особено во темницата што нагло го зафати целиот 

предел. Западниот ветер ги креваше во воздух сувите 

тревки. Зад нив остануваше сѐ  подалеку шумот на водата. 

 Влегоа во тесната, темна улица, послана со груба 

нерамна калдрма. Девојката застана и покажа со прст на 

куќата што имаше широк, дрвен чардак на спратот. 

 — Ако седнеш на терасата на „Хризантема", — рече 

таа, — точно во единаесет часот оној прозорец трипати ќе 

се запали и ќе угасне. Тоа ќе значи „добра ноќ". Немој да 

пиеш премногу. 

 Потем враголесто потрча и потона во темницата на 

портата. 

 Мате излезе од темната улица право на осветлениот 

плоштад на кој можеше да се видат ретки, забрзани 

минувачи. Ветерот шумно носеше по плочите парче црвен 

станиол од чоколадна обвивка. 

 — Сврши нашето за оваа година, — рече еден од 

минувачите. — Еве ти го крајот на летото. 

 Мате застана под една светилка и ја извади од џебот 

автобуската карта. Ливчето беше наполно стуткано. Го 

исправи и бесмислено се загледа во него. Потем пак го 

стутка во џебот. 

 Сепак, иако мислеше иа прозорецот во длабочината 

на чардакот, не отиде на терасата на „Хризантема". Се 

упати кон автобуската станица. До поаѓањето на автобусот 



имаше уште половина час. Таму, во станичното бифе, испи 

набрзина три дупли коњака, наздравувајќи си на шанкот со 

некакви преморени пијаници. Еден загрижен човек во 

години го молеше да му ја отстапи картата, но тој одби. 

 Кога се качуваше во автобусот, над градот фучеше 

вистинска бура. Небото по кое шетаа молњи, се мачеше да 

се истури. Го најде своето седиште во левиот ред и седна 

потпирајќи се со целото тело на наслонот. Автобусот брзо 

се наполни и тој ниту сети кога тргна. Додека го 

измачуваше коњакот во желудникот, нејасно се 

прашуваше дали воопшто некогаш ќе си објасни зошто не 

ја отстапи картата, зошто не отиде на терасата на 

„Хризантема" и зошто не почека прозорецот во 

длабочината на чардакот да му пожела добра ноќ. Се сепна 

и погледна на часовникот — една минута до единаесет. 

 Беа надвор од градот, на острите серпентини. Кога 

молњите ги осветлија малите прозорци на автобусот, нему 

за миг му се стори дека се наоѓа на малечката тераса од 

ресторанот „Хризантема". Како затечен во непријатност се 

загледа околу себе. Во удобните седишта седеа 

рамнодушни луѓе и жени. Во десниот ред до него седеше 

русокоса девојка бесцелно загледана во тилот на старицата 

пред неа. Се обиде да и го фати погледот, но таа се така 

вкочането гледаше пред себе. Тогаш автобуоот со 

преголема брзина влезе во еден остар свиок и се навали на 

едната страна. Некои се вознемирија. Тогаш Мате успеа да 

ги види крупните сини очи на девојката, вознемирени од 

претчувството на опасност. 

 — Проштевајте, — рече тој љубезно. — Немате 

впечаток дека бега од нешто овој автобус. 

 Девојката само ги поткрена рамениците. 

 До неа се спушти еден весник и Мате можеше да го 

види непријатното лице на младичот, целото начичкано со 

мозолки. 



 — Човек не може никаде да се скрие од 

оригиналните луѓе, — рече младичот. 

 Некои се насмеаја и на Мате му стана непријатно. 

 Силна молскавица го пресече небото. Потем загрми 

и небото со шум најпосле се истури. Додека ги стегаше 

клепките, му се стори дека од шумната далечина на небото 

ги слушна зборовите на девојката: 

 — Еден ден сосема ќе отидеш. 



ЗИМСКИ ЕНТЕРИЕР 

 

 

 

 

 

 

 

 

 

 

 

 ВО ПРОЗОРЕЦОТ еднолично удира студениот 

зимски ден, а бледото попладне со надуени образи 

потсетува на безнадежен болен. Собата е тивка и се чини 

дека тројцата луѓе во неа бесцелно се вслушуваат во 

отсечното тропкање на старинскиот, ѕиден часовник. 

 На масата седеа двајцата старци загледани во своите 

збрчкани раце, а до работ на прозорецот, лесно потпрен со 

рамото на полицата со книги, стоеше дваесетгодишен 

младич загледан во малата фотографија на неговата 

дланка. 

 Од побледената хартија на фотографијата ведро му 

се смееше русокосо девојче со пресилно изразени две низи 

бели заби. Младичот и го исплази јазикот на сликата, 

потоа правејќи сериозно лице се сврте да погледне дали го 

забележале старите неговиот гест. 

 — Денеска ништо не ви оди, — рече тој. 

 Белите глави се свртеа кон него, збунето се 

насмевнаа, но не најдоа некој друг одговор на неговата 

забелешка. 

 Младичот им се приближи. Сега старите очигледно 

покажуваа дека нивниот мир е безнадежно нарушен. 



 — Погледни, дедо, — рече младичот и ја пружи 

фотографијата кон еден од старците. 

 — Ех, што ќе погледнам јас, — се побуни стариот, 

но сепак ја зеде фотографијата во својата несигурна рака. 

Потоа ги побара во сите џебови очилата и кога конечно ги 

пронајде со церемонијален гест ги закачи на својот голем 

нос. Со нужната сериозност пгто ја бара секоја пристојна 

отсутност од предметот на интересирањето, тој ја разгледа 

фотографијата и рече: 

 — Убава девојка, — и ја пружи сликата кон 

младичот. 

 — Разгледај ја поубаво, — рече младичот. — Ако 

погледнеш поубаво, ќе забележиш нешто необично. 

 Очигледно, стариот не се интересираше за можната 

необичност, па со израз на човек кој сака да прикрие дека 

го измачуваат, уште еднаш ја разгледа сликата. Најпосле 

рече: 

 — Ми се чини дека косата ѝ  е вапцана. Сигурно е 

тоа, зашто очите и се темни. 

 — Господи, дедо, — рече младичот и му пријде 

блиску, земајќи ја сликата во својата рака. Потоа му 

објасни. 

 — Погледни ги рабовите на сликата. Сечени се 

рапаво, нели? Меѓутоа, ако се загледаш поубаво, ќе видиш 

дека едниот раб е кинет. Всушност ова е половина слика. 

 Стариот дури сега погледна, но неговиот поглед не 

оддаваше загриженост. 

 — А знаеш тоа што значи? — прололжи младичот. 

— Тоа значи дека на фотографијата имало уште некој, и 

тој некој, кога ми ја пратил сликата бил скинат. 

 — Ех, — изусти стариот. 

 — Впрочем, — рече младичот, — и јас дури сега 

случајно го открив тоа. По толку време 



 Старите веќе не го забележуваа и тој пак се тргна 

кон прозорецот. Ја кладе сликата в џеб и се замисли. Низ 

ретката завеса ги гледаше тамно црвените покриви и 

црната врвца на измиениот асфалт меѓу нив, немирно 

извиткана. Имало, значи, на оваа фотографија уште некој, 

неодредено мислеше тој. Ѝ  се радуваше некогаш многу на 

таа фотапрафија, на чистата смеа што бликаше од неа и за 

која беше сигурен дека му е упатена само нему. А шго 

знаеш, всушност, можеби таа прекрасна смеа ја 

предизвикал оној некој што бил на сликата и потоа 

околностите довеле до тоа да биде скинат, исфрлен од 

своето место? Младичот имаше впечаток како да се работи 

за физичка смрт и од тоа чувство го облеа студенина по 

грбот. Потем помисли дека тоа станало поради него и 

најпосле имаше впечаток дека и самиот тој е можеби 

убиен, зашто си спомни дека еднаш, минатото лето, се 

слика со истата девојка на работ од езерото. Оваа 

претпоставка сосема го збрка, па мораше да се сврти уште 

еднаш кон старите. Нивното повратено спокојство го 

смири и тој пак се загледа низ прозорецот. Обилната вода 

што се истураше по покривите и асфалтот го потсети на 

летото и тој за миг ја виде девојката како трча по песокот 

кон мирното синило на езерото. Таа се смееше и го викаше 

со раката, а тој повеќе сакаше да ја гледа таква, повеќе 

сакаше да биде намамуван одошто да потрча и да и се 

доближи. И во еден кус миг лицето на младичот стана 

ведро и убаво, дури умно. „Навистина", помисли, „зошто 

ниеднаш не ја побарав потоа?" Зошто ниеднаш не ја побара 

откако се врати од летување, дури и не помисли на неа за 

сето тоа време? А имаа четири или пет заеднички денови 

во кои стасаа дури и да се фотографираат. Младичот сега 

чувствуваше дека не ќе успее да ги среди своите мисли, 

знаеше само дека неизоставно е потребно да ја побара. 

Погледна на водената улица, но таа нималку не го 



обесхрабри. Имаше впечаток дека е потребно само да 

излезе, да зачекори по студот и сигурно ќе ја сретне. 

 Стариот се накашла и внимателно рече: 

 — Мишо, не игра ли некој добар филм? 

 Младичот се сврте кон нив и се насмеа. 

 — Веднаш излегувам, — рече и набрзо тропна 

вратата. 

 Старите како по договор издивнаа. Дедото на Мишо 

стана, и го отвори креденецот што беше зад него и донесе 

шишенце со ракија. Наточи во чашките и седна. 

 — Ние не бевме вакви, — рече дедото на Мишо. 

 — Ех, — воздивна старчето до него. — Кој можеше 

од нас да се вика Мишо. 

 — Навистина, си спомнуваш какви сериозни имиња 

имаше некогаш? Луѓето се викаа Еврем, Ноне, Теофил и 

поинакви луѓе беа. 

 — Имаше еден кај нас Евдекија, — додаде старчето. 

 — А, ете, тој се вика Мишо. Мишо, скината 

фотографија, филм, палто што не му го покрива газот. 

 — Грамофони, радио, — тажно и сериозно додаде 

другото старче, ја поткрена чашката со ракија и одвај ја 

принесе под мустаќите. 

 Дедото на Мишо се замисли. Најпосле рече: 

 — И нашето златно девојче Јакиме, како го крстија? 

Име ли е тоа? Замисли, зошто беше потребно да го крстат 

Мимоза кога има толку убави и сериозни имиња. Значи, да 

беше машко, можеше да го крстат Јоргован, Босилок, или 

дури Бршлан. Не разбирам. Ништо не разбирам. 

 — Тоа е мода, — рече Јаким. 

 — А ете, ние проживеавме цел куп години без МОДА 

и еве изгледавме деца, внуци, а и правнуци ни даде господ. 

 — Пјравнучето ни е како казма. 

 — Зошто ? Нека е живо ... 



 — Не е така, — го прекина старчето. — 3наеш како 

е прилично да се раѓаат луѓето. И ова е мода. 

 И одеднаш старчето падна во длабоко, 

меланхолично размислување. Треба да сум среќен, 

мислеше тој, што исчекав правнуче, а еве, боли во срцето. 

Зашто, малата Мимоза се роди вонбрачно од неговиот внук 

и внуката на неговиов соговорник. Во старчето растеше 

револтот и тој почна мрморејќи во мустаќите да ги 

сочинува сите прекори што требаше да му ги упати на 

својот внук. Тоа го прави модата, модерниот живот, 

размислуваше старчето. Детето остана во оваа куќа и тој 

постојано имаше впечаток дека злосторнички го делат 

наполу. 

 — Сега ќе се разбуди нашето девојче, — рече 

дедото на Мишо. — Сега всушност е будно, но уште не 

станува. 

 Старчето не се побуни, зашто и двајцата ја викаа 

малечката — нашето девојче. Никогаш уште не беа рекле 

— нивното дете. 

 Старите одеднаш станаа нестрпливи. Гледаа ту на 

часовникот, ту на вратата од каде што требаше да дојде 

детето. Молчеа и наслушуваа. 

 Најпосле кваката се помрдна и вратата почна полека 

да се отвора. Во собата влезе тригодишно девојче во 

пиџами, сонливо, но насмевнато. Веднаш потрча кон 

дедото и му се искачи в скут. Со немо одушевување 

старите го следеа секое движење на детето. 

 — Дедо, кажувај, — рече девојчето. 

 — Сега ќе раскажува дедо Јаким, — рече стариот. 

 — Не сакам, — рече детето. — Ти раскажувај. 

 — Гледаш, — рече со жалосен глас старчето. — Не 

ме поднесува нашето девојче, не ме поднесува. 

 — Немој да подетинуваш. Случајно дојде кај мане. 



 — Секогаш велиш така, — се побуни старчето. — 

Секој ден исто. 

 — Тоа е така, зашто мене постојано ме гледа, 

постојано е со мене. 

 — Не, туку затоа што не ме поднесува. 

 — Што зборувате, — рече девојчето со 

љубопитство. — Зборувај ми за мечката и за бабата што ѝ  

месила пита. 

 — Не така, пак си заборавила, — рече стариот. — 

Мечката и месила пита на мрзливата баба. 

 —Тогаш кажи пак. 

 И стариот ја одврза својата приказна, а девојчето го 

слушаше со очигледна возбуда, трудејќи се на 

најнапнатите места да го пикне своето раче в уста. Само 

што заврши стариот, малечката викиа: 

 — Друга! 

 — Сега дедо Јаким, — рече стариот. 

 — Ти, — рече малата. 

 — Гледаш, — рече старчето. — А всушност јас 

подобро од тебе раскажувам. 

 — Што можам јас тука, — рече другиот старец. 

 — Кажувај, — настојуваше девојчето. 

 — Која ја сакаш? 

 — Онаа за кога ќе пораснам голема колку мама. 

 Старецот се замисли и за миг изгледаше наполно 

збунет во своето размислување. Потем го побара со поглед 

својот пријател со кого што ја делеше својата несреќа и 

рече со крајна несигурност во гласот: 

 — Кога ќе пораснеш како мама ќе бидеш многу 

убава и добра, — а по оваа .реченица се созеде и продолжи 

по вообичаениот ред. Малечката го допре своето лице до 

градите на стариот за да го слуша подобро и полека заспа. 

 Надвор паѓаше зимска приквечерина. Двајцата 

старци седеа во полутемната соба. Малечката спиеше на 



градите од едниот и кога овој го забележа ова, го започна 

својот остар монолог на осуда што сепак заврши со 

чудесна човечка вера во иднината, зашто, да не се 

заборави, се работеше за иднината на чудесното девојче 

што беше негова прва правнука. 



СТАНИЦА 

 

 

 

 

 

 

 

 

 

 

 — УШТЕ ли е рано за Никола, — рече таа гледајќи 

по темно-црвеникавата линија на патот што по острата 

падина водеше право до малата станица. Никола беше 

началник на станицата и единствениот службеник во неа. 

 — Вечерва е многу темно, — рече таа. — Нема да 

можеме да го забележиме кога ќе излезе на патот. Ќе го 

видиме дури под падината каде што на мила волја ќе се 

изнаплука и ќе се исекне. Впрочем, подобро што нема да 

го гледаме низ целиот пат. 

 Тој стоеше нешто зад неа и самиот загледан во 

станицата. Тоа беше мала куќичка на еден километар од 

нив, нешто поваму од расчепената уста на тунелот во која 

светеше фенер. И на станицата црвено гореше мал фенер. 

Тој секоја ноќ, додека седеа тука пред дрвената барака, 

посакуваше да скрши некој од тие фенери, а потоа да ја 

изгази со нозе црвената светлина што можеше да остане на 

земјата. 

 — Зарем не можат потивко, — рече таа свртувајќи 

се кон вратата. Во другата половина на бараката спиеја 

работниците што не беа од блиското село. Другата 

половина од бараката беше за нив. 

 — Чукни, — рече таа. 

 — Нека се забавуваат, — рече тој. 



 Таа мирно се сврте и чукна двапати со рака по 

штиците. Жагорот од другата страна стивна. 

 — Незгодно е ова, — рече тој. — Мислат дека сум 

јас. 

 — Кажи им дека чукам јас. 

 — Тоа е уште понезгодно, — се збуни тој. — За 

мене. 

 Ноќта беше темна и свежа, септемвриска. Далеку, 

далеку некаде грмеше. Овде спарената трева ја оживуваше 

тивок ветер што наидуваше во лесни палави бранови. Од 

него долу, на станицата, одвреме-навреме поигруваше 

фенерот и остро ги откриваше рабовите на ѕидовите. Таа 

не го одвојуваше погледот оттаму, а тој очекуваше при 

секој налет на ветерот да се разбие таа црвена светлина. 

Откако почна да ѝ  станува здодевно, тој свесно ја мразеше 

станицата. Беше љубоморен на неа. На сето она што го 

ветуваше црвената светилка ноќе и малите, бели 

поврвнини на ѕидовите, дење. 

 — Уште ли е рано за него? — рече таа. 

 — По два часа заминува последниот воз. 

 — Значи, да го чекаме последниот воз. 

 Луѓето од другата половина на бараката мрзоволно 

се извлекуваа низ вратата. Тие слободно се протегаа 

ширејќи ги долгите раце високо над главата. 

 — Да запалиме оган погоре, другар инженер, —

рече еден од луѓето. 

 — Зошто да не? — рече тој. 

 — Сега ќе почнат да пеат, — рече таа. 

 — Убаво и свири и пее долгачот... 

 Таа се сврте и не беше тешко да ја види високата 

фигура на човекот, што правеше големи, но скромни 

чекори во темнината. Главата не можеше да му се види од 

телото на гитарата што ја беше префрлил преку рамо како 

лопата. 



 — Зсшто ни една вечер не пропуштаат да пеат, — 

рече таа. — Ти никогаш не си пеел. 

 — Па тоа многу ти се допаѓаше во почетокот. 

 Таа молчеше. 

 Во почетокот. Пред три меееци. Тоташ се беше 

убаво. Таа сама сакаше да дојде. Беше среќна, многу 

среќна. Зашто, тој само што беше дипломирал, а на 

анонимниот конкурс за проект на големо синдикално 

летувалишгге, ја доби првата награда. Еден непознат, 

пристар архитект, што ја имаше втората награда, стискајќи 

им ги рацете, без иронија рече: 

 — Не знам зошто, колега, но наградите секогаш ги 

однесуваат оние што имаат убави жени. 

 — И таа долго се смееше и беше среќна. 

 Потоа, кога дојдоа на местото претрупано со 

градежен материјал, таа плесна со рацете и важно му 

шепна: „Пази, сево ова е наше..." Вечерта, лежејќи на 

тврдите кревети, долго зборуваа за тоа како ќе дојдат тука 

на годишен одмор и ќе се чувствуваат домаќини. 

 Тие разговори беа веќе исцрпени. 

 На педесеттина чекори од нив вивна огин. Високиот 

ја пробаше гитарата и под неговите прсти остро 

пропиштуваа жиците. Таа по малку се приплашуваше од 

него. Еднаш се врати пијан од блиското село и седна до 

нив. Беше разнежен како дете. Гледаше ту во него, ту во 

неа. Ја стави својата тешка дланка на нејзиното рамо, и, не 

гледајќи во неа, рече: 

 — Имам многу убава, млада жена. Таму, в град. 

Пред да дојдам овде, пак затрудне. 

 — Често ја оставаш сама, — рече таа. 

 — Таа се плаши од мене, — рече тој чепкајќи ја 

земјата пред себе. 

Еднаш ја виде на реката. Се смееше неговото накривено од 

тежината на гредата лице и ѝ  се чинеше дека со тој 



разнежен и топол поглед што зрачеше од целото лице, го 

свлекува од неа танкиот костум за капење. 

 Гитарата тивко започна тажна мелодија. Густите 

гласови на луѓето како да идеа од под земи, благо се 

разлеваа во темнииата. 

 — Сите се басови, — рече таа. 

 — Знаеш, тие, за тебе пеат. Те почитуваат. 

 Таа повеќе не се гордееше со тоа. Не ја забавуваа ни 

боречките натпревари. Сега, по овие два заеднички месеци, 

само ја мразеше и по малку се грозеше од онаа танка 

преграда во бараката, зад која навечер се префрлуваа 

капнатите машки тела. Како дојдов, како воопшто можев 

да дојдам, мислеше. Секако не беше поприродно да 

останеше в град. Но таа тоа го сакаше. Сега гледаше во 

неговите силни нозе и сакаше да рече нешто убаво што ќе 

го поправи впечатокот од молчењето. Но само го фати за 

рака и одново се загледа во црвеното око на станицата. 

Потребна сум му, мислеше. Зошто ни еднаш не рече дека 

треба да си одам? Гледа дека веќе се мачам. 

 Прво полека, па осетно почнаа да лазат од кај 

станицата студени струи и ветерот како да ја промени 

насоката. Фенерот сѐ  почесто и посилно се нишаше, но 

сега само на места ги откриваше рабовите на ѕидовите. 

 — Таму сигурно врне, — рече тој. 

 — Невозможно... 

 — Сигурен сум дека врне, — рече тој. 

 — Па тоа е глупо. Зарем може таму да врне, овде 

не? 

 — Може да стоиш на една чекора од стапките, — 

рече тој. 

 — Ох, но сега не можам да верувам. 

 — Но јас сум сигурен дека таму врне. 

 — Не, не врне, — рече таа. — Не врне. мо жам да се 

кладам. 



 — Но, просто чувствувам дека таму е поплава. 

 Ѝ  идеше да заплаче. Ги чувствуваше студените 

бранови оздола. Тие беа пријатни и лазеа под нозете како 

нежни прсти што никогаш не можеш да ги оттурнеш. 

 Светлоста и станицата стануваа сѐ  полалечни. Но 

тој знаеше дека е тоа последно нејзино средство. Бега во 

темнината за да потрчаат по неа. 

 — Можам да се кладам, — рече таа. — Можам да се 

кладам дека не врне. 

 Тој полека ги опфати нејзините раменици. 

 Луѓето почнаа нова песна. Гласовите беа толку 

тивки и длабоки, што се чинеше дека само безнадежно се 

обидуваат да ги довтасаат во некакво уморно трчање 

звуците на гитарата. 

 — Можам да те испратам, — рече тој и покажа 

накај станицата. 

 Рамениците ѝ  потреперија во неговата прегратка. 

Тој стана и влезе во бараката. Кога излезе, го носеше 

нејзиниот мантил и мало куферче. 

 — Да им се јавам, — рече таа. 

 — Не, подобро е вака. И, загрни се, зашто долу 

сепак врне. 

 Патот беше мек и под нозете се дигаше онаа 

леплива, црвеникава прав. Одеа молчеливо. Помеѓу нив и 

фенерот блесна црвено жарче. 

 — Тоа е Никола, — рече таа и се насмевна. 

 Младиот, забрзан човек им го препречи патот. 

Целиот беше воден. 

 — Таму врне, — рече тој гледајќи невесело на 

куферчето во неговите раце, па се сврте и тргна со нив. 

 Зад нив полека одзвонувааше само гитарата. Одеа 

тројцата и молчеа. На среде патот ги сретнаа крупни, 

студени капки. Кога стасаа до станицата, беа сосема 

водени и косата ѝ  беше мека и залепена на челото и 



вратот. Светлоста на фенерот не беше црвена како што 

изгледаше одозгора. Станицата, како и обичио, беше 

нечиста и без други патници. 

 — Ќе издржиш еден месец, — велеше таа стискаќи 

му ја раката. — Ќе ти пишувам секој ден. — Се сврте и го 

виде огнот горе. 

 — Таму уште не врне, — рече таа. — Чудно. 

 Потоа молчејќи го чекаа возот, а кога дојде, таа 

мораше да побрза. Никој не слезе тука. Потем возот потона 

во тунелот и пребргу престана татнежот на тркалата. 

 — Можеш да спиеш кај мене, — рече тој. 

 По силниот дожд тргнаа нагоре, а патот беше 

раскален и слизгав. Кога стасаа горе, од загаснатото 

огниште искакаа искри. 

 — Колку се несмасни, — рече тој. — Заборавиле сѐ  

да изгаснат, а може да стане пожар. — И двајцата со 

калните нозе почнаа да газат по жарта. 

 Луѓето спиеја. 

 — Слушај, веќе врне, — рече тој кон полноќ, но 

немаше кој да го чуе. Врз дрвениот покрив се цедеа тешки 

облаци. 



САМО ЕСЕНСКО ПОПЛАДНЕ 

 

 

 

 

 

 

 

 

 

 

 ВЕТЕРОТ почна да дува ненадејно и додока стоеше 

по малку сведнат до прозорецот, можеше да види како ја 

цеди водата од цреповите на покривите што му го 

исполнуваа погледот далеку, далеку, сѐ  таму до влажниот 

рид, што онака опфатен од маглата и рѓестото жолтило 

есенско, личеше на тил од некаква застарена, пропадната 

жена. Затоа тој порадо го управуваше погледот кон 

немирните површини од покривите и гледајќи како ветерот 

ја брише водата од нив, една беззначајна реченица му 

засврдле во главата: тој сосема ќе ги исуши, мислеше 

слушајќи како пишти ветерот крај црвсто затворениот 

прозорец. Стоеше уште неколку мига со овие неколку 

беззиачајни збора во главата кон кои чувствуваше некаква 

неоправдана приврзаност и наоѓајќи се така отсутен, со 

влажното црвенило на покривите пред себе, се 

почувствува несигурен на нозете, како отсечен од сѐ , 

чудно ослободен од својата сопствена тежина, па иако 

беше свесен дека сето тоа всушност е неудобно до 

болност, таа моментна слабост му причинуваше 

задоволство, тоа неусетно паѓање врз проѕирните дланки 

на попладнето му ветуваше едно привремено спокојство 

шго го немал. И токму кога ова чувство сосема го обзеде и 

кога посака со дланките да се опре на стаклото од 



прозорецот, почувствува колку е сето тоа болно, па брзо се 

сврте и водените покриви останаа зад него. 

 Додека ја растргнуваше од пред своето лице 

пајажината на завесата и додека погледот сѐ  уште не му 

беше свикнат на сомотската мекост од собата, му се стори 

дека нечии очи го држат во своите зеници. Но, кога 

конечно, со оние несмасни и по малку нервозни движења 

успеа да се ослободи од завесата, можеше да види дека таа 

со наполно спуштено тело лежи на каучот, задлабочена во 

својата книга. Стоејќи пред завесата што сега сепак 

премногу пропушташе од попладневното бледило на 

прозорецот, сѐ  уште не можеше да се ослободи од 

потајната мисла дека со него нешто се случува, нешто 

непријатно, непожелно. Но, не можејќи да ја пронајде 

причината на ова расположение, се потруди да се увери 

дека тој и воопшто не постои, па со движења на човек кој 

по напорната дневна работа се наоѓа д о м а  да се одмори, 

се упати кон излитената фотелја и ги зеде в раце 

весниците. 

 Новата положба во фотелјата му овозможуваше да 

ја гледа од нозете нагоре, сѐ  до вратот и подигнатата 

книга што и го сокриваше лицето. И покрај тоа што 

можеше да ја гледа чудесната линија на нејзиното тело 

што ветуваше толку радост кога би се вознемирило, и 

покрај тоа што русата коса само во делови паѓаше по 

темно- црвениот плат на домашната облека и чекаше да 

биде помилувана, и покрај сето нејзино присуство, сакаше 

во моментот да биде сам. Но, наместо да го поддржува ова 

чувство, рамнодушно ги повлекуваше острите чадови од 

цигарата и се прашуваше — што ми е, по ѓаволите! Се 

чувствуваше изморен и сакаше да се испружи, да се 

олабави целиот, но откако дојде таа, еднособниот стан 

стана претесен и, ако сакаше да легне, мораше тоа да биде 

крај неа, а сега, тоа добро го знаеше, би му пречеле 



нејзините допири што секогаш во почетокот се 

ненаметливо претенциозни, за да здивнат потоа во една 

наполна отсутност. Што ми е, по ѓаволите, се прашуваше, 

зошто не легнам крај неа кога сум толку изморен? Но 

одбегнуваше да ја расчленува оваа мисла, само се лутеше 

на себе си што сѐ  уште не го заменил каучот со некаков 

поудобен кревет и ова му помогна да се врати на тој 

нерешлив проблем. Зашто, во случај стариот кауч да беше 

заменет со двоен кревет, тоа повеќе не ќе беше пристојна 

соба во која би можел човек да ги дочека своите пријатели, 

а нив не можеш да ги примиш во кујната. 

 Забележа дека мрда во каучот и помисли дека ќе 

има нешто да му каже, но таа само издивна и тој знаеше 

дека наишла на некое особено место во својата 

сентиментална книга. И тие нејзини 1книги, помисли, тие 

нејзини книги. Со чудна нервоза, скоро со некаква омраза 

ги повторуваше во себе овие зборови. 

 Одеднаш му се стори дека навистина сево ова е 

необично и чудно. Што токму во овој час седи на 

излитената фотелја мртов уморен, што неговиот доскоро 

прекрасен ергенски стан е претесен и што на неговиот кауч 

лежи сега токму оваа жена со својата книга за потпросечен 

вкус. Мислеше дека сево ова е случајно, како случајните 

мисли додека стои човек до прозорец и гледа на влажните 

покриви. Имаше впечаток дека ќе извика присилен од 

некаква непозната болка, но полека сѐ  помина и тој почна 

да гледа во жената испружена на каучот; тоа полека го 

успокојуваше и покренуваше еден друг, радосен мир. Таа 

пак замрда во каучот, како да е оптегната пружина и му се 

виде добра и мила, каква што беше всушност уште од 

првите денови на познанството. Си спомни како ја 

споредуваше со сите оние жени што пред неа доаѓаа во 

оваа соба и како ниедна не ѝ  беше рамна. Се почувствува 

засрамен од сето она што помина низ глава пред малку и 



посака да и угоди со нешто. И токму кога ѝ  предложи да ја 

води в кино, таа ваќе прашуваше: 

 — Игра ли некој добар филм? 

 Се насмеаја, зашто често им се случуваше исто да 

помислат. Велат дека тоа е знак на љубов. 

 

 

II 

 

 Сенките што толку вкочането стоеја на ѕидот нагло 

се размрдаа и таа сфати, без да се свртува на таа страна, 

дека тој се пика под завесата и дека со своите широки 

плеќи, скоро го исполнува прозорецот. 

 — Страшно дува, — го чу неговиог глас. 

 И потем: 

 — Ќе ги исуши покривите и улиците. 

 Тој повеќе не рече ништо. Можеше да му го види 

грбот зад пајажинестата покривка на завесата. Неговиот 

широк грб со цврсто всадениот врат меѓу рамениците. 

Погледот полека ѝ  одлута од него и преку страниците на 

отворената книга, повторно се врати на ѕидот. Сега 

сенките на белата површина од ѕидот беа помалку и некако 

разводнети, со точно незацртани рабови, зашто со неговото 

застанување на прозорецот светлината осетно се намали. 

Но, сеедно, таа продолжи да гледа во ѕидот, тоа го 

одмораше. Сенките по ѕидот, кога ќе се загледаше убаво по 

нив, добиваа форми на предмети, па дури и на живи 

суштества. Кога ќе се помрднеше тој на прозорецот, тие 

оживуваа, се размрдуваа како дрвените кукли на сцената, 

за по миг пак да се смират и да се вратат во својата 

првобитна положба. Една од сенките и правеше посебен 

впечаток. Во горниот дел надуена, колку што идеше 

надолу, стануваше смешно тенка. Одвај видливо се 

насмевна кога таа смешна сенка почна да ѝ  личи на 



старецот пензионер што живееше во нивната улица, кога 

таа беше дете. Тој постојано ги носеше рацете одзади и се 

трудеше да биде исправен и намуртен. Децата сакаа да 

одат по него и да му довикуваат, а кога тој одеднаш ќе 

застанеше и ќе го свртеше кон нив своето намуртено лице 

се разбегуваа. А старецот само замавнуваше со главата и 

добродушно се смееше. 

 И Кога си припомни за сето тоа продолжи да гледа 

во фигурата на ѕидот, задржувајќи ја насмевката на своите 

усни. Предолго гледаше во сенката и насмевката полека се 

бришеше од нејзините усни. Не најде сили да го сврти 

погледот во сенката и трепетот на некаква зачуденост 

помина по нејзиннте топли образи. Лежеше така свртена 

кон ѕидот и продолжуваше да гледа во таа сосема 

безначајна сенка кон која чувствуваше неоправдана 

приврзаност и, најдувајќи се така отсутна само со сенката 

на ѕидот пред себе, се почувствува како отсечена од сѐ , 

чудно ослободена од својата сопствена тежина, како да 

секнуваше со таа сенка изворот на сеќавањето. Книгата во 

угоре кренатите раце одеднаш стана неподносливо тешка и 

токму кога сакаше да ја испушти од рацете, тој замрда крај 

завесата и таа само за миг можеше да го види како се 

исчепкува од неа, па и самата не знаејќи зошто, веднаш го 

сврте погледот и ја задржа книгата в раце за да не ѝ  го 

види лицето, да, тоа таа убаво го знаеше: да не ѝ  го Види 

лицето. 

 Дури по еден миг, кога чу дека тој седнува во 

фотелјата и дека ги отвора весниците, се погрижи да ја 

побара причината што ја натера да го сокрива своето лице 

од него. Имаше впечаток дека со неа се случува нешто 

непријатно, непожелно, но, не можејќи да ја пронајде 

причината за ова расположение, се потруди да се увери 

дека тој воопшто и не постои, па со едно немарно движење 

на главата го врати погледот кон измешаните редови на 



книгата. Но погледот вкоченето стоеше на буквите што не 

откриваа ништо конкретно. Затоа и престана да вложува 

каков и да е напор за да ја долови нивната смисла. 

 Сѐ  уште обземена од она чувство на лишеност од 

сопствената тежина и не сакајќи се обиде да се раздвижи 

во леглото. Додека се раздвижуваше така лежејќи, имаше 

впечаток дека тој цврсто ја има вковано во своите зеници. 

Но сеедно, се почувствува рамнодушна за тој негов поглед 

и единствено шго ѝ  пречеше тука, беше неговото 

непотребно присуство, случајно присуство. И одеднаш, со 

една непријатна рамнодушност помисли дека целото ова 

расположение, па и положбата во која се наоѓа, тука, во 

оваа удобна и чиста соба, сето тоа е случајно, како 

случајните мисли додека човек лежи, со поглед свртен кон 

ѕидот. Мислеше дека ќе извика присилена од некаква 

непозната болка, но наместо тоа, сѐ  полека помина и дури 

почна да се чувствува пријатно, мислејќи на човекот што 

седеше во нејзина близина, оној добар, работлив човек, со 

широки раменици и поглед полн со добрина. Се 

почувствува како застрелана, дури и се вцрве во образите, 

па одеднаш посака да му направи некаква малечка услуга, 

да му приреди некакво мало задоволство. И токму кога го 

прашуваше — дали игра некој добар филм, тој 

истовремено со неа рече: 

 — Како би било да одиме в кино ?  

 Се насмеаја, зашто често им се случуваше исто да 

помислат. Велат дека тоа е знак на љубов. 



ПРОЛЕТНО УТРО 

 

 

 

 

 

 

 

 

 

 

 ЗНАЕШЕ: не ќе биде веќе можно да се заспие 

повторно, да се потоне уште еднаш во кадифената 

длабочина на сонот. Го знаеше тоа со она мало делче од 

свеста со кое се примаат надворешните надразнувања при 

будењето, тоа мало но упорно делче од свеста што ќе те 

врати онаму од каде што сакаш неодложно да побегнеш. 

Иако немаше желба да ги отвори очите, зашто сакаше уште 

долго, долго да спие, сепак чувствуваше како вниманието 

се повеќе му го привлекуваат гласовите што доаѓаа од 

предсобјето. 

 — Уште не си тргнал по таа ножица? — прашуваше 

старецот. 

 — Не, — самоуверено одговараше детето. 

 — А зошто, молам убаво? — настојуваше старецот. 

 —  Затоа пгго не сакам да го поткаструваш 

багремот, — по малку налутено рече малиот. 

 — Значи, ти не мислиш да појдеш да ја земеш 

ножицата, нели? 

 — Не, — просто викна малиот. 

 Старецот извесно време замолче, потоа патетично 

рече: 



 — Па знаеш ли ти дека ако не појдеш веднаш да ја 

земеш таа ножица, не ќе можам да го поткастрам багремот. 

Ни денес. 

 — Се разбира дека знам, — рече детето. 

 — Па тогаш зошто не појдеш по таа ножица и не ја 

земеш? 

 — Затоа што не сакам да го искастриш багремот. 

Сакам да стане голем и да направат некои птици гнезда во 

него. 

 — Ова дете е навистина невоспитано, — се сврте 

кон некого стариот. 

 — Молам ? — рече тој некој и можеше да се 

заклучи дека тоа е Миле, неговиот шура, студент шго ја 

имаше лошата навика од рано утро на сет глас да пее 

шлагери. 

 — Велам дека ова дете е навистина невоспитано, — 

рече старецот. 

 — Немој така, тоа е нашиот Тарзан, — рече Миле. 

— Нели Тарзан? 

 Малиот се насмеа и направи некаков скок, а 

старецот се занесе во еден од своите долги монолози за 

младите генерации што изгубиле секаква почит сирема 

старите. Како да се плаши од раната утринска светлина, тој 

сѐ  уште не ги отвораше очите, но чувствуваше ако потрае 

подолго овој разговор во предсобјето, не ќе може повеќе да 

издржи, зашто старецот беше невозможно опширен и 

неговото дрдорење личеше на брчењето на некаква 

грамадна мува, што одвреме навреме во својот лет удира 

по стаклата од прозорците. Миле и детето како по договор 

се шегуваа со старецот, а тој се повеќе се распалуваше. Го 

натераа да се врати на својот омилен предмет — багремот, 

и тој за неколку минути којзнае по којпат утринава им 

објасни дека напролет багремот мора да се поткастри. 



Тогаш во предсобјето влезе уште некој. Тоа беше неговата 

жена. 

 — Што е сега, — рече таа. 

— Син ти не сака да појде по ножиците, да го поткастрам 

багремчето, — рече старецот. 

 — А тој не сака да плати две возења на 

рингишпилот, — рече малиот. 

 — Аха, така ли е? — викна жената. — А што 

можеш да го разбудиш татко ти, а? 

 Сега пвеќе не можеше да издржи. Како боцнат 

седна во креветот широко отворајќи ги очите и прад да 

може нешто да фати во својот поглед, викна: 

 — Ти ме разбуди. 

 Во предсобјето веднаш настана тишина. Дофати 

само уште една воздишка што веројатно се откина од 

градите на неговата жена, потоа ништо ни да се помрдне. 

Тоа уште повеќе го налути, зашто сега му беше сеедно 

дали ќе зборуваат или не. Со молскавична брзина го 

налегна чувството, дека еве, во овој момент, личи на 

самоволен автарх во оваа куќа од кого што сите треперат, а 

тоа чувство страшно го нервираше. Рипна од креветот и 

како во некакво бунило ја отвори вратата, па со своите 

вџашени очи гледаше еден миг на оние во претсобјето. 

Сите освен малиот гледаа во него и исчекуваа: детето 

седеше со потпрен образ на едната дланка и гледаше во 

еден од аглите на таванот. Тој му се приближи и го тргна 

за рака. Детето прашално гледаше во него. 

 — Пак ти? — рече тој. 

 — Јас — ништо, — се бранеше детето. Тој викна: 

 — А ножиците ? 

 Малиот сфати дека го слушал целиот разговор, се 

тргна и стана од столицата. 

 — Веднаш одам да ги донесам, — рече малиот и 

потрча кон вратата. 



 Другите сѐ  уште исчекуваа. Се сврте прво кон 

Милета. 

 — Кое калипсо е на ред? — рече. — А сѐ  што 

сакам веќе со години е да ме оставите во неделните утра да 

спијам дојдека не се разбудам сам. А се случило ли тоа 

некогаш, — се сврте тој кон жената. — Не, не се случило. 

Па само тоа го барам, по ѓаволите, — викна, потоа ја 

тресна вратата, но повторно ја отвори и рече пикајќи ја 

главата во процепот: — А сега сакам малку тишина. 

 Легна на креветот. Сега, во настанатата тишина, 

собата му се стори како грамадна празнина во која тој 

бесповратно тоне. Погледна на часовникот што стоеше на 

наткасната, веднаш до неговата глава. Овојпат не беше 

навиен да ѕвони во шест часот како во делничните денови. 

Но, сеедно. Уште не беше шест часот, а тој е буден. Тоа го 

доведуваше до разбеснување. 

 Одеднаш целата своја снага ја почувствува 

истоштена и снеможена. Му се чинеше дека не спал цела 

ноќ, па сега поради тоа го боли секој дел од телото. Па тоа 

е страшно, непрестајно повторуваше не можејќи да се 

задржи на некоја позначајна мисла. И се случи она од што 

најмноту се плашеше. Го обзеде, и тоа сосема интензивно, 

желбата за бегство. 

 Да се побегне, мислеше, да се побегне еднаш од 

сево ова. Далеку некаде од целава оваа бучава, во некаква 

цветна тишина каде што ќе се најде, каде што ќе се види 

себе си. Па тој всушност веќе сосема беше заборавил на 

себе, заборавил дури и како изгледа. Се изедначил на 

извесен начин со она каприциозно старче во претсобјето, 

со она момче што го интересираат само шлагерите, со онаа 

жена што добива вистински нервни напади поради некаква 

прашинка на мебелот. Можностите за бегство, одеднаш му 

се видоа мошне реални. Може тоа да се изведе сосема 

безболно. Како да добил преместување во службата, па 



додека најде стан... И ќе му стави еднаш крај на сево ова, 

животот ќе навлезе во сосема подруги релации, а тој ќе си 

припаѓа сам на себе. 

 Имаше впечаток дека е во состојба веднаш да стане, 

да ги спакува најнужните работи и да се упати право на 

железничката станица, да седне во првиот воз и да одмагли 

некаде, на некое скришно место. 

 Но се чувствуваше страшно уморен и неспособен за 

никакво движење. Лежеше така на креветот и му се 

чинеше дека е потребно да направи само едно, макар и 

најмало движење, па да се распадне целиот, да се разложи 

на десетици делови. 

 Во куќата сега беше тишина и само на улицата од 

време-навреме зататнуваше камион или некоја запрежна 

кола. Предизвиканата тишина сега му беше здодевна и му 

ги вознемируваше нервите. Сакаше да побегне од неа. 

Седна во креветот и запали цигара. Дури сега виде дека е 

собата необично светла. Зад проѕирните завеси, како 

немирно дете се смееше пролетното утро. Во багремот чии 

што гранки го допираа неговиот прозорец, пркаа птици. 

Повлекувајќи од цигарата, ги отвори широко очите, 

навлезе во него таа утринска светлина и неговата лутина 

почна да попушта. 

 Се вслуша убаво. 

 Низ дворот одвај чујно протрчаа лесни чекори. 

Знаеше дека е тоа неговиот син. Прво помисли дека пак ќе 

здодева со нешто. Меѓутоа, малиот чукна со прст на 

прозорецот до неговиот, и тивко му рече нешто на 

старецот. Потоа можеше да го чуе како работи нешто 

веднаш под неговиот прозорец. Се заинтересира за 

работата на малиот. По еден миг можеше да го види како ја 

мести на ѕидот големата скала, трудејќи се да не крева 

многу шум. Малку потоа ја виде неговата нејака рака како 

се протегнува кон една од гранките. Потем неговото тело 



висна на гранката. Вешт како мачка, малиот се префрли со 

нозете и ја пречекори гранката. Сега можеше да ги гледа 

само нозете како рамнодушно се мавтаат во воздухат. 
 — Внимавај како ќе ја наместиш скалата, — рече 

малиот. 

 Потоа опорниот дел од, скалата се потпре на 

стеблото од багремот и тој можеше да го види стариот со 

големите ножици в рака како со внимателни чекори се 

приближува кои крошната на багремот. Малиот ги 

мавташе нозете и постојано го предупредуваше стариот да 

не штрака многу со ножиците. 

 Стана и го отвори прозорецот. Детето и старецот 

гледаа во него. 

 — Би можел и јас тоа да го свршам, — рече. 

Малиот беше задоволен од тонот на неговиот глас, па 

вешто рипна на една друга гранка. 

 — Внимавај, — му рече на малиот. 

 — Не грижи се за тоа. Јас сум Тарзан, — се насмеа 

детето. 

 Со спокојни движења, старецот ги поткаструваше 

гранките од багремот и рече дека свикнал тој да ја врши 

оваа работа. Потоа рече нешто смешно за својата старост. 

Тој стоеше на прозорецот и гледаше на својот син во 

зеленото лисје како прави разни гримаси. Стариот се сврте 

кон прозорецот и рече: 

 — Миле чека „да ти помине" и да почнете ... 

 — Да, — се потсети тој и се тргна од прозорецот. 

 Во претсобјето, Миле по којзнае којпат ги мешаше 

картите. 

 — Само, те молам, без никакво поткраднување, или 

напевнување на некоја од твоите песни, — рече тој. 

 — Во ред, — рече Миле. 

 Од кујната излезе таа и кога виде дека заигруваат 

рече: 



 — Не мислите белки да не појадете ? Зошто готвев? 

 — Пак ќе здодеваш? — рече тој. — Не сакаме 

појадок. 

 Миле подели карти, па, гледајќи ги своите, почна да 

пее на нос. 

 — Пак ме нервираш? — рече тој. 

 — Играм како шго знам, — рече Миле. 

 Тој сосема се занесе во играта, како во тој момент 

да почнал денот. Ништо не можеше да го поткрене да ја 

напушти играта. 



ПРОЛЕТНА МИНИЈАТУРА 

 

 

 

 

 

 

 

 

 

 ВО ДАЛЕЧИНАТА се наѕираше реката што на 

предвечерното сонце од својата крива површина 

испушташе огледални отсјаи. Во рамнина на нивните 

погледи се протегаше грдиот скелет на железничкиот мост 

со боја 'рѓа. 

 Младичите седеа на штотуку раззеленатата трева 

под расцутеното дрво и расејано гледаа кон реката. Едниот 

беше облечен во дебел, жолт џемпер, другиот имаше сина, 

италијанска блуза. Тоа беше Васко. 

 — Ѓавол да го земе, — рече младичот во жолт 

џемпер. — Никако да се стемни. 

 — А откако ќе се стемни, треба уште и да се чека, 

— рече Васко. 

 — Тоа ми удира на нервите. 

 — Зошто? — рамнодушно праша другиот. 

 — Не знам, — збунето одговари оној. — Кога 

чекам, имам впечаток дека сигурно ќе ми се случи нешто 

непријатно. А напротив, секогаш кога брзам ... 

 — Сега ќе се расприкажуваш, нели? 

 — Здодевно ми е. 

 — Чувај го тоа за себе. Или мисли на нешто, ако не 

ти претставува тоа преголем напор. 

 — Што да мислам? 



 — Мисли на некоја девојка, — рече Васко. — 

Тогаш брзо минугва времето. 

 Младичот во жолт џемпер како да се замисли. 

Погледот му луташе негде од онаа страна на реката. Во 

приквечерната, проѕирна, пролетна измаглица со боите на 

виножито, таму негде во далечината, можеше да се види 

градот. Момчето гледаше натаму и се чинеше дека за 

нешто размислува. Но, всушност, тој беше само нервозен, 

зашто брзо се сврте и погледна зад себе. Таму се 

простираше зелената рамница на долината. До самото 

подножје на долината каде што врви железничката пруга, 

на едно половина час одење од ова место, можеше да се 

забележи ниската градба на магацинот за автомобилски 

делови. Преку зеленилото на долината, убаво можеше да 

се забележи неговиот свежо-црвен покрив. Момчињата беа 

тргнале таму. Ако се биде трпелив па да се дочека ноќта со 

нешто поголема претпазливост, може да се извлечат некои 

делови што добро минуваат на пазарот. Зашто, чуварот 

внимаваше само на магацинот и на крајот од умот не му 

паѓаше мислата дека таму може да се влезе и низ 

работилницата што беше поврзана со него. Едно мало 

вратниче водеше токму во складиштето. Момчето во 

дебелиот, жолт џемпер, незаинтересирано гледаше натаму, 

зашто ова не му беше првпат да влегува во магацинот: 

знаеше напамет како треба да постапува. Се сврте и 

кубејќи ја младата трева меѓу своите нозе, повторно се 

загледа кон градот. Светлината на зајдисонцето сега беше 

нешто посветла и пределот доби извесна мекост во боите. 

 — Што ти е сега, — рече Васко. — Размислувај. 

 — Не можам, — рече младичот. — Не можам да си 

спомнам за ниедна девојка. 

 — Па си имал некоја девојка досега, — рече Васко. 

 — Сум имал неколку, но што има тука да се 

размислува? Нема што да се размислува. 



 Васко, не знаејќи што да му рече, замавна со раката 

и се загледа во шилестите врвови од своите чевли. 

Момчето во жолт џемпер се чувствуваше непријатно 

поради тоа, зашто имаше впечаток дека Васко воопшто не 

го забележува и го почувствува своето присуство 

беззначајно и непотребно. А тој го сакаше Васко и 

настојуваше секогаш да ја задржи нужната блискост со 

нето. Сега сакаше да започне некаков пријатен разговор, 

но не знаеше со што, па затоа како засрамен се затледа во 

непроменетиот пејсаж на реката и градот во далечината и 

сега таа слика навеваше во него некаква незапирлива 

здодевност. Тагаш Васко, како да се повлекол во дното на 

сопствената длабочина, и како да го испитува таму својот 

глас, од кој овде доаѓа само матниот одек, почна: 

 — А јас често мислам на една девојка. 

 Младичот очекуваше да продолжи Васко со 

кажувањето, но овој, како да му опустело грлото, молкна. 

 — Дали ја познавам јас? 

 — Од каде би можел да ја познаваш ти? — рече 

Васко. 

 — Зошто од каде? 

 — Така, — рече Ваоко. — Не познаваш ти такви 

девојки. 

 Ова го навреди момчето во жолт џемпер и тој го 

побара со погледот лицето на Васко. Меѓутоа, не можеше 

да го види, зашто Васко со челото беше потпрен на 

колениците. Забележа дека овој упорно го гледа, па ја 

крена главата и му се насмевна. 

 — Не лути се, — рече, — и јас не познавам. Само 

еднаш беше тоа. 

 — Кога беше тоа? 

 — Минатата пролет, кога ,ме истераа оданде, — и 

Васко покажа со палецот зад себе во насока на 

работилницата и магацинот. 



 Момчето беше љубопитно: 

 — Никогаш не си ми рекол зошто те истераа од 

работа. 

 — Ех, се знае, — рече Васко. — Дигнав неколку 

делови. Тогаш ме викна шефот на работилницата и ми рече 

— ако ги вратиш оние работи, нема да те пријавам, но 

пресечи ме кај што сум најтенок, ако се зафатиш уште 

еднаш со овој занает. А јас, братче, друг занает не ти сакам 

и тоа ти е. 

 На последните зраци од сонцето мажеше да се види 

дека реката е матна, темно-жолта. Од далечината, со 

големина иа гасеница милеше воз и тие знаеја дека по 

десетина минути ќе зататни по челичната става на мастот. 

 — Зошто размислуваш, — рече младичот. — 

Раскажи ми што било. 

 — И така, само што почнав да работам, а веќе бев 

без работа. Се влечкав по улиците и се чувствував ужасно 

непријатно, како болен. Така ти е тоа и уште ако ти се 

случи напролет. И една вечер, на игранка во паркот, дојдоа 

некои луѓе од филмот и нѐ  сабраа сите што знаевме да 

скокаме како збеснати. 

 Васко замижа со очите и додека зборуваше, имаше 

впечаток дека сите сцени од тоа сеќавање течат пред 

неговата свест како на филм, а тој лесно ги следи и лесно 

ги оформува со зборови. Требаше да снимаат една сцена во 

бар. Тоа беше ноќно снимање и објектот беше осветлен 

како летен ден. Ги распоредија по масите и, бидејќи тој 

играше најдобро, то наместија веднаш до камерата. Но тоа 

местење на статистите траеше страшно долго и Васко 

почна да станува расеан. Донесоа и некава девока на 

неговата маса, а тој и не ја погледна. 

 — Треба да изгледате весели, вљубени, — 

објаснуваше режисерот, а Васко гледаше во меката 

темнина на ноќта зад рефлекторите. Само нека засвири 



оркестарот и нему ќе му биде лесно. Ги знаеше тој сите 

возможни ритми. 

 — Зошто не слушате, ви се молам, — чу Васко 

женски глас до себе. 

 Тогаш првпат ја погледна. Давојката беше 

сконцентрирана на зборовите на режисерот. Имаше 

прекрасно, бледо лице и крупни, сини очи со долги клепки 

зад кои се насетуваше влагата на пролетната ноќ. 

 — А што велат тоа? — рече Васко. 

 — Треба да изгледаме вљубени. 

 Васко се насмевна: 

 — А како изгледа тоа? 

 — Внимавајте молам, — им објаснуваше 

режисерот. — Вие двајцата заигрувате први. Зошто седите 

како здрвени? Можеш ти да ја држиш девојката за рака, 

додека не добиете знак да заиграте и гледај ја малку 

занесено како да е твоја девојка, ти ја сакаш, ме разбираш 

ли? 

 Тогаш оркестарот почна да свири и Васко ја зеде 

девојката за рака. Раката и беше растреперена од возбуда, 

но тоа не беше возбуда предизвикана од неговиот допир. 

 Ваоко ги отвори очите и престана да раскажува. 

Младичот во жолтиот џемпер со интересирање очекуваше 

да продолжи. Над долината паѓаше првиот мрак и по 

скелетот на мостот татнеше брзиот воз. 

 — Што стана потаму? 

 — Таа ме гледаше. Токму како што сакаше 

режисерот и како што сакав јас. Ѓавол да го земе, не можам 

да го заборавам тој поглед. Почнав да се чувствувам како 

да сме сами. И таа музика, па она осветление. Сето некако 

свечено, необично. Да, свечено и необично. 

 Возот замина и неговиот татнеж стануваше сѐ  

помалку чуен. На Васко му се чинеше дека тркалата 

тропаат со ритамот на музиката од онаа ноќ. 



 — Играјте малку поинтимно, — се нервираше 

режисерот. — Девојко, допри му се со лицето на рамо. 

 А Васко ги чувствуваше сите тие допири и сакаше 

да трае тоа долго, долго. Девојката се припиваше до него и 

тој имаше впечаток дека ќе остане засекогаш така во 

неговата топла прегратка. 

 — Не тоа, — викаше режисерот. — Насмевнувајте 

се еден на друг. — И Васко ѝ  се насмевнуваше на 

девојката и таа нему, сѐ  додека не почна да верува дека 

сето тоа е стварност. 

 — Што стана потаму, — прашуваше младичот во 

жолтиот џемпер. 

 — Сѐ  растурив, излегов глупак, — рече Васко. 

 — Зошто? 

 — Кога дадоа пауза, и кога се вратив на овој свет, 

ајде, реков, да прошетаме малку. 

 — За која ме мислите вие, — се зацрви таа. 

 — Што се правиш важна, — реков. 

 Сега повеќе не се слушаше татнењето на возот и на 

Васко не му се раскажуваше повеќе, најрадо би станал и би 

заминал некаде. 

 — Што стана потаму, — се интересираше 

младичот. 

 — Што сакаш да стане? Не стана ништо. 

Едноставно, не се видовме повеќе. 

 — Па што има тука толку? 

 По долината почна да дува свеж, пролетен ветер и 

тоа како да го промени нивното расположение. 

 — Не можам, никако не мажам да ја заборавам таа 

ноќ, — рече Васко. — Тоа беше токму пред една година, 

на денешен ден. 

 Сега беше веќе сосема темница и зад нив можеше 

да се видат светилките во прозорците на куќичката од 

чуварот на магацинот. 



 — Време е да појдеме, — рече младичот во жолтиот 

џемпер. 

 Васко стана, но не можеше да се реши да тргне. 

Потем, вслушувајќи се во дадечниот шум на реката и 

чувствувајќи го по своето лице пролетниот ветер, рече: 

 — Вечерва не можам, не доаѓам. Ако сакаш оди 

сам. 

 Младичот во жолтиот џемпер изгледаше разочаран. 

Сакаше да се расправа со Васко, но да не биде тоа грубо. 

Тогаш од далечината зајачи ветерот и им ги крена косите. 

Стоеја така еден до друг и без збор се упатија кон мостот 

што ќе ги одведе од онаа страна на реката во градот што го 

почнуваше својот вечерен живот. 



ОСАМЕНА ЕВА 

 

 

 

 

 

 

 

 

 Ѝ  БЕШЕ ЧУДНО дека се разбуди токму во 

моментот кога потона во онаа убаво позната тишина во 

која нејасно се претчувствува наидувањето на жолта, летна 

приквечерина. Таа цврсто спиеше во столот за одмор 

додека долу, под патот работниците џагореа, потсвирнуваа 

и потпеваа, имајќи впечаток дека сето тоа го слуша и дека 

ѝ  пречи наполно да потоне во мекиот сон, во таа кадифено 

опиплива длабочина, а се разбуди кога вревата сосема 

исчезна и кога до камената куќичка на патот доаѓаше само 

рамномерниот жубор на реката во долот и мрзоволното 

протегање на ветрот, безнадежно прикован, распнат во 

гранките на големиот јавор зад куќичката. Се разбуди 

уморна од сонот. На малечката веранда каде што постојано 

стоеше расклопен платнениот стол за лежење, немаше 

повеќе сенка и таа дури сега сети колку ѝ  е лицето 

вжештено од сонцето. Потем си спомни дека не ручала и 

дека е тоа конечно добро, тоа користи за линијата на 

телото. Човекот (така го наречуваше во себе својот маж) 

уште го немаше, но тоа не ја изненади, зашто тој изутрина, 

кога тргна в град, и соопшти дека има важна операција на 

клиниката и дека поради тоа ќе се врати дури приквечер. 

 — Добро е што се чувствувам свеж, — рече тој. — 

Ова е важна операција. Морам да покажам дека ја знам. Ќе 

видат. Добро е што сум убаво наспиен и свеж. — Потем 



влезе во автомобилот и веднаш го запали. Додека чекаше 

малку да се загрее моторот, таа пријде поблиску и рече: 

 — Многу среќа! 

 Тој не рече ништо, не се насмевна, не мавна со 

раката: автомобилот посилно забрче и со голема брзина се 

слизна по патот. Таа гледаше по него сѐ  додека не се 

изгуби зад остриот свиок и дури потоа почна да ги 

разликува гласовите на работниците по патот. На 

крајпатниот камен и овојпат седеше црномурниот младич 

и гледаше во неа. 

 — Доброутро, — рече тој. 

 — Доброутро, — рече таа, како и обично малку 

збунета од неговото обврзно прашање што го очекуваше. 

 — Нема да се капете на реката? — рече тој. 

 — Нема, — рече таа и посака да се сврти кон 

куќата. Сега првпат ѝ  се стори дека младичот необично го 

поставува овоето секојдневно прашање. Зошто — нема да 

се капете? — помисли таа. Тој се плаши дека нема да 

излезам на реката. 

 — Нема да се капам на реката, — рече таа. 

 — Твоите другари работат, а ти? 

 Поцрвенувајќи од своите зборови, зашто се беше 

впуштила во разговор, таа реско се сврте кон куќата и брзо 

зачекори кон верандата, но не влезе внатре, ами само ја 

зеде книгата, заборавена од вчера на столот за лежење и се 

сврте да направи круг зад куќата и да седне под сенката на 

јаворот. Тогаш го виде младичот како сѐ  уште седи на 

каменот, како вкочанет, и ѝ  се причини оти во очите му 

сјае црвен пламен. 

 Под јаворот лежеше чистокрвниот шарпланинец, 

„верниот чувар", како што имаше обичај да рече човокот. 

Нејзе и порано ѝ  се чинеше, но особено сега ѝ  се зацврсти 

тоа чувство, дека песот непријателски ја гледа и дека само 

чувството за некаква кучешка должност го спречува да не 



ја раскине на парчиња. Изгуби желба да седне. Стана и 

полека се упати кон реката. Песот, иако со непријателски 

поглед, послушно чекореше крај неа. 

 — Викнете ако наврати некој, — му рече патем на 

стариот мајстор. 

 Потем долго го облекуваше костимот за капење во 

грмушките крај реката, чувствувајќи се некако смела дека 

тоа го прави во присуство на големите жолти очи на песот 

што не се одвојуваа од нејзиното тело. Беше сѐ  уште 

студено и тоа му годеше на нејзиното тело што трпнеше и 

што се напнуваше и таа, не мислејќи на студенината на 

брзата планинска вода, загази во неа и ѝ  се чинеше дека 

безброј усни и врели јазици шетаат по нејзината кожа. 

Додека лежеше така на грб во водата, загледана во синото 

небо без облаци, еден момент како да се почувствува 

среќна и грешна во исто време, но тоа нималку не ја 

уплаши, посака само да потрае тоа колку што е можно 

подолго и неизмерно долго да задоцни нивната сосетка, 

некаква четириесетгодишна, хипоманична директорска 

жена, што го поминуваше летото со својот вечно уморен 

маж во куќичка слична на нивната стотина метри над нив, 

на самиот раб од младата борова шумичка. 

 Тогаш озгора, од кај патот, достаса пеење и таа 

беше сигурна дека пее црномурниот младич. Тој, 

очигледно, не беше надарен со некој особен слух, пееше 

погрешно некаква тажна италијанска песна, но гласот му 

беше силен, машки, и можеше да се почуствува како му се 

откинува во пластови од градите. 

 Се исправи и се протегна на верандата, уморна од 

сонот и утринските впечатоци. По малата врвица од, 

верандата се симна на патот. До неа стоеше 

шарпланинецот. Патот изгледаше побел и пуст. Долу, во 

котлината, градот се чинеше како прекриен со нечиста 

измаглица, а покривите толку црвени по дожд, изгледаа 



темно сиви. Во дрвјата крај патот црцореа птици. Зад неа, 

од отворените прозорци на соседната куќа, одвај долетуваа 

звуци од радио и таа со напрегање успеваше да ги чуе и 

потоа да ги поврзе одделните фрагменти на мелодијата. Во 

долот реката се чинеше темно модра и личеше на 

набрекната вена на цврста, машка рака. 

 Оваа асоцијација ѝ  се стори интересна и таа почна 

со поглед да ја испитува долгата врвца на реката. Во 

горниот крај на долот, на работ од една карпа, се наоѓаше 

човек во чудна положба: седеше и оддалеку се чинеше 

дека ја гризе својата сопствена нога. Како пес, помисли таа 

и не гледаше повеќе натаму. 

 Кога го виде синот на директоровата жена, русокос 

и со пламнато лице, како се искачува по стрмнината за да 

излезе на патот, се уплаши да не падне зашто малиот не 

можеше да се придржува со рацете: во едната држеше две 

пастрмки, а другата му беше зафатена со трската. Потрча 

натаму. 

 — Полека синко, — рече тивко таа и поцрвене, 

плашејќи се да не ја чуе малиот. 

 Детето со изгребани нозе и раце и среќно лице, се 

искачи на патот. 

 — Погледни. — рече. — Едната е за тебе. 

 Таа ја зеде рибата и го помилува по главата. 

 Тоа на малиот очигледно му беше пријатно. 

 — Ајде, — рече таа. 

 — Не ми велиш — срце мое, — рече малиот и тргна 

пред неа. Потем двајцата се смееја. 

 Директоровата жена бргу ги согледа и се симна 

долу. 

 — Погледни го, — завика таа кога го виде детето. 

— Ова дете предвреме ќе ме остари. 

 Потем го фати за уво и малиот цел се искриви. 



 — Чисти се горе, — рече жената на директорот и 

малиот, иако безволно, послуша. 

 — Немој така, — рече таа. — Тој е толку златен. 

 — Ох, драга, — рече жената сѐ  уште нервозна, — 

не знаеш што е тоа дете. Грижа, ете што е. 

 По малку се сепна и ѝ  стана незгодно. 

Простодушно се доближи до неа. 

 — Знаеш, — рече жената на директорот, — можеби 

во него е грешката. Тоа е мошне чест случај. 

 — Ох, — рече таа, — немој. 

 Жената се збуни. 

 — Впрочем, тој е лекар, — рече. 

 Долго се жалеше на малиот и на напорната работа 

во куќата. Тоа предвреме ќе ја остари. Кога најпосле 

наполно збунета тргна да си оди, се поврати и рече: 

 — Проштевај. Не сакав да навредам, чесан збор. Јас 

само онака, зашто сум брза. 

 — Ништо, — рече таа, — не мисли на тоа. 

 Сонцето наполно беше слезано зад остриот раб на 

планината. Човекот на карпата крај реката сега навистина 

личеше на куче. Целиот предел добиваше поизразити, 

златно жолти тонови. Долу, измаглицата над градот се 

чинеше појасна и повидлива. Кривините на патот изгледаа 

како веѓи на диво, непознато животно. На оградата од 

верандата, на последните сончеви зраци, светкаа шарите на 

мртвото тело од рибата. Жената влезе во својата куќичка. 

 Додека стоеше на вераидата, и се стори дека од 

далечина доаѓаат до неа познати звуци. Како кога живееше 

со родителите во малиот град, во внатрешноста. Ова време 

биеја камбаните и домаќините се враќаа дома со полни 

шамии плодови за децата. Таа стоеше на чардакот не 

можејќи да ја види од зеленилото на дрвјата во дворот 

улицата и ѝ  се чинеше дека штиците под нејзините нозе 

крцкаат по своето засекогаш изгубено зеленило. Си 



спомни како на улицата одекна дебела машка пцоста и 

како го препозна гласот на пијаниот молер. Тој ја пцуеше 

својата сопствена мајка. 

 — Ми го зацрни животот, — велеше тој. — Сака од 

мене да прави учен човек. 

 Некој строг глас го потсети дека мајка му веќе три 

дена како е умрена и закопана. Молерот заплака. Во 

далечината, во самото срце на зеленилото, паѓаше ѕвонот 

на камбаните, и сето тоа, помешано со машкиот плач, и 

задаваше тешка болка и тежина во градите. Под неа крцкаа 

старите, поцрнети штици од чардакот. 

 Човекот што беше склопчен на карпата сега стоеше, 

и таа можеше да види дека е тоа висок, веројатно млад 

човек, во куси панталони. Едната рака му висеше крај 

телото, а со другата ја придржуваше префрлената на рамо 

спортска блуза. Работ на планината, каде што веќе го 

немаше сонцето, беше црвен како штотуку употребен нож, 

а високо на небото, иако сѐ  уште беше ден, можеше да се 

види светло-синото око на месечината. 

 Барајќи го плиткото, човекот полека зачекори по 

водата и стаса на другиот брег од реката. Гледаше кон 

камената куќичка и, веројатно, во жената што стоеше на 

верандата. Со бавни чекори се упати по стрмиината. 

 Тоа е човек што бара нешто, помисли таа. 

 Тоа е чавек шго ќе најде што бара, помисли таа кога 

му ја виде главата и дел од градниот кош над работ од 

патот. Гледаше право во неа и стоеше, подаден над работ 

од патот, само до половина. Шарпланинецот крај нејзините 

нозе се вознемири и таа го дофати за каишот околу врат, па 

го врза за синџирот што висеше на едно од столичињата на 

оградата од верандата. 

 Кога се сврте човекот веќе стоеше на патеката што 

водеше до верандата. Со ужас таа забележа дека едната 



нога, малку над глуждот, цврсто му е врзана со некажва 

крпа, а под самиот јазел зјаеше крвава рана. 

 — Вие сте повредени, — рече таа. 

 Тој молчеше. Неговото младо лице како да беше 

вкочането. Само стоеше така и очигледно беше дека е 

исцрпен. Гледајќи во спортската патика на неговото десно 

стопало што беше сета натопена со крв, нејзе ѝ  се стори 

дека секој момент може да се заниша и да падне. Потоа ѝ  

се стори дека младичот е необично спокоен. Необично 

беше само неговото десно стопало и заматениот поглед во 

очите, како по тешко пијанство. 

 — Вие сте повреден, — рече таа. 

 — Јас ќе умрам, — рече младичот. 

 — Што? — рече таа. 

 — Реков ќе умрам, —рече младичот. 

 Таа збунето се насмевна и посака да му се 

приближи на младиот човек што сѐ  така вкочането стоеше 

на своето место. 

 — Не чудете се, — рече младичот. — Дојдов овде 

да умрам. 

 — Можеме да ја преврземе раната, — рече таа. 

 — Тоа ништо не ќе помогне, — рече младичот. — 

Дозволете да седнам овде и да си умрам, — и покажа со 

снеможената рака на платнениот стол за одмор. Не чекајќи 

го нејзиниот одговор, тој стапи на верандата со оној свој 

бавен од и се отпушти во столот. 

 — Сега ќе ви ја исчистам и ќе ви ја преврзам 

раната, — рече таа. 

 Младичот легна на столот испружувајќи ја ноогата 

и ги затвори очите. 

 — Ме касна змија, — рече полека тој. 

 — Што? — рече таа. 

 — Тоа што чувте, убава госпоѓо, — рече младичот. 



 — Не е возможно, — рече таа. — И вие сте толку 

спокоен? 

 — Ох, — рече младичот, — јас си се изнавикав 

насамо. Кога не можеше да чуе никој во онаа пустелија. 

 — Маж ми е лекар, мора да има нешто за ова во 

малата аптека, таму во куќаа. 

 — Па што чекате, по ѓаволите, — рече тој. — Што 

не одите таму. 

 Таа тргна во куќата, и беше сигурна дека човекот 

има предвидено средство за ваков случај, тој бездруго има 

предвидено, тој сѐ  предвидува, сѐ  знае, сигурно има 

серум во малата, прирачна аптека. Додека превртуваше во 

кутиите со лекови, го слушаше гласот на младичот што 

раскажуваше како се случила незгодата. 

 — Убаво ми велеа, — рече младичот. — И така се 

случи. Ме упропасти љубовта кон фреските и старите 

икони. 

 Таа уште еднаш ги прегледа сите куутии. Серум 

немаше. Полека излезе на верандата. Младичот лежеше на 

столот со затворени очи и некаков болно блажен израз на 

лицето, опрлено од летото. Тој го почувствува нејзиното 

бесшум-но присуство. 

 — И? — прошеиоти младичот. 

 Таа молчеше. 

 — Значи, — рече младичот, — нема. 

 — Нема, — рече таа како виновна. 

 — Каков лекар е тој ваш човек, — рече младичот. 

 — Што да правам, — викна таа. 

 — Гледај како умирам, — рече младичот. — Тоа 

веројатно е пострашно да се гледа. Вака не е ништо, 

навистина. Како што пишува во медицинскиот лексикон. 

Каснатиот умира со пријатна смрт. Му се спие. Мене ми се 

,спие. 

 — Што да правам, — пак викна таа. 



 Шарпланинецот се вознемири на синџирот. 

 — Ништо, — рече младичот. — Јас направив сѐ . Ја 

цицав раната, ја сечев со нож, ја подврзав погоре, со бавни 

чекори одев до првата населба. 

 Таа уште еднаш се втурна во куќата, ја зграпчи 

кутијата со лековите и ги истури на килимот. Се обиде да 

биде прибрана и внимателно да ги чита упатствата на 

кутиите со лекови. Секоја нова кутија што ќе ја фатеше в 

раце, ѝ  се чинеше дека е токму онаа што ѝ  треба. Но 

попусто. На чекор-два зад неа, на верандата, тешко 

дишеше младичот. 

 — Какво одвратно место за умирање, — рече тој. — 

Да умреш во куќа купена од снобизам. Нели, госпоѓо? 

 Таа влезе на верандата и се наведна над младичот. 

Тој сѐ  уште ги држеше затворени очите. 

 — Не бегате вие од прашината овде, — рече тој. — 

Овде ви е здодевно. Главно сите знаат дека имате овде 

куќа крај реката — „вила". Мила моја мајко. 

 Усните му се сушеа и тој ги лижеше со јазикот. 

 — Каква непријатност, — рече тој со призвук на 

некаква злоба. — Да гледаш како умира еден непознат. 

Шарпланинецот лежеше под ниската ограда. 

Светлоста на приквечерината стануваше модрикава. Во 

далечината под патот шумеше реката, гракаа гаврани над 

карпите. Младичот се обидуваше со  јазикот да ги накваси 

усните. 

 — Не тревожи се, — рече тој. — Само ми се спие. 

Нема да умрам. Пријатно се чувствувам. 

Таа се тресеше со целото тело. 

 — Погледнете ме, — рече таа. 

 — Не сакам, — рече тој. 

 — Зошто? 

Младичот не одговори, само поудобно се намести 

во столот. 



 — Погледнете ме, — рече таа не можејќи да го 

запре треперењето на своето тело. 

 — Не, — рече тој. — Ми е страв да не си грда. 

Таа уште посилно затрепери и се потпре со 

дланката на неговото опуштено рамо. 

 — Ох, — рече таа, — камо не помислив на тоа 

порано. Не е сè изгубено. Маж ми може секој момент да 

дојде. Тој има автомобил и веднаш ќе ве префрли во 

градот. 

 — Те молам, — рече младичот, — остани тука. 

Како што си. 

Таа внимателно ја сврте главата кон белузлавата 

врвица на патот што ѝ  заличи на иронична насмевка на 

широко отворена челуст. Приквечерината стануваше 

светло морава. 

 — Погледнете ме, — рече таа. — Не заспивајте. 

 — Речи, дали си убава, — рече младичот не отворај 

ќи ги очите. 

 — Да, — рече таа. — Погледнете ме, отворете ги 

очите, зборувајте. 

 Лицето на младичот се згрчи. Раката полека му се 

поткрена и ја најде нејзината. Неговата дланка прошета 

нагоре сè до нејзиното обло, бело рамо, потоа по лицето, 

по косата. 
 — Ми е страв, — рече младичгогг. — Ми е страв да 

ги отворам очите. Ми е страв да не сум ослепен. Кога 

стасав овде сè ми играше пред очите. 

 Раката му падна од нејзината коса на потпирачот од 

столот. 

 — Толку би сакал да те видам, — рече тој. 

 — Долго да те гледам, долго, секогаш. 

 — Погледнете ме, — рече очајно таа. — Ајде 

отворете ги очите. 



Таа го држеше во своите дланки неговото лице. Се 

плашеше да му ги отвори очите, тоа премногу ја 

потсетуваше на движењата кога на умрените им ги 

затвораат очите. 

 — Заборавам, — рече младичот. — Сè е некако 

чудно. Што стоиш така. 

Таа уште повеќе се збуни, се исправи на нозе и 

беспомошно застана. 

 — Направи нешто, добога, — викаше посилно тој. 

— Јас ќе умрам. 

Жената се тресеше со целото тело и не можеше да 

изусти ни збор. 

 — Преземи нешто, — крикна силно младичот. 

Таа уште посилно затрепери и се сврте од него. 

Целиот предел беше модар, само пустиот пат темносив. 

Сето тоа ѝ  се вртеше пред очите ѝ  го замаглуваше 

погледот. Шарпланинецот се тргаше на синцирот и 

завиваше. Нигде на патот не можеше да го види 

автомобилот. Ни на она подолго парче што се гледаше во 

самото подножје на ридот. 

 — Курво, — рече младичот. 

 Таа се сврте кон него. Сега лежеше наполно мирен. 

Од раната на дасната нога се цедеше крв. Таа полека се 

приближи. 

 Ја поткрена со рака ногата и полека и наведнувајќи 

се, ја допре со усните раната. Беше топла. Таа топлина 

преку усните ѝ  се пренесуваше до самото срце. Таа веќе 

ништо не можеше да мисли. Диво загризе во топлото месо 

и почна да цица. Во неа влегуваа топли шурки и го 

преплаваа целото нејзино суштество. Самото светло сонце 

се преточуваше во нејзината уста, се вгнездуваше во 

нејзината утроба, населувајќи ја со сите живи суштества, 

па по неа лазеа и летаа ситни бубачки и големи инсекти со 

шарени и проѕирни крилја, по нејзините топли ѕидови се 



виткаа зелените ползавци на бршланот, кревките ластари 

на виновата лоза по кои се цедеше сокот на презреаните 

гроздови, во светлосиниот воздух летаа најпрекрасните 

птици на светот, а по плодната ровка земја жубореа 

питоми, бистри води, полни со игриви пастрмки, што се 

провираат меѓу корењето на водоното билје и сегде 

наоколу мириса на земја, на топлина на штотуку измолзено 

млеко во августовска оморина, а во ушните школки паѓаат 

одеците на далечните ѕвона, звуци откинати од непознати 

длабочини, звуци на спасувањето, спасени звуци, паѓаат на 

кожата, на прстите, на усните, на клепките, крошните на 

дрвјата сами се отвораат и гранките се распнуваат во 

лакови што за стрела ја имаат нејзината неиспитана болка. 

 Таа гризеше и цицаше наедно, диво и страсно до 

губење на здивот, до остра болка на рабовите на усните, ги 

стискаше очите и цицаше сè додека не го изгуби наполно 

здивот и не падна на камењето од верандата. 

 Тогаш го чу дивото завивање на шарпланинецот што 

се тргаше на синџирот и почна да ги распознава боите на 

првквечсрината. На самиот влез на патот од куќата стоеше 

зелениот автомобил со запалани фарови и вклучена сирена. 

Таа потрча натаму и сирената престана. Од малата 

вратичка се извлекуваше чавекот. Кога помина крај 

шарпланинецот ѝ  се стори дека сака да ја нападне, но таа 

сега не обрна никакво внимание на тоа. 

 — Бргу, — рече таа. 

 — Се случило нешто? — рече човекот фаќајќи ја за 

рака. 

 Таа ја истргна раката од неговата. 

 — Ене го таму, — рече таа. 

 — Не разбирам, — рече човекот, очигледно 

вознемирен. — Што се случило овде? 

 Жената потрча кон верандата и човекот веднаш по 

неа. 



 Таа покажа со рака на младичот. 

 — Што му се случило, — рече човекот. 

 — Го каснала змија. 

 Човекот се доближи до младичот, му ја зеде раката 

и го побара пулсот. Потем ја гледаше раната на ногата. 

 — Кога се случи ова, — рече тој. 

 — Не знам, — рече жената. 

 — Кога дојде? — рече тој. 

 Жената молчеше загледано во затворените очи на 

младичот. 

 — Не знаеш кога дојде, — рече човекот. 

 — Не, — рече таа. — Не знам. Толку сум 

возбудена. 

 Човекот почна со своите големи раце да го допира, 

младичот по целото тело. Грубо му ги отвори очите. Таа се 

сврти и чу како младичот нешто промрморе. 

 — Има изгледи да се спаси? — рече таа.  Човекот 

полека се исправи. Неговиот раст ѝ  се отори грамаден. 

 — Мислам дека ќе може, — рече тој. 

 — Па што чекаш, — рече таа. 

 Тој се наведна и брзо го дигна младичот на раце. 

 — Ајде среќен човеку, — рече за себе. — Изгледа 

дека не е доцна. 

 Тој не изгледаше нималку возбуден. Одеднаш тоа ѝ  

се стори страшно, нечовечно, и сакаше да протестира, но 

место тоа се стрча кон автомобилот и ја отвори вратата. 

 — Онаа операција успеа, — рече човекот. 

 Потем сè одеше брзо. Автомобилот потона зад 

остриот свиок, оставајќи зад себе прашина. 

 Таа полека се врати. Шарпланинецот беше смирен. 

Само од жолтите очи, во кои се забележуваше отсјајот на 

бледата месечина, ја следеше познатиот, непријателски 

поглед. 



 — Зошто ме мразиш, — рече таа и не погледна 

повеќе во него. 

 По инерцијата на некаква навика, ја осветли 

вераидата и веднаш се почувствува непријатно. На каменот 

до столот за одмор имаше црвена дамка. Таа се наведна и 

ја покри со дланката. Ѝ  се стори дека преку дланката во 

неа повторно влегува онаа топлина од пред малку. Да сум 

кучка, помисли таа, ќе ја излижев. Да не остане ништо на 

мртвиот камен. 

 Во полумрачната далечина жубореше водата, откај 

карпите се огласи кукавица. Од гранките на стариот јавор 

најпосле се ослободи распнатиот ветер и за почеток 

длабоко издивна од што затреперија лисјата, но тоа беше 

топол здив на преморено, исцрпено суштество. 

 Жената клечеше на каменот плашејќи се да ја крене 

раката од црвената дамка. Таа најпосле ја сврте главата кон 

патот и ја крена раката но не погледна на својата дланка. 

Сакаше да им ја промени насоката на своите мисли и 

почна да се принудува да си спомни на оние мирни денови 

кога доаѓаше овде со човекот на неделен викенд колку за 

да фрли тој јадица во реката и кога дојдоа на идеја да ја 

купат малата камена куќичка со две соби и кујна. Тогаш 

беше сигурна дека тука ќе се одмара многу лета и дека 

мирно ќе маже сериозно да им се посвети на своите студии 

за културите на старите народи на оваа почва. Имаше 

толку многу книги што чекаа да бидат прочитани. 

 — Тука ќе бидеме мирни, — рече тогаш таа. 

 — Зарем не сме мирни, — рече човекот и ја фрли 

подалеку јадицата. 

 — Во градот летото е пекол, — рече таа. 

 — Мислам дека имаш право, — рече човекот. — Во 

лето во градот, човек не се познава ни себеси. 

 — Да, — рече таа. 



 — Овде, — рече човекот, — во оваа наполна 

тишина, чавек маже да се види себеси. Како во некое 

волшебно огледало што го открива невидливото. 

 — Си го испитал тоа, — рече таа. 

 — Не знам, — рече човекот, — само мислам дека 

мора да е така. — Јадицата беше мирна. Тоа го тераше 

човекот да зборува. — Додека сум на работа, — зборуваше 

тој, — наполно сама ќе можеш да се испиташ до крај. 

 Нејзе ѝ  се стори дека човекот одеднаш се возбуди. 

Ја извлече од водата јадицата и ја погледна право в очи, а 

нејзе просто ја порази тапоста на тој негов поглед. 

 — Интересно, — рече тој. — Ми се чини дека нема 

да ми кажеш што ќе откриеш. 

 — Ќе ти кажам, — рече таа. 

 Потем тој пак ја фрли јадицата и ја предупреди да 

молчи. 

 Се потпре со стомавот на оградата од верандата и 

чувствуваше како ѝ  трепери дланката со која ја беше 

покрила црвената дамка на каменот. Не гледајќи на својата 

дланка ја згасна сијалицата и сега се стана потемно и 

повозбудливо. Верандата одвај ја осветлуваше месечината. 

По патот нагоре, кон куќата, пројури директоровиот 

автомобил и кога одмина се доби впечаток дека го 

повлекол со себе мрзоволниот ветер што сега заезди низ 

позлатениот од месечината предел. Жената не можеше да 

ја смири својата рака што трепереше и што се грчеше. Под 

нејзините нозе мирно стоеше песот, загледан во 

месечината, на оградата лежеше мртвата риба по чија што 

шарена поврвшина светнаа месечевите отсјаи. Таа се сврте 

и се упати кон столот за одмор. 

 Не можејќи да му одолее на чувството дека сака да 

се подаде, таа легна помешечки, не знаејќи зошто плаче и 

нејасно чувствувајќи го шумењето на лисјето од стариот 

јавор како нечија насмевка упатена кон неа. 



 Ѝ  беше чудно дека се разбуди токму во моментот 

кога пределот потона во онаа убаво позната тишина, во 

која нејасно се претчувствува наидувањето на жолта, летна 

приквечерина. Беше уморна од сонот. Работниците ги 

немаше под патот, но свикната на нив таа имаше чувство 

дека мошне одредено ги слуша нивните гласови. Во долот 

јасно се гледаше сината врпца на реката, а на големата 

карпа, како широко отворено око што гледа рамно во неа, 

зјаеше самотија. Под верандата, вознемирен од болвите, 

скокаше шарпланинецот, безмилосно удирајќи се од 

земјата. 

 Се потпре на оградата обидувајќи се да си спомни 

кога приближно заспала и колку траел сонот. Но не 

можеше од своето сеќавање да ископа ништо, небаре 

токму сега, во овој приквечерен час, се родила од белата 

пена на сонот и единствено со неа и беше порабено 

сеќавањето. Онака ослободена од секакви впечатоци, се 

чувствуваше чиста, како мирниот тек на штотуку 

прекинатиот сон. Погледот ѝ  падна накај патниот камен и 

нејзиното сеќавање полека оживе. Изутрина, кога човекот 

отиде на рабата в град заборавајќи да ѝ  мавне со раката, 

зашто беше нешто замислен, како од земја никнат, потпрен 

на каменот, искрсна црномурниот младич со поглед 

прикован на неа. 

 — Доброутро, — рече тој. 

 — Даброутро, — рече таа. 

 Ѝ  беше криво дека се задржува тука непотребно и 

не можеше да си објасни зошто веднаш не продолжува кан 

куќата. Всушност го очекуваше неговото обврзно 

прашање. 

 — Нема да се капете на реката, — рече младичот. 

 — Нема, — рече таа и посака да се сврти кон 

куќата. Ѝ  се стори дека младичот необично го поставува 



своето прашање. Зошто — нема да се капете, — помисли 

таа. Тој се плаши дека нема да излезам на реката. 

 — Нема да се капам на реката, — рече таа и се 

упати кон куќата. На расклопениот стол за лежење стоеше 

наопаку свртена отворена книга. Мислите на Паскал, со 

здодевност помисли таа и се сврте да го погледне пределот 

пред куќата. На крајпатниот камен немаше никого. Под 

патот се слушаа но не се гледаа работниците. Зеленилото 

на пределот ѝ  се виде како порабено со жолто. Тоа 

почнува подлабоко да дише и мрзоволно да се губи есента. 

 Додека стоеше така на верандата, се почувствува 

затворена, приклештена во тој предел што одеднаш ѝ  се 

виде мал, тесен како затворска келија, како сосема малку 

расклопена ореова лушпа, колку да влезат внатре 

сончевите зраци со својата насмевка на неизмерните, 

невидливи далечини. Имаше впечаток дека е изгубена и 

заборавена тука, и стига само малку да се помрдне ќе ѝ  

остане сета кожа по рапавите ѕидови на овој затвор. Тогаш 

погледот ѝ  се запре на реката и водата чиишто шумови 

дење не се слушаа, па синилото ја намами со своето 

спасувачко ветување. Чувствувајќи го верниот 

шарпланинец зад своите петици, таа се упати кон реката. 

 — Викнете ако наврати некој, — му рече патем на 

стариот мајстор. 

 Во грмушкте, додека по облекуваше костимот за 

капење, шарпланинецот упорно гледаше во нејзиното тело 

со својот жолт, кучешки поглед. Таа му го покажа јазикот 

и се нурна во прозрачно сината вода што забуче во 

нејзиното тело, одеднаш толку ослободено. 

 Во нејзиното сеќавање тука настануваше еден 

прекин, не само за тоа што станувало околу. За изесно 

време таа не се помнеше ни себе самата. Постоеше само 

некакво нејасно чувствување на мноту звуци и бои што се 

надополнуваа едни со други, влегуваа во некакви 



затемнети длабочини и пак изронуваа од нив, посветли и 

позвучни, како некаква грива, некаков превез развеан во 

бескрајот на времето и просторот. Каде била за сето време 

и што правела не знаеше, само чувствуваше дека е 

оплодена со тој заборав, зашто одвај чујниот канцерт од 

звуци и бои постоеше како скамането ехо длабоко, длабако 

во неа. 

 Стоејќи така, потпрена на оградата од верандата, 

сфати дека таа празнина во сеќавањето се порабува со 

чувствувањето на утринската вода по целото тело,  и со 

овој неизмерливо кус миг кога погледот ѝ  се запре на 

голата карпа каде што еден ден го виде младиот човек што 

ја гризеше својата нога. Знаеше дека зад неа е празниот 

стол за лежење и дека се плаши да се сврти да не го види 

легнат на него младичот со крвава нога над глуждот. 

Загледана во приквечерно осветлениот предел, таа не 

можеше да установи кога се случи тоа точно. Вчера, некни, 

пред многу години. Никогаш за таа епизода не разговараа 

со човекот. Таа не прашуваше за тоа, зашто се плашеше 

дека е сè испомешано во нејзиното сеќавање и дека тоа 

можеби воопшто и не се случило. 

 — Се извлече, — рече човекот, но таа не знаеше 

дали тоа се однасува на младичот, или на пациентот што 

му беше доверен на операција и за кој толку ѝ  беше 

зборувал. 

 Сега таа гледаше на долниот тек на реката. Под неа 

шарпланинецот крикна, жестоко се удри од земја и така 

остана. Тоа смирување на песот како да ја осмели, па таа 

водена од своето претчувство ја сврте главата, а погледот 

ѝ  се слизна по синилото на реката, сè таму нагоре каде 

што беше убаво познатата карпа. 

 За чудо, претчувството ете ја издаде. На карпата 

имаше некој. Иако далеку, таа можеше да види дека е тоа 

маж, со широки раменици, мошне строен. Со еден лесен 



скок тој се најде на овој брег од реката и се упати кон 

патот. Пред да го сокрие стрмнината, таа можеше да 

забележи дека косата му е мошне црна. 

 Не чувствуваше немир, иако знаеше дека човекот се 

упати кон куќата. Се симна од верандата и за секој случај 

го врза шарпланинецот. Потем пак се качи на старото 

место, ја поуреди косата и фустанот и се загледа на 

остриот раб од патот, каде што требаше да се појави 

човекот. 

 Тоа е тој, мислеше. Се разбира дека мораше да се 

појави по сè она. Чекањето ѝ  изгледаше мошне долго, 

иако не особено мачно. Во еден момент шарпланинецот 

сакаше да рипне, но му попречи каишот и тоа го 

вознемири. Најпосле од работ на патот се покажа црната 

глава, па широките рамениции, па целото торзо во темно 

сива кошула, целиот човек, што откако постоја на самиот 

раб од, патот, направи еден чекор и се потпре на едната 

нога, на крајпатниот камен. 

 — Зарем е возможно, — полека изусти таа. 

 Потпрен со ногата на крајоатниот камен, стоеше 

црномурниот младич и гледаше рамно во неа. 

 Тоа не е тој, имаше време да помисли таа, потем 

младачот рече: 

 — Добар ден. 

 — Добар ден, — рече таа и сакаше да се сврти кон 

куќата, но погледот на младичот како да ја беше приковал 

до оградата на верандата. 

 Сега всушност тоа и не беше оној младич од 

изутрина, скоро дете, со дрзок, но и збунет поглед во исто 

време. Тоа беше човек дојден по нешто. И тој полека се 

одвои од крајпатниот камен, и се упати кон куќата. 

Шарпланинецот под верандата веднаш се вознемири и 

почна луто да 'ржи. Тој нималку ме му обрна виимание, 

застана само на педа од неговата полуотворена и жедна 



уста и како да сакаше со тоа да го дразни. Стоеше тука не 

испуштајќи ја од око. 

 — Што сакате, — рече таа. 

За миг, но само за миг, неговиот поглед заличе на 

утринскиот. Тој молчеше. 

 — Што сакате, — рече таа. 

 — Дојдов, — рече младичот. 

 — Гледам, — рече таа, — но не ми кажавте што 

сакате. 

 Младичот со презир гледаше на шрпланинецот што 

се напнуваше од сѐ  сила да го вчепи за бутот. 

 — Добар пес, — рече тој. 

 — Не е препорачливо да го дразните. 
 Младичот се потргна настрана и со едната нога 

стапна на првата скала од верандата. 

 — Заборавивте зошто дојдовте, — рече жената. 

 — Не, — рече тој. — Дојдов да ве погледам. 

 — Губиш време, момче, — рече таа весело и 

веднаш поцрвене од своите зборови. 

 — Ох, — рече младичот, — тоа не е изгубено 

време, та јас ве гледам. 

 — И? 

 — Ништо, — рече младичот. — Само реков дека 

тоа не е изгубено време. 

 — Подобро ќе биде да си одиш, — рече таа. 

 — Зарем толку ви пречам, — рече младичот. — 

Знаете, би можел нешто да ви поправам во куќата. 

 — Сѐ  е в ред во куќата, — рече таа. 

 — Што и да е, — рече тој. — Јас се разбирам во сѐ . 

Само да сум тука. 

 Шарпланинецот 'ржеше и се тргаше како да 

поулавел, но младичот воопшто не се обѕираше на него. 

Сега стоеше на скалата со двете нозе. Му беше потребно 

да се искачи уште на две скали, па да се најде на верандата. 



 — Што ме гледаш така, — рече таа. 

 — Се прашувам дали некогаш ќе имам ваква жена, 

— рече младичот со некаква нескриена тага во гласот. 

 — Знаете што ? 

 — Што? — ја прекина тој. 

 — Мошне си невоспитан, — рече таа. 

 — Сега тоа ми е последна грижа, — рече младичот 

и искачи уште една скала. 

 — Добро ќе направите ако си отидете, — рече таа 

не без претпазливост. 

 Младичот ја наведна главата и таа дури сега на 

острите зраци на приквечерното сонце, виде колку 

всушност му е сјајна и црна косата. Како да е претоварен 

со некаква неизмерна тежина, тој се иакачи на верандата. 

 — Толку би сакал, — рече младичот. 

 — Што? — рече таа. 

 — Толку би сакал да ве помилувам, — рече тој. 

 — Не приближувај се повеќе, — рече таа. 

 — Толку би сакал, — рече со тага младичот. 

 — Одовде можам да го откачам песот, — рече таа. 

 — Зошто? — рече младичот. 

 — Добро, — рече таа. — Може некој да види. 

 Младичот ја поткрена главата и нејзе ѝ  се стори 

дека е готов да ѝ  се приближи. 

 — Само уште еден чекор, — рече жената, — и 

песот ќе ви се обеси на врат. 

 Неочекувано, младичот се сврте и со брзи движења 

се симна од верандата. 

 — Да не бидам избркан со пес, — рече. 

 Кај влезот застана и се сврте. Сега веќе тоа беше 

младичот од крајпатниот камен. 

 — А сепак рековте дека се плашите да ме види 

некој — рече тој. 



 — Фаќај го патот, момче, — рече таа и се насмеа и 

момчето послушно тргна со длабоко наведена глава. 

Одеше така извесно време, а потоа, како подгонет од 

некого од кој смртно се плаши, затрча по патот и брзо го 

снема зад свиокот. 

 Со неговото исчезнување пределот пак опусте. 

Жената ја почувствува острата болка на осаменоста што ѝ  

се вгнездуваше право во душата. Таа се наведна преку 

оградата и ја виде грамадната глава на песот свртена кон 

неа со сета вџашеност во нејзиниот поглед. 

 — Зошто ме мразиш, — рече таа. 

 Песот не го разбра нејзиното прашање и 

рамнодушно за’рже колку да го потврди своето присуство. 

 — Животно, — рече таа. 

 Потем помисли на младичот што побегна, на 

неговата желба да ја помилува, на тоа дека можеби и тој 

сега ја наречува животно. Одеднаш песот ѝ  се стори 

близок по несреќа, зашто и таа како кучка заржа на некого 

што имаше желба да ја помилува. И таа си спомни на сите 

свои безуспешни обиди да го помилува шарпланинецот. 

Животното дури беше пообѕирно, дискретно, како божам 

се игра, кружеше околу неа мавтајќи со опашката и само 

погледот го издаваше неговото вистинско расположение. 

Беше осамена и толку желна за нечија посета. Но не 

знаеше точно кого би сакала сега да го има крај себе. 

Некого. Но да не биде тоа хипоманичната директорова 

жена. И нејзиниот човек. 

 Таа се сепна што дури сега помисли на него. Како 

се измени толку брзо сѐ ? Можеби ќе биде добро да е тука 

тој. Но не овој човек, туку оној младич со лесно 

разбушавена коса од првите денови на познанствато. 

 Тоа беше ноќта спроти Велигден кога верниците го 

очекуваа воскресението Христово. Со својата школска 

пријателка стоеше во дворот на црквата, рамнадушно 



држејќи ја пред себе свеќата и гледајќи во занесените лица 

на христијаните што во пролетната ноќ, полна со 

безбојните мириси на расцутените дрвја, неуморно вртеа 

околу црквата, пеејќи ја бескрајно долгата песна за 

воскресението Христово. 

 Тогаш го виде осамениот младич потпрен на едно 

од големите стари дрвја, со отсутен поглед. Очигледно, 

ритуалот не го интересираше, тоа беше човек случајно 

најден на ова место кој сакаше да ја убие некако ноќта. 

Неговото лице оддаваше човек кој знае ипо бара. 
 Еве човек за мене, еве човек пто може да ме добие, 

помисли таа и за да ѝ  се оствари, макар половично 

желбата, младичот погледна кон двете девојки тргнати 

ма.лку настрана од толпата Неговото иитересирање за нив 

беше очигледно. Неа ја изненади дека младичот се сврте од 

нив и потона негде во толпата. 

 — Овој човек не е одовде, — рече таа. 

 — Не е одовде, — рече нејзината другарка. — Затоа 

е толку пристоен . 

 — Згоден е, — рече таа. 

 Тогаш одеднаш пред нив се создаде младичот со 

свеќа в рака. Гледајќи ја право в очи ѝ  се приближи. 

 — Дозволете да запалам, — рече тој. 

 Таа му го пружи пламенчето од свеќата и забележа 

дека мошне деликатно се насмеа кога ѝ  затрепери раката. 

Таа се намршти самата на себе, но непријатниот миг го 

прекина ѕвонењето на камбаната што одекна во свежата 

априлска ноќ. 

 — Христос воскресе, — рече младичот сериозно, а 

девојките на тоа се насмеаја. Тогаш некој ја викна 

нејзината другарка и тие останаа сами. 

 — Ќе ми дозволите да ве испратам, — рече тој. 

 — Не, — рече таа. — Ке ме чекаат родителите. 

 — Баш сум несреќен, — рече младичот. 



 — Охо, што очекувавте, — рече таа. 

 Потем разговараа уште малку. Му кажа дека ќе оди 

да студира во Скопје. Нему му беше непријтно дека мора 

да отпатува уште утре изутрина, зашто во градот е 

службено сè на сè дваесет и четири часа, а толку би сакал 

да се спријатели со неа. Сето тоа ѝ  се виде мошне 

непосредно и природно, а кога дојде братчето да ја викне, 

тој ѝ  ја даде својата адреса испишана на визит-картичката, 

што не ѝ  се допадна, но сепак ја зеде. 

 Така се разделија. 

 Потем допишување, прилично мачно поради 

дискретните алузии, на средбите во Скопје, излетите во 

околината, и најпосле толку саканата блискост што 

неочекувано се претвори ,во темна темничина, во која сè 

поретко се видуваа. 

 Сега сегде наоколу беше гола самотија во 

ратифициелниот декор на баналната летна приквечерина 

чиишто сладникав вкус како да се лепи по непцата. Таа 

немаше сили да се одвои од оградата на верандата, зашто 

не чувствуваше дека во близина има подобро место за неа. 

Па сепак безволно се тргна оттука и се упати кон патот. 

Седна на еден камен пред влезот, ги прибра нозете и ги 

покри со фустанот. Патот зјаеше како кучешка челуст. 

 Приквечерината стануваше темна и густа, па 

можеше да се претпостави дека човекот треба набргу да се 

врати. Затоа таа се загледа кон свиокот на патот од каде 

што требаше да се појави автомобилот. Исчекувањето во 

неа побудуваше немир и претчувство на барано 

доживување. Набргу таа целата истрпна: на свиокот се 

покажа човек со наметната блуза преку рамото. Таа одовде 

не можеше да го види јасно, но со целото свое суштество 

знаеше дека е тоа тој. Почувствува страв и брзо се врати на 

верандата. Ѝ  се стори дека несигурните нозе ја издаваат, па 

се повлече до столот за одмор, ја зеде в раце книгата и се 



спушти на платното. Преку густите редови на слогот, до 

невозможност зголемена, се пружаше белата лента на 

патот и човекот што чекореше по неа. Тој не брзајќи сврте 

кон влезот за во куќата и се загледа кон верандата. Потем 

влезе во дворот. 

 Таа ја спушти врз скутот книгата. Човекот, со 

префрлена преку рамо блуза, стоеше во дворот и гледаше 

во неа. Се доближи до скалите и за чудо шарпланинецот 

остана мирен. 

 — Добар ден, — рече тој. 

 — Добар ден, — рече жената. 

 Човекот со едната нога стапна на скалата, се 

наведна и се налакти со едната рака на коленото. Таа се 

исправи. 

 — Вие не ме познавате, — рече тој. 

 Жената молчеше. 

 Човекот ја поткрена ногавицата и над глуждот од 

ногата светна мазната површина на лузната. Таа погледна 

во тоа неголемо место и веднаш ѝ  се создаде една нова 

претстава за човекот. Лузната се ширеше по целото негово 

тело, онака мазна и сјајна, и телото изгледаше силно и 

цврсто, како излеано од некаков непознат, жив метал. 

 — Вие не ме познавате, — рече тој. 

 — Да, — рече таа, — ве познавам. Вие веќе бевте 

еднаш овде. 

 — И јас ве познавам, — рече тој. — Иако не можев 

да ве видам. 

 — Како тоа? — рече таа. 

 — Онака, — рече човекот. — Ве замислував. 

 — И? — рече таа. — Дали одговара стварноста. 

 — Отпрвин не толку, — рече тој, — но сега е добро. 

 — Како тоа — добро, — рече таа. 

 — Така, — рече тој. — Добро е. 



 Таа се загледа во него, но веќе од искуство знаеше 

дека е потребно само за миг да го одвои погледот, па да 

исчезне од нејзината свест неговиот лик и да остане самиот 

тој безимен, непознат, невиден, но длабоко всаден во сите 

нејзини живи ткива. Не спуштајќи го погледот, таа се 

бранеше од тоа чувство. 

 — Можеби сакате да седнете, — рече таа. — Да се 

одморите. 

 — Не, благодарам, — рече тој. 

 — Можеби сакате да се освежите, — рече таа. — 

Една чашка коњак? 

 — Не, благодарам, — рече тој. 

 — Едноставно да починете, — рече таа. 

 — Никогаш не сум уморен, — рече тој. 

 Таа се уплаши дека разговорот е завршен и дека тој 

може да се поздрави и да си оди. 

 — Зошто дојдовте, — рече таа. 

 Сега тој ја гледаше упорно и сериозно како да ја 

проверува со некој свој поранешен впечаток. 

 — Дојдов да ве видам, — рече тој. — Мислев дека 

ќе бидете поинаква. 

 — Пред малку рековте друго, — рече таа 

 — Токму затоа, — рече тој. — Сум свикнал да биде 

поинаку одошто замислувам. 

 — Овојпат не е така? — рече жената. 

 — Овојпат не е така. 

 — И тоа е добро? — рече таа. 

 — Да, — рече младиот човек. — Тоа е добро. 

 — Вие значи ме познавате, — рече жената 

 — Да, јас ве познавам. Многу одамна. 

 — И јас мислам така, — рече жената. 

 — Исусе, колку долго сме се знаеле, — рече тој. 

 — Јас веднаш ве познав, — рече таа. 

 — И јас. Како да сме биле отсекогаш заедно. 



 Зад грбот на младиот човек паѓаше самрак. Таа 

забележа дека јаворот зад куќата почнува да шуми. Високо 

над реката сјаеше бледо синото око на месечината. 

 — Веќе е доцна, — рече тој. — Вашиот човек може 

да се појави секој момент. 

 — Ништо од тоа, — рече жената. — Тој направи 

многу за вас. И нему треба да му заблагодарите. 

 — Никогаш не го правам тоа, — рече младиот 

човек. 

 Неа тоа како да ја збуни, но не сакаше да му 

забележи. Само чувствуваше потреба да го задржи уште 

малку. 

 — И сега ќе си одите ? — рече таа. 

 — Да. Време е да си одам, — рече младиот човек и 

се сврте кон излезот. 

 — И никогаш нема веќе да се видиме, — рече 

жената. 

 — Ќе се видиме, — рече тој и тргна. 

 — Но како, — рече жената. — Се плашам дека нема 

да ве познаам. 

 — Ќе ме познаете, — рече тој и полека излезе на 

патот. Таа се симна од скалите на верандата и онака 

наметнат со блузата преку рамо за миг ѝ  се стори дека го 

гледа за првпат. Тогаш тој се сврте и ја доврши својата 

мисла, нагласувајќи го секој збор: — Зашто отровот е веќе 

во вас. 

 Жената потрепери од студени морници и одеднаш 

многу нешта ѝ  станаа далечни — и летниот самрак, и 

сивата месечина, крајпатниот камен. Врвеше по улицата 

послана со есенска магла, со полубел очај на тротоарите. 

Иако по улицата често проаѓаа автомобили, таа одеше 

веднаш под тротоарот како да се плаши од нечиј случаен 

допир. Во градот веќе се палеа разнобојните неонски 

реклами и таа носејќи ја мрежата со купените работи, 



почувствува дека нема каде да отиде. Помисли во еден миг 

да појде во студентскиот дом, да се види со двете школски 

другарки што есенва го подготвуваа својот завршен испит. 
Без малку се почувствува порочна за таа малечка и чиста 

просторија, полна со соништа и ситни несреќи, полна со 

грижи за лебот секојдневен. Таму на масичката, покриена 

со волнено ќебе за да може во секое време да се испегла 

нешто, секогаш имаше цвеќе во обична чаша место во 

вазна и по некоја отворена книга, а од ѕидовите во собата 

речиси стаписано гледаше еден чуден свет од елегантни 

мажи и жени, оттргнати од страниците на илустрираните 

весници и списанија. Не, таа не смееше да појде таму, не 

сега, кога целото нејзино суштество бараше нешто друго. 

 Таа несвесно ја промени улицата на која се наоѓаше 

многукатницата во која живееше и се упати по една друга, 

посветла, на која имаше многу дуќани со осветлени, но 

однатре замаглени прозорци. Се загледуваше во 

минувачите, но попусто, зашто бараше некого чие што 

лице не го помнеше, некого непознат, невиден, а толку 

близок и неопходен. Таа знаеше дека тој мора да е тука, и 

потсвесно се обвинуваше дека не може да го открие само 

затоа што најверојатно не е нарасната во неа доволно 

потребата за него. 

 Бучната улица ја вознемири и таа скршна во една 

споредна, полумрачна, од која можеше да излезе на 

улицата во која живееше. Се качи на тротоарот и одеднаш 

почувствува снеможеност во целото тело. Имаше впечаток 

дека мрежата со купените намирници е неизмерливо тешка 

и дека заедно со неа ќе ѝ  отпадне и раката. Во маглата 

одвај се наѕираа уличните светилки, но таа не мислејќи на 

тоа каде се движи, знаеше дека ќе стаса до местото на 

својата осаменост. 

 Во еден мрачен хаустор чу тивок женски крик што 

потем премина во смеа, која нагло прекина. Го измина 



мрачниот влез во хаусторот, помислувајќи како на нешто 

значајно, дека таму, во темницата, една жена не е сама. 

 Премина две попречни улици и ја виде 

многукатницата со осветлени прозорци. Улицата беше 

наполно празна и само звуците од радиоапаратот, што 

доаѓаа од една од приземните куќички, покажуваа дека 

тука има живот. Таа застана пред влезот не решавајќи се да 

го притисне копчето од осветлението. Се потпре на ѕидот и 

без ниедна мисла во главата, се загледа во маглата што 

бавно ползеше меѓу куќите. Слободната рака ѝ  се спушти 

во мрежата со намирници и оттаму извади јаболко. Го 

принесе до устата и загриза во неговата 'рскавичава 

сочност. Свежи струи ѝ  ја исполнија устата. Таа свежина 

преку усните ѝ  се пренесуваше до самото срце. Диво 

загризе и почна да цица. Во неа влегуваа свежите шурки и 

го преплавуваа целото нејзино суштество. Самото светло 

сонце се преточуваше во нејзината уста, се вгнездуваше во 

нејзината утроба, населувајќи ја со сите живи суштества, 

па по неа лазеа и летаа ситни бубачки и големи инсекти со 

шарени и проѕирни крилја, но нејзините топли ѕидови се 

виткаа зелените ползавици на бршланот, кревките ластери 

на виновата лоза по која се цедеше сокот на презреаните 

гроздови, во светло синиот воздух летаа најпрекрасните 

птици на светот, а по плодната ровка земја жубореа 

питоми, бистри води, полни со игриви пастрмки, што се 

провираат меѓу корените на воденото билје и сегде 

наоколу мириса на земја, на топлина, на штотуку 

измолзено млеко во августовска оморина, а во ушните 

школки паѓаат одеците на далечните ѕвона, звуци откинати 

од непознати далечини, звуци на спасувањето, спасени 

звуци, паѓаат на кожата, на прстите, на усните, на 

клепките, крошните на дрвјата сами се отвораат и гранките 

се распнуваат во лакови што за стрела ја имаат нејзината 

неиспитана болка. Таа гризеше и цицаше наедно, диво и 



страсно, до губење на здивот, до остра болка на рабовите 

од усните. 
 Ги одвои усните од плодот и почувствува како и се 

цеди сокот по брадата и вратот, сè до згрчените дојки. Во 

дното на улицата се зададе силуета на забрзан човек. Тој 

одеше гледајќи рамно пред себе, а јаката на црното палто 

му беше високо крената. Еднаш возбудено помисли дека 

тоа е можеби тој, иако лицето не му се гледаше од 

широкиот шешир, ништо од тоа, зашто засега тој всушност 

и немаше лице. Но човекот, зафатен со своите мисли, 

продолжи по улицата дури и не забележувајќи ја жената 

потпрена крај ѕидот на влезот од големата зграда. 

 Таа реско се сврте и влезе во темниот ходник. 

Мрежата сама и испадна од раката. Не можејќи да му 

одоли на чувството дека сака да се подаде, таа се опре со 

дланките на ѕидот не сеќавајќи дека ноктите ѝ  се кршат на 

тврдиот малтер. Како ќе дојдам до него, мислеше, не 

знаејќи зошто плаче и нејасно чувствувајќи го далечниот 

шум на градот како нечии зборови на надеж што ја 

упатуваа на утрешниот ден, дака утре ќе го пронајде 

конечно и речиси љубезно укажуваа — зашто отровот е 

веќе во вас.. .  



АВАНТУРА 

 

 

 

 

 

 

 

 ОСТАНУВАА уште два дена и би требало да речам 

дека потоа сè ќе биде добро, зашто ќе престане моето 

сонување, мојата авантура, да речам. А којзнае дали ќе 

биде сè добро? Шипинки добро, кога не сум во состојба да 

ги поправам слабите оцении по физика и математика. А 

ако јас така го викам поради жаргон, молам убаво, значи 

ако дојде стариот да се интересира за оценките на крајот од 

школската година, може целата работа мошне лесно да 

избие на видело. Како дојде до ова? Сè ќе беше поинаку да 

не се заиграв фанта оној ден кога ми даде старата (мајка ми 

всушност воопшто не е стара, но јас така ја викам поради 

жаргон), десет илјади за екскурзија по Јадранркото Море и 

тоа да не се заиграв со онаа мафија од паркот што фрлаа со 

лажни монети. Тоа што не верував дека некои ајдуци 

прават лажни монети, како што се гледа, гадно ми се 

одмазди, зашто тие фрлаа, без исклучок, што ќе посакаа и 

така за еден час отидоа моите десет илјади. Сега, како и 

секоташ доцна, варувам во тоа. 

 — Ти Мики, — рече класната на другиот ден со 

својата извештачена љубезност, зашто не ме поднесува 

иако имам одлична оценка од француски јазик, — ти 

Мики, доаѓаш ? 

 Што можев? Направив тажно лице, се загледав во 

клупата и рекав: 

 — Јас ќе учам физика и математика. 



 Безобразниците зад мене испуштија едно „хе-хе“ и 

главно на тоа сè ќе се свршеше, ама кога сум лошо скроен, 

тоа ти е. 

 — А ти Снешка? 

 — И јас не патувам, брат ми е болен. 

Е, голама вистина, брат ѝ  бил болен, нема што. Се разбира 

дека имаше смеа. И да се праша човек што ѝ  се допаднало 

на мене? Висок сум и слаб (затоа ме викаат Штркало), 

главата ми е долга како копач, воопшто смешна работа, а 

не смисла за хумор, како што сосема неоправдано излезе. 

 Компликациите почнаа веднаш на другиот ден. 

Сите отпатуваа со експресниот воз во 22.31, а јас со своето 

куферче се упатив кон осамената куќичка зад третиот дел 

на паркот и да знаете дака е најобичиа лага ако чуате 

некогаш дека сум имал „грутка во грлото" и само што не 

сум заплакал кага тргна возот. Лага. Сè ми се виде само 

некако празно и се почувствував тап за сè. 

 Сакам сега да речам најпрвин дека многу се лажат 

сите оние што мислат дака можат лесно да се скријат во 

својот роден град, сеедно што тој има двесте илјади 

жители, како нашиот. Тука е првото разачарување на 

бегалците од секаков вид. Значи, отидов во напуштената 

куќичка и легнав во сламата ставајќи го куферчето под 

главата. Низ дупките на покривот можев да ја видам 

мајската месечина и сините облаци на јасното небо и така 

натаму, но сите тие работи од слатката литература мене ми 

се одвратни и јас едноставно долго мижев сè додека не 

заспав. 

 Што мислите, што се случи изутрината? Штом 

излегов да се прошетам на чист воздух и да го направам 

она што го прави секој човек рано изутрина, имаше што да 

видам. На кутнато стебло недалеку од куќата седи таа, 

како некаква Црвенкапа, со кошничка пред себе. Убава 

работа, бога ми. 



 — Еве, ти донесов јадење, — рече. 

 — Имам од тоа што ми го зготвија за пат, — се 

збунив јас, ѓавол да го земе. 

 — Еве млеко, — и ми го подаде термосот. 

 Се напив и што мислите? Ми се стори дека целата 

таа течност ми слегува право во преполната бешика. 

Додека ждерев најбезобразно гледав во нејзиниот нос полн 

со дамки, само и само некако да ја навредам. Ништо од 

тоа, братче. Што можев друго (нема белки да го раскопчам 

шлицот пред неа), освен со своето искривено лице да ја 

прашам: 

 — Не мислиш белки да останеш со мене цел ден? 

Јас си имам свои планови. 

 Се навреди. Ги собра набрзина своите работи во 

кошничката и ја дувна. Морам да признам дека ми олесна, 

но набргу кога видов дека нема што да правам, ми беше 

жал што така ја истерав. Којзнае колку седев на она 

проклето стебло. Потоа го скрив куферчето и решив да 

прошетам низ паркот. Ровја да ме удри ако сум помислил 

некогаш дека моите соседи имаат макар и најмалку љубов 

кон природата, цвеќињата и другите глупости. Меѓутоа, 

како по некој договор против мене, тој ден се беа 

размилеле низ паркот како инсекти: дебелата Мара со 

внука ѝ , куќната помошничка на Мирко со својот водник 

и, о, господе, здодевниот дедо Никола и да си признам 

искрено, тоа беше првпат во животот да сум среќен, зашто 

успеав да ги намирисам оддалеку. И како сега да се 

пробијам до Добри кој исто така остана, поради 

утакмицата и поради тоа што со фудбалот веќе стасал да го 

види Јадран? Доцна се сетив дека не се договорив со таа 

шушумига каде да ме бара, а самиот никогаш нема да се 

сети. Кај Зоолошката градина ја забележав мафијата од 

фантата (нашле некоја жртва), но не можев да им се 

приближам зашто кај животните отиде дебелата Мара, а и 



без тоа овие момци ми станаа одвратни со своите лажни 

монети. 

 Најпосле кај стадионот го најдов Добри и се 

договоривме за сè. Сега морам да си признам дека сосема 

не без цел, му реков — „овде ќе се наоѓаме" — зашто се 

надевав дека во моето живеалиште ќе наврати таа. 

 Така почна сè. Напладне не издржав и се нацртав 

кај куќичката. Многу се изненадив дека ја немаше, дури и 

се налутив, си признавам. Седнав на она проклето стебло и 

почнав да чекам. Ех, колку полека минуваше времето. 

Нагло почнав да огладнувам и да се нервирам што не 

доаѓа, а требаше всушност да направам само неколку 

чекори, да го огворам моето скриено куферче и да се 

налапам. И што мислите? Не дојде. Всушност дојде дури 

по четири часот попладнето, кога веќе ;не ми се јадеше и 

кога целиот бев претворен во лутина. И храна, впрочем, не 

донесе. 

 — Ти пак овде? — и реков не станувајќи од она 

кутнато стебло. Таа стоеше пред мене. 

 — Многу си разочаран, — рече. — Многу ти е 

тешко. 

 Ветер разочаран, но ни самиот не знам зошто, тоа 

ми се допадна. Ѓавол да го земе, не знам што ми беше, па 

да ми се допадне што ме жалат. 

 — И утре ќе дојдеш? — реков. 

 — Ако сакаш ти, — рече таа. 

 — Е, многу сакам, нема што — реков, ама некако 

двосмислено. И ми стана криво зашто тогаш бев вљубен 

(каква глупост, ете каков сум) во онаа девојка од I д, 

првата ѕвезда на кошаркарскиот тим. И ова мое квичење и 

лигавење ми личеше на неверство. 

 — Значи, да дојдам ? — рече таа. 

 — Само наутро, зашто од пладне сум на стадион. 



 Потоа седна до мене на она стебло. Извесно време 

молчевме. И што ѝ  стана, та рече: 

 — Сакаш да ти покажувам математика и физика? 

 Е, нема што, позер сум, ама и ме налути. Станав. 

 — Оди си, веднаш. Веднаш. 

 Мора да сум изгледал страшно. Стана и прво 

назачки се оддалечи неколку чекори, а потоа со трчаница 

клисна меѓу дрвјата. Првата грижа, уште не знаев точно 

зошто, но ми беше таа да легнам рано за да се разбудам 

пред да дојде таа. И така стана. Се разбудив уште пред 

зорите. Сонцето изгрева, роса, птици и така натаму со 

сличните литературни глупости, убаво беше, не велам — 

не, но за сето тоа мене не ми се зборува, таков ми е 

карактерот. Прошетав и се измив на реката, потоа се 

вратив на стеблото. Долго чекање беше. Најпосле дојде ,со 

својата кошничка сета зазбивтана. Се гледа дека трчала. 

 — Брзо, зашто избегав, — рече таа. 

 — Што? — како да ме пресече нешто прекуполу. 

 — Велам, не знаат моите кај сум, прокасни 

набрзина. 

 Нема што, се однесував глупо. Почнав да јадам и да 

пијам од млекото, така што малку требаше па да се удавам. 

И така заврши таа средба, со трчање. 

 Ако ме видите некогаш на стадион, да знаете дека 

сум лут. И што бара човек таму, кога се знае дека играат за 

пари? Стариот расправа дека некогаш со свои пари си 

купувал дрес, само да игра. Тоа било фудбал. Затоа сега не 

оди на игралиште. Како и да е, кон крајот на предиграта 

(мора да се рече дека Добри не вредеше ни петпари, иако 

другиот ден во уводот од извештајот од главната утакмица 

пишуваше дека тој играл „под своите можности"; го галат 

сè уште за онаа добра игра во младинската 

репрезентација), значи кон крајот на предиграта кого го 

видов? Чичко ми со целата своја шеширосана персона како 



влегува во истиот ред во кој седам и јас. Кога почна да иде 

накај мене, иде, иде, иде... Жими бога, можеше да умрам 

на место. Среќа што е онака глупо горд човек, па секогаш 

ја држи главата високо, икаку бев готов. Најпосле на едно 

десет места од мане застана и седна. Се разбира дека од 

првото полувреме не видов ништо. Го кибицирав само 

него: тој ќе се наведеше напред, јас назад и обратно. Така 

цело полувреме. На паузата успеав да се префрлам на 

другиот крај на трибината, но од тој момант за мене 

фудбалт не постои, верувајте. 

 Да не должам многу. Без возбуди поминаа неколку 

дана. Е па, што, еден ден ѝ  реков дека ќе ја чекам во осум 

часот пред влезот на паркот. И сега ќе раскажам како за 

малку ќе ја промашев најчудесната девојка на светот. И 

што мислите, зошто? Иако чувствувам гадање спрема 

сентименталноста, мене, поради чудниот карактер, 

понекогаш ме обзема таква сентименталност што просто 

да му се смачи на човека. Околу седум и половина се 

добрав некако пред влезот во една сенка. Застанав тука и 

сетив како ми надоаѓа она мое чувство. Морам да тркнам, 

си реков, и да ја видам мајка ми. Ете што ми дојде на ум. 

Ние живееме во третата улица од паркот и јас се упатив 

таму. Тука обично ќе си ги искршите нозете од темница, 

ама таа вечер, како да е некоја општа свадба, сè беше 

осветлено. Криејќи се во сенките од дрворедот, се добрав 

некако до куќата во која живееме. Жими бога, намерно не 

погледнував на часовникот, што сака нека биде, морам да 

ја видам старата (јас така ја викам поради жаргон). 

 Ние живееме во приземјето на зградата, но тоа е 

доста високо. И така почнав да собирам цигли, камења и 

секакво друго ѓубре и направив најпосле еден голем куп 

под прозорецот на кујната и потпијрајќи се на ѕидот 

внимателно се качив. Само челото и очите ми беа над 

штицата од прозорецот. 



 Исусе, старата пржеше ќофтиња. Да знаете какви 

ќофтиња прави таа, ова ни малку не ќе ви изгледа 

беззначајно. Беше многу сериозна. А стариот? Јасна 

работа. Вчера сто насто бил пијан, па данес седи на масата 

како попче, се прави дека чита весник и туку потпрашува 

нешто, ама онака мазно-мазно. Да не го видев Буцко (тоа е 

брат ми Владо, Владица, Владек, Ваљо — има четири 

години), не ќе дојдеше до она. Седеше по својот стар 

обичај крс нозе на подот, како Турчин, редејќи ги своите 

коцки. Чудно дете. Ако го штипнеш по дебелото бутче, 

веднаш ќе вресне, но не возбудувај се. Скокотни го по 

стопалото, веднаш почнува да се смее. И ете, јас направив 

движење како да го штипам, потоа како да го скокоткам и 

оној куп под моите нозе се растури, а јас треснав на 

решетката од визбата. Таа попушти и се најдов долу. В 

стапица, значи. Некој ме научи веднаш да ја скршам 

сијалицата што се палеше однадвор. Умна работа. Го чув 

стариот како го врти прекидачот и како отклучува. Во 

темницата така профучев крај него, што без претерување 

можам да речам дека целата римска олимпијада можеше 

тогаш да ми биде чирак во трчање. И замислете, во 

денешното вечерно издание пишува за тоа. Стариот е 

херој. Носел со себе и секирче од кујната, но провалникот 

силно го удрил по стомавот. Ова му е за да да се оправда, 

зашто секирчето одвај го држел со растреперената рака. Од 

ударот потоа блуел. Ветар од ударот. Од страв. Ех, да може 

за ова да се поприкажува со него. 

 Отрчав некако до влезот на паркот. Девет часот 

беше поминал, но Снешка беше таму. Очигледно ѝ  се 

плачеше. 

 — Те чекав за да ти кажам колку си безобразен, — 

рече пред да изустам нешто и почна да трча. Ама бегаше! 

Одвај ја стасав. 

 — Остави ме, — рече. 



 — Да ти објаснам. 

 — Не треба ... Ајде да чујам. 

 — Слушај, — реков. — Дојди утре во истото време. 

 Богами не можев да трчам пак по неа. А сепак, ќе 

видите, вечерва ќе дојде и ќе ѝ  речам сè, ама сè. 

 Остануваат уште два дена и сè ќе биде потоа добро. 

Па макар и да ми покажува таа (што од тоа?), ќе ги 

поправам слабите од физика и математика и сите овие 

работи ќе бидат само спомен. 

 Време е да појдам и да ја чекам. 



ДОДЕКА ПАЃА ДОЖДОТ 

 

 

 

 

 

 

 

ШКОЛОТО се наоѓаше на средината од ридот, а долу, во 

малата котлина, лежеше селото од сите страни заградено 

со планини. Двете девојки, од првиот ден на доаѓањето на 

работа во школото, се здобија со впечатокот дака се 

наоѓаат на крајот од светот иако знаеја дека од оваа страна 

на ридот е големиот град, од кој ги делеа петнаесет 

километри безбројни, стрмни и опасни козји патеки. 

 Во жешкото летно попладне седеа на верандата од 

осамената зграда, ги слушаа силните грмотевици и 

молчеливо го очекуваа поројниот дожд, размислувајќи за 

блискиот крај на школската година. Тогаш ја забележаа на 

врвот од голиот рид силуетата на човекот што доаѓаше со 

трчање и тоа внесе извесна возбуда во нивното тивко 

седење на верандата. 

 — Ќе стаса пред да заврне, — рече девојката со 

руса коса, долга до средината од плеќите. Косата ѝ  беше 

расчешлана прудолу, како за одморање. Сега таа стана, се 

потпре на оградата од верандата и се загледа по ридот каде 

што трчаше човекот. Другата девојка носеше лесни, 

платнени панталони, а костенливата коса и беше 

потстрижена како кај машко. А таа се потпре на оградата и 

рече: 

 — Невозможно. Веќе прокапа. 

 Силуетата на човекот што трчаше по нерамната 

удолница на ридот, секој момент стануваше сè појасна. 

Набрзо тие не без возбуда видоа дека е тоа млад, 



црномурен човек, облечен во избледени фармерки и светло 

сина кошула Младичот се наттрчуваше со дождот и тие 

беа на негова страна. Но дождот беше побрз. Кога на 

младичот му останаа само уште педесетина метри до 

школата, дождот удри како од ведро, тој го засили темпото 

на трчањето и ги виде девојките како му мавтаат со рацете 

од кај верандата. 

 Сепак кога стаса под стреата на варандата беше 

воден до кожа, зашто кожата му беше заштитена само од 

танката, светлосина кошула. Дишеше толку длабоко што 

не можеше да проговори. Само младото, убаво лице му се 

смешкаше, и целото одеднаш, а едната рака му беше 

положена на градите што нагло се креваа и се спуштаа. 

Кога ја поткрена главата за да земе што повеќе воздух, на 

русокосата девојка и заличе на херојот од еден филм што 

на бојното поле умираше пресреќен. Кога најпосле си го 

поврати здивот, младичот рече: 

 — Проштевајте дека натрчав вака, — и се обиде да 

се разгледа себеси. Палецот од левата нога наѕираше од 

платнената патика и видливо крвавеше. 

 — Сте се повредиле, — рече русокосата. — Да 

влеземе внатре и да видиме што е со тој непослушен палец. 

 — Ох, ништо, — рече младичот. — Ве уверувам. 

Ништо не е тоа. Чесен збор. — И се засрами. На девојките 

им беше смешна неговата снебивливост. Најпосле тој се 

согласи да влезе, но најпрвин да си ги измие нозете на 

верандата. 

 — Знаете, машки нозе, — рече тој и се вцрве. 

 Кржлавото дрво на источната падина од школата го 

погоди ровја. Плуштеше како да е дојден часот на самиот 

потоп. 

 Работата со палецот сепак не беше толку 

едноставна, зашто кожата под него беше речиси наполно 

огулена. Девојките клекнаа и почнаа внимателно да ја 



преврзуваат раната, а тој за тоа време ги слушаше нивните 

ѕвонки гласови и како да ја впиваше со погледот сјајната 

чистота на собата. Најпосле девојките се исправија и тој 

благодарно им се насмевна, покажувајќи цела низа здрави, 

бели заби. 

 — Сега е на ред кошулата, — рече девојката со 

панталони. — Долу кошулата. 

 — Исусе, — рече младичот. — Уште не сме се 

запознале, а тие ме соблекуваат. 

 Брзо се запознаа и младичот ја соблече кошулата. 

Девојките мошне бучно се забавуваа додека му навираа на 

силното тело некаков џемпер. 

 — Се надевам дека ова беше последно, рече 

младичот. 

 — Тој е оптимист, — рече русокосата. Другата 

девојјка му соопшти дека под итно има да испие еден чај. 

Потоа отиде зад завесата што висеше во еден од аглите на 

собата. 

 — Колку ви е убаво овде, — рече младичот. 

 — Тоа само така изгледа, — рече русокосата. 

 — Зарем? —рече младичот. 

 — Многу е здодевно, — рече девојката. 

 Надвор плуштеше дождот и од сите страни грмеше. 

Тоа планините одекнуваа. Тој ја поткрена чистата завеса и 

погледна низ отвораниот прозорец, но веднаш го врати 

погледот во собата како да се исплашил од светот под 

дождот. 

 — Јас ве вознемирив, — рече младичот. — Штом 

преврне ќе си одам. 

 — Ох, тоа не е ништо, — одговори девојката — 

Можете да останете. Имаме уште една соба. 

 — Така е, — се согласи девојката зад завесата. 

 — Не можам, — рече младичот. — Штом ќе 

престане дождот, морам да заминам. 



 — Подобро е да останете, — настојуваше девојката. 

— И без тоа до мракот нема далеку да стасате. 

 — Да, — се согласи тој. — Нема далеку да стасам. 

 На девојјката ѝ  се стори дека откри болка во 

неговиот глас. Сакаше да го праша кој е и каде тргнал, но 

тоа и се виде страшно неумесно. Затоа само рече: 

 — Тогаш останете. 

 — Многу сте љубезни, — рече тој. — Но тоа е 

невозможно . 

 — Се прави важен, — се огласи девојката од зад 

завесата. 

 — Не. Чесен збор не. Морам да одам. 

 За миг настана тишина. Јасно се слушаше 

тропањето на порцеланот и шумењето на водата во 

олуците. 

 — Не ве боли ногата, — рече русокосата. 

 Тој успеа да ѝ  погледне в очи. Потем погледот му 

се симна на масата покриена со селска везена покривка. 

 — Имате убава коса, — рече тој тивко. 

 Од завесата се појави девојката со чајот. Го остави 

пред младичот кој ѝ  заблагодари со насмевка. 

 — Многу сте љубезни, — рече тој. 

 — На човека понекогаш само тоа му останува, — 

одговори девојката што го донесе чајот. 

 — Навистина сте многу љубезни, — повтори 

младичот. — И воопшто кај вас е многу убаво. Сигурно 

вечерите се прекрасни. Човек може да седи на верандата и 

да гледа во ѕвездите. Јас би седел со часови и би свирел на 

гитара, иако сосема лошо свирам. А ете, по дождот морам 

да заминам. 

 Девојката со панталони докажуваше дека нема да 

пропадне светот ако остане една ноќ да ги гледа ѕвездите 

од верандата, русокосата само со прикриено љубопитство 

го следеше нивниот разговор, а силата на дождот сè 



поосетно спласнуваше. Во близина лавна пес и нагло ја 

прекина реченицата на младичот. Тој се обиде да направи 

некаква шега. 

 Тогаш сите одеднаш видоа како нечија рака ја 

растргнува завесата на приземниот прозорец. Потем на 

бледиот квадрат на рамката го видоа милиционерот 

наполно прокиснат од дождот. Тој се потпре на штицата од 

прозорецот, ја симна капата и си ги истри очите. Косата му 

беше наполно бела, а средовечното лице покажуваше 

силна умора. 

 — Добар ден, — рече тој. Никој не му одговори. 

Младичот полека стана и го сврте погледот од девојките. 

 — Силно ме намачи, брате, — рече средовечниот 

човек уморно и со здодевност во гласот. — Ајде тргај. 

 Русокасата остана да стои сама среде собата. Целата 

трепереше. Одеднаш погледот и падна на порцеланската 

чаша со чај од која младичот не отпи ни голтка. Се 

приближи до масата и со растреперени раце ја зеде чашата, 

но обидот да ја допре со усните, не успеа, зашто 

несигурните раце ја испуштија и таа се скрши од ударот на 

подот. 

 Надвор повеќе не паѓаше дожд. 



СОН 

 

 

 

 

 

 

 

 

 

 

 — ИМАМ впечаток дека не се радуваш особено 

што се гледаме по толку години, — рече таа фрлајќи го 

малиот белутрак до самиот раб на водата. Потоа погледна 

во младичот и тој сосема се збуни од нејзиниот отворен 

поглед. 

 — Ох, не, — рече тој, — само сум збунет, впрочем 

како и секогаш. И тој најпосле седна до неа. 

 Езерото пред нив одвај видливо се мрешкаше на 

топлиот, приквечерен ветер без сила. Водата во далечината 

беше црвена како и небото над неа и нејзе во еден момент 

сликата ѝ  заличе на грамадно око на пијаница, 

испресечено со црвени жилки. Пак погледна во него и се 

изненади колку останал ист — неповреден, помисли. Беа 

поминале рамно пет години откако заедно матурираа. 

 — Ти си ист — рече, — а јас гледаш, остарев. 

 — Ти се чини, — рече младичот. — Изгледаш  

всушност поубава. — Малку се зарумени и додаде: 

 — Знаеш, не си веќе онака незгодно пргава. 

 — Незгодно? — рече таа, па припомнувајќи си 

нешто нејасно, гласно се насмеа. — Ти мислиш на оние 

шеги. Па проштевај, тогаш така живеевме, а ти беше... 

премногу сериозен. 

 — Ништо, — рече тој. — Јас не ти забележувам. 



 — А ти сè така — сам. 

 — Свикмат сум на тоа, — рече младичот и пак се 

зарумени. 

 Со љубопитство го разгледуваше. Боже, истиот е, 

помисли претставувајќи си го најдобриот ученик на VIII в 

срамежлив, длабоко повлечен во себе, со полни џебови 

книжулчиња на кои во делови беа испишани основните 

елементи на неговата фиксна идеја за некакав пронајдок 

што ќе им го олесни животот на несреќните луѓе, секогаш 

неуредно облечен, безнадежно и смешно вљубен во неа, 

смешно зашто беше цврсто убеден дека никој жив не ја 

знае таа негова тајна, а всушност за сметка на тоа секој во 

класот правеше вицови што единствено тој не ги сфаќаше. 

Си припомни неколку од тие вицови и гласно се насмеа. 

 — Си спомнуваш кога беше вљубен во мене, — 

рече таа. 

 Младичот се помрдна на своето место и камчињата 

зачкртаа под него. И се стори дека сака да се оддалечи од 

неа. 

 — Од кај знаеш? — сериозно и тивко рече тој. 

 — Боже, од кај знам? Па тоа целиот клас го трубеше 

низ гимназијата. 

 Младичот изгледаше сосема изгубено. Погледот 

бесцелно му луташе по површината на езерото, а секој 

обид да каже нешто завршуваше со невешто овлажување 

на усните што одеднаш станаа суви и набрани. Нејзе ѝ  

стануваше веќе здодевно и сакаше да се прости и да стане, 

но место тоа, полека рече: 

 — Тоа е одамна поминато и сега бездруго имаш 

некоја девојка. 

 — Не, — рече младичот, — немам девојка. Јас  сум 

невешт. 

 Но таа скоро и не го чу. Гледаше на онаа страна од 

заливот, каде што од неколкуте нови вили се издвоууваше 



трошната, приземна зграда на малата крчма пред која беа 

изнесени маси. Таму пред еден час ги остави своите 

пријатели што сигурно веќе на големо пијат. Го тргна 

погледот оттаму. 

 — Страшно сум жедна, — рече и веднаш помисли 

дека е тоа всушност прекрасен изговор да стане и да се 

упати кон градот. 

 — Веднаш ќе ти донесам нешто, — рече младичот и 

стана. 

 — Не мораш, седи. 

 — Но јас имам овде полн термос со вода, — и 

покажа со раката кон тесниот процеп меѓу две карпи, 

веднаш зад нив. 

 — Пак некое твое осаменичко место, — рече таа. — 

Некаква гусарска пештера, а? 

 — Не е пештера, но тука можам на тишина да 

работам, — рече тој и се упати натаму. Ја обзеде 

љубопитство и тргна по него. Тој тоа не го забележа сè до 

влезот меѓу карпите кога се сврте кон неа. 

 — Биди ти тука, јас веднаш ќе се вратам, — рече. 

 — Зошто? Сакам да видам што работиш. 

 — Ништо, — се збуни тој, — биди тука. 

 — Но сакам да видам, — почна да се умилкува таа и 

да му се приближува. Тој како да се плашеше од допирот 

со неа, почна назачки да отстапува, наполно збунет, сè 

додека не потона зад влезот. Таа влезе и со љубопитство 

почна да разгледува. Младичот стоеше цврсто допрен со 

плеќите до карпата, а внатре немаше ништо особено. 

Просторот оградан од карпите беше отворен и не поголем 

од мала соба. Во едниот крај имаше голема штица 

изложена на два камена што требаше да претставува 

работна маса, а на неа неколку листови за цртање и кутија 

со разнобојни креди. 



 — Таму, — рече младичот покажувајќи на термосот 

под шпицата. 

 — Гледам, — рече таа, — туку што стоиш тука како 

закопан ? 

 — Ништо, — се збуни младичот. 

 Таа му се приближи и почна да го разгледува. Потоа 

се досети: тој нешто крие со своите плеќи. Ѝ  се стори дека 

со погледот ја моли да не гледа веќе, да го дофати 

термосот и да излезе одовде. Со мирни движења се упати 

кон штицата и седна на каменот што служеше како стол. 

Пријателски се загледа во него, во неговото полуголо тело 

што се притискаше во каменот. 

 — Што криеш со плеќите, — рече таа земајќи го 

термосот. 

 — Ништо, — рече тој. — Не кријам ништо. 

 — Криеш нешто. 

 — Ќе седам овде додека не се тргнеш, му 

зборуваше нејзиниот поглед. Напи се од таа студена вода и 

оди си, ѝ  велеше телото залепено до каменот и таа сега 

забележа дека тоа тело има цврсти мускули, тврди можеби 

како самиот камен во кој се прибило. Гледајќи така во 

него, таа неочекувано се запре на една мисла од која нагло 

снеможе, една мисла што ја возбуди, што ја разлула од 

темел, што ја порази. Таа го испушти веќе отворениот 

термос и се исправи. Не стаса да му се приближи ни чекор 

кога изусти: 

 — Ти ме сакаш, — рече. — Уште ме сакаш. 

 Сега во неговите очи блесна еден непознат сјај со 

некаква неочекувана острина што ја збуни. Тој сјај беше 

зол, машки. 

 — Па што? — рече тој грубо и се тргна од карпата. 

— Па што од тоа, — повтори и почна да ѝ  се приближува. 

Таа имаше впечаток дека е сега во состојба да ја растргне, 

одеднаш се најде пред опасност, но не се тргна, зашто 



нешто чудесно ја заболе од нејасниот страв и неочекувано, 

како истргнато од некаква длабочина, од далечина некаква 

во неа заживеа пргавото девојче што излегло на првиот 

љубовен состанок. 

 — Немој, — рече стоејќи сè така збунета. 

 — Па што од тоа, — повтори мукло младичот, 

дофати една од кредите и се врати кон карпата. Со 

растреперена рака, под портретот на жената со голо торзо 

што беше нацртана на каменот го испиша нејзиното име. 

Цртежот беше лош а главата потсетуваше на сладникавите 

графики од кориците на споменарите. Ја испути кредата и 

тргна кон неа. 

 Го чувствуваше неговиот топол здив на својата 

кожа и гледаше угоре во малото, светлосиво парче небо 

кон кое лазеа темните бранови на приквечерината. 

Потемнети беа и високите карпи. Горе над нив дуваше 

приквечерен ветер нишајќи ја подгорената вегетација по 

рабовите на кратерот. Од кај процепот на карпите 

допираше тивкиот шепот на езерото. Го чувствуваше само 

тој шум и беше среќна што тишината и осаменоста се 

толку наполни. Но наскоро во далечината се зачуја гласови 

и таа без напор почна да ги распознава. 

 Свињи, помисли, веќе стасале да се налокаат. И не 

задржувајќи се повеќе на тоа, внимателно стана плашејќи 

се да не го разбуди младичот. Тој се помрдна и ја побара со 

раката, па наоѓајќи ја во сонот, ја превитка во лактот и 

продолжи да спие. Таа потрча кон излезот, но кога се најде 

помеѓу двете карпи, забележа дека е срамно гола и брзо се 

врати. Ги облече своите пикантни, црвени шорцови, ја 

навлече белата маица и беше готова за бегство, зашто 

гласовите бавно, но сигурно се приближуваа. Младачот 

спокојно спиеше. Колку е млад, помисли, и со чувство на 

непријатност се потсети на вештата шминка на своето 

лице. Кога веќе беше готова за излегување, погледна уште 



еднаш на цртежот и на своето име под него. Се сврте. Од 

кај штицата подбивно ја гледаше отворот на термосот и 

локвата на каменот до ного. Младичот спојкојно спиеше. 

„Ќе мисли дека сонуввал," прошепоти таа и се приближи 

до локвата вода. Ќе мисли дека сонувал, повтори 

наквасувајќи ја дланката во водата. Со чувство дека врши 

злочин, се доближи до цртежот и го избриша своето име 

што беше напишано со крупни, црвени букви, 

избришувајќи ги со тоа последните знаци на јавето и 

стварноста. Ќе мисли дока сонувал, повтори и кога 

погледна на својата дланка, и се виде крвава од злочинот 

во кој се беше убила себеси. И потрча кон гласовите. 

 Младичот спокојно спиеше. 



СУВО ЗАБОРАВЕНО СТЕБЛО 

 

 

 

 

 

 

 

 

 КУЌАТА се наоѓаше на северниот крај од ридот 

што беше широк и гол. Тоа беше мала куќа со приземје и 

кат и сета беше бела. Кога се гледаше на неа одоздола, се 

чинеше дека невешто се потпрела на долината да се 

одмори. Источно и јужно од неа се простираше полето со 

својата широка, влажна, темна зеленина, а од северозапад 

само, само тесен, зелен појас ја делеше од ридот, 

каменитосива планина, прошарана со тесни парчиња шума, 

што беа расфрлани од средината па нагоре, кон 

непреодната висина, до врвовите со остри рабови, што 

понекогаш се закопуваа во облаците. Од источната страна, 

веднаш под ридот, можеше да се видат изветвено црвените 

покриви на градот со неправилно искршени рабови, а на 

спротивната страна, покрај најголемиот поток, речиси 

всадена во подножјето на планината, имаше мала 

пиларница од каде што не допираше до куќата никаков 

шум. Во есен ридот изгледаше како наежен и тесната 

врвица што водеше до ниската, камена ограда од куќата, се 

чинеше дека секој момент може да се собере во клопче. И, 

со првите дождови, неа сосема ја снемуваше; подлокана од 

барите, таа се симнуваше во локвата кал во подножјето на 

ридот. 

 Седеше на дебелото, заборавено стебло и гледаше 

на пејсажот под ридот. Погледот бессмислено му беше 

вкован на валканите црепови од покривите на градот и тој, 



гледајќи на црвената боја што во приквечерината 

стануваше сè потемна, не можеше на ништо да мисли. 

Едноставно ја чувствуваше сувата трева што крцкаше под 

неговите чевли и тирански ја џвакаше сламката како да 

имаше тоа некаква важност. Но пријатно му беше да седи 

така на заборавеното стебло, свесен дека никој не го гледа, 

и да го врти погледот по косите површини на покривите. 

Тогаш однекаде долета јато весели чавки, и таму, во 

дворот на куќата, се јави куче. Тој му свирна и кучето 

дотрча клатејќи се околу неговите нозе. 

 Сè што беше останато од нив во куќата, беше тоа 

старо куче со долга коса. Овојпат сигурно се исселуваа 

засекогаш и куќата требаше да се продаде. Се сврте натаму 

и одеднаш му стана криво што куќата повеќе нема да биде 

мирна. Тие всушност имаа многу малку живеано во куќата, 

зашто постојано негде се селеа и се враќаа повторно на по 

неколку години. И во тие години тој навратуваше само по 

неколку недели колку да се види со своите. Еве и овојпат 

задоцни, тие веќе цела недела како се исеелиле, а тој не 

знаеше за тоа, но сепак не се изненади многу кога најде 

кирајџија. Гледаше сега на малата бавча на која сè уште 

стоеја цвеќињата што ги беше засадил стариот и мислеше 

да појде таму, кога во дворот, местејќи ја својата пола, 

истрча млада девојка гледајќи во него. Таа живееше во 

куќата со својата мајка веќе цела недела. 

 Тој ѝ  мавна со раката. 

 Таа дојде лесно трчајќи и седна на слободниот крај 

од стеблото. Чавките сега кружеа на врвот од една топола 

и нивните крилја сè помалку се распознаваа во 

приквечерината без сонце. Кучето весело се растрча по 

ридот, бесцелно лаејќи. 

 — Да прошетаме, — рече тој. — По ридов. 

 — Мислев да слеземе в град, — рече таа. 



 Тој не беше помислил на таа можност, но кога ја 

замисли исправена пред себе со широката, сина пола, 

исшарена со крупни, бели дамки, пријатно ќе биде да 

прошета со неа низ градот, помисли, во оваа застоена 

приквечерина. 

 Трчајќи слегуваа по тесната врвица и кога беа долу, 

таа ги чистеше своите мали чевли со крајот од шамичето. 

Тој уште еднаш се сврте кон куќата и го виде кучето 

одеднаш запрено на средината од патеката, му мавна со 

раката и тоа полека почна да се враќа назад. 

 По главната улица на местото шетаа на парче 

модерно облечени девојки, што изгледаше и сим- патично 

и смешно на нечистата улица. Се шетаа со повеќе 

компании, со луѓе што тој одвај ги познаваше и одеднаш 

му стана необично драго што е со неа. Почна да ја држи за 

рака и да ѝ  зборува работи што не беа ни смешни ни 

интересни, но тие двајцата се смееја. Таа изгледа беше 

среќна и во малите, коси очиња и сјаеше некакво 

пламенче, што се плашеше сосема да избие надвор. 

 — Ќе врне, — рече некој испружувајќи ја во мракот 

дланката пред себе. 

 — Ќе врне, — рече тој повлекуваќи ја со едната 

рака; со другата високо мавтајќи над главата, се 

поздравуваше. 

 Кога стасаа на ридот, веќе почнаа да паѓаат ретки 

капки, а од западната страна во бранови задува остар 

ветер, шетајќи ги во круг малите камчиња. 

 — Да побрзаме, — се сврте кон него таа. 

 Тие почнаа да брзаат, но кон средината на ридот, 

веќе почна пристојно да врне и таа убаво се погрижи за 

своите чевли. 

 Кога заврна посилно, ја прегрна со едната рака и 

двајцата почнаа да трчаат кон куќата удирајќи се со 

раменииите. 



 Потем стоеја под широката стреа гледајќи во сините 

молњи на полето, а нешто понастрана од нив лежеше и 

лесно квичеше старото куче. Потпрен на ѕидот, држејќи ја 

пред себе, жалеше што мораше да отиде оттука, во некаква 

гола студантска соба која привидно се чисти само во 

извесни прилики. пред нив во темнината паѓаше дожд, а 

над градот шетаа молњи. Сакаше на раце да ја внесе во 

куќата, но таму сега сигурно ги чека нејзината мајка, веќе 

загрижена поради засилувањето на дождот. Еднаш го 

отвори прозорецот и тие мораа да се засолнат под стреата 

на другото крило од куќата. 

 Тогаш, одеднаш почна да ѝ  зборува. За сѐ  што 

сакаше, за сè што немаше. До неа веројатно стасуваше 

само неговиот глас, тивок и длабок. 

 Другиот ден напладне беа сите нејзини тетки во 

куќата и тој по малку збунет се согласи со нив дека 

девојката е навистина многу добра и умна. По ручекот беа 

свршени. 

 — Јас не ќе можам да дојдам, — ѝ  рече на малата 

станица, — но гледај ти во сабота да дојдеш. 

 Во возот долго и широко зборуваа нечии тетки и тој 

се чувствуваше сам, сам ... Во ноќта далеку светкаа молњи 

и ништо не можеше да се види осван црвените фенери на 

станиците. 

 Сивото есенско попладне, наместо завеса трепереше 

на нечистиот прозорец од сутеренската соба. Тој лежеше 

на грб рамнодушен кон сенките на туѓите чекори што се 

пренесуваа од тротоарот преку стаклото и што го газеа. На 

креветот до него, речиси залепен за ѕидот, гласно рчеше 

неговиот пријател. По масата и по подот, можеше да се 

видат остатоците од синоќешната партија покер. Безволно 

стана и почна да ги собира од масата зрната грав што 

служеа како жетони, но кога виде дека нема каде да ги 

фрли, се откажа од таа работа и повторно легна на 



креветот. Псуеше што мораат да играат во оваа соба, кога 

нему воопшто не му е до тоа. 

 Го разбуди својот пријател што спиеше дури и кога 

надвор сосема падна мрак. 

 — Гледај да биде чисто за вечер, — му рече. 

 — Па што правеше досега? — на другиот му идеше 

да заплаче што останува на него оваа здодевна работа. 

 Додека се шеташе по студениот перон, му беше 

необично тешко што се пофали пред сите и што сега ја 

очекуваат надвор со нетрпение. Исто така тешко му беше 

да се задржи на мислата зошто од секогаш му беше 

потребно да се покажува пред другите. Но тие мисли 

доаѓаа само онака, боцливо, и тој вешго се поттргнуваше 

настрана од нив. Фраери се тие, мислеше и се шеташе.. .  

за нив убаво облечен по перонот, му се чинеше дека сега за 

нив ја беше викнал да дојде оваа мала, премногу вљубена 

девојка. 

 Тешко му беше да ја замисли како изгледа. 

Мислејќи на неа, си спомнуваше за мирисот на нејзината 

слаба, мека коса, за допирот на нејзината кожа, за 

заборавеното стебло на ридот, но никако не можеше јасно 

да си ја претстави нејзината физиономија и тоа по малку го 

заплашуваше. Кога во ноќта, крај ѕидовите на 

предградието ги забележа затрчаните очи на возот, 

помисли дека не ќе може да ја познае. Сеедно, таа ќе ме 

познае, помисли, и се тргна при таа мисла, како да имаше 

нешто посебно во тоа што ќе го препознае таа. 

 И, навистина, таа прва го тргна за рака. 

Изненадувањето веднаш, само како што умееше тој, 

помина во радување, дури си дозволи да ја прегрне со 

смеа. 

 Додека излегуваа од станицата, првпат му блесна 

мислата — јас сум лажен човек, но само замавна со главата 

и побегна од неа, враќајќи се кон гласната смеа, што по 



потребната концентрација, требаше да го врати кон 

прашањето за мајка ѝ  и за нејзините тетки, за впечатокот 

од нивната свршувачка од местото. 

 Вечерта исто така многу се смееја, а неговите 

пријатели беа необично учтиви спрема неа правејќи му 

нему комплименти. Тој сакаше да останат колку што се 

може повеќе во ресторанот, зашто потоа требаше да отидат 

со неа во малата соба со еден кревет. 

 Низок ветер ги бришеше асфалтираните улици кога 

одеа за дома и тој се потпираше со погледот на железните 

огради, 'рѓосани и разнишани. Сакаше да се потпре на една 

од тие огради и да размисли убаво. Но знаеше дека штом 

се допре со грбот до решетките, ќе го обземе заморното 

чувство на самотност и наместо точно размислување, ќе го 

нападнат сантиментално сладникави слики од чијашто 

бесцелна топлина по малку се засрамуваше, како да е тоа 

некаква психичка ненормалност. 

 Собата навидум изгледаше беспрекорно чиста, но 

тој веднаш го забележа малото купче во аголот до креветот 

по кое се белееја зрната грав. Ѝ  помогна да го соблече 

палтото, се збуни за малку кога не можеше да пронајде 

слободен клинец на кој ќе можеше да го закачи. 

 — Ете каде живееме, вака, сами — рече тој. 

 — Не е важно, — немарно рече таа и седна , на 

креветот. 

 Тој гледаше на неа од столот и усилено ѝ  се 

насмевнуваше. И таа се насмевнуваше. Одеднаш му стана 

смешно тоа гледање и веќе не се насмевнуваше усилено. 

 — Доцна е, — рече тој. — Треба да спиеме. 

 Тоа ги збуни за момент. Но тој се присети и почна 

да постила на подот, за себе. Таа изгледаше збунета, како 

да се ослободила од некаков страв што требаше да го 

прикрива. 



 Потем разговараа ушге некое време во темната 

соба, таа од креветот, тој оздола. 

 — Ајде да спиеме, — учтиво рече тој и двајцата 

замолчаа. 

 Го слушаше нискиот ветер во стаклото на 

прозорецот и по едно време до него допре изедначеното 

дишење на девојката во креветот. Таа мирно, среќно 

спиеше. Се префрли на пријателите што веројатно се 

преселиле во некоја отворена крчма и добродушно прават 

шега на негова сметка. Фраери, помисли, фраери, ништо не 

можат да видат. 

 Се вслуша во нејзиното изедначено дишење и се 

помачи да мисли на неа. Таа е среќна, помисли. Среќна е 

без да сака, без да го сака него. Како можев да мислам дека 

е вљубена. Таа е само среќна. Што е свршена за културен 

човек. Што влегол некој во нејзиниот тивок, мал живот. Па 

таа воопшто не ме сака, помисли и тоа го зачуди. Можел 

да биде секој друг, наместо мене...  

 Почна да се врти во лесните покривки. Внимателно, 

да не ја разбуди, запали цигара и почна да се протега кон 

креветот да го истресе пепелот на некое скришно место. 

 Пред очите му заигра заборавеното стебло на 

голиот рид, но сликата ја истиснаа 'рѓосаните, железни 

огради, на кои безброј пати се потпираше со една девојка 

што не можеше да живее ако не љуби. Спомнувањето на 

неа сосема го олабави, како стара, 'рѓосава ограда. 

 Девојката на креветот рамномерно дишеше, мирна и 

среќна. Мораше ли јас да бидам тој, помисли и се исправи 

да ја изгасне цигарата под креветот. Сеедо, тие тешко, но 

бргу преболуваат, мислеше додека му се слизгаше по грбот 

студенината што влегуваше низ процепите на вратата. 

 Таа ќе седи на заборавеното стебло на голиот рид и 

ќе чека некого во приквечерините, понекогаш ќе си 

спомнува за него, а тој ќе се смешка над добродушните 



шеги од своите пријатели, кои го сакаат токму поради 

ваквите непромислени скокови. 

 А сепак сè тоа беше многу далеку од него ... Јас сум 

лажен човек, помисли, но тоа во исто време и го заболе и 

му поласка, зашто имаше една тајна пвеќе во себе, што 

пополнуваше некаква нејасна празнина. 

 Се сврте на другата страна и тешко заспа. 



ДЕН ЗА РЕКОРД 

 

 

 

 

 

 

 

 

 

 НА ШИРОКАТА тераса од хотелот беше мошне 

живо. Гостите се собираа во групи и гласно разговараа 

само на една единствена тема — кој ќе победи во 

финалниот дел на натпреварите во скокови. Повеќемина од 

прогнозерите беа на негова страна, тој тоа го слушаше со 

своите уши, но ни малку не го возбудуваа таквите 

предвидувања. Особено не му беа пријатни намерно 

прегласно искажаните, со цел да допрат токму до неговите 

уши. 

 Откако ги подмачка скиите и ги потпре до грубо 

малтерисаниот ѕид, тој навидум рамнодушно отшета до 

оградата на терасата, се потпре на неа со лактите и се 

загледа во белиот пејсаж пред себе. Веднаш под хотелот се 

наоѓаше мошне стрмната патека за смук и слалом, а нешто 

в страна, од десно, се наоѓаше скокалницата кон која сега, 

по белиот снег, како мрави, милеа многубројните туристи 

и љубители на зимските спортови. Патеката на 

скокалницата врвеше пакрај грамадна бездна, длабока 

повеќе од двеста метри, чиј што спротивен брег беше 

порабен со густо, зимзелано билје. Сѐ  друго, до каде што 

стасуваше погледот, беше еднолична, снежна белина од 

која остро се одбиваа сончевите зраци. 

 Стоеше така налактен на работ од оградата и свртен 

со грб кон терасата. Не интересирајќи се за смислата на 



зборовите што допираа до него, тој сепак се вслушуваше 

во гласовите, обидувајќи се да ги разликува, да ги 

издвојува еден од друг. Очите му беа заковани на зелениот 

раб од онаа страна на бездната, кога до слухот му допре 

она што го очекуваше. Тоа беше ѕвонлива смеа на млада 

девојка и нему му се стори дека потекнува од густиот раб 

на зимзеленото билје. 

 Се сврте и погледна по терасата. Како што 

претпоставуваше, девојката седеше во една од платнените 

столици за сончање. Крај неа стоеше младичот со очила, 

нешто тивко ѝ  зборуваше, а таа одвреме-навреме 

прснуваше во смеа. Сега тој стоеше потпрен со плеќите на 

оградата и дрско гледаше право во неа, но таа не го 

симнуваше погледот од младичот со очила кој непрестајно 

зборуваше. Најпосле младичот престана да зборува, се 

сврте и исчезна во отворената врата од големата сала. 

Девојката го симна погледот, го забележа него потпрен на 

оградата, но погледот не ѝ  остана вкочанет на него, како 

што очекуваше. Таа само поудобно се намести во 

столицата, ја зафрли главата наназад и ги затвори очите. 

Видливо беше дека со задоволство ги чувствстува на себе 

сончевите зраци. „Ќе видиш", помисли со горчина, „ќе 

видиш, ти, кучко". 

 Веќе цел месец како имаа раскинато, но 

вистинското  значење на нејзиното отсуство тој го сфати 

дури последниве пет дена, кога се појави во зимскиот 

спортски центар со овој младич со очила. И сфати дека 

засекогаш е загубена и самиот се почувствува како 

изгубен. Сношти успеа да ја најде само на скалите што 

водеа на спратот, кон собите за спиење. Цврсто ја фати за 

рака и ја тргна настрана, до ѕидот. 

 — Премногу долго трае ова, — рече тој. 

 — Кое? — праша девојката. 

 — Целово ова твое зафркавање, — рече тој. 



 — Не е тоа никакво зафркавање, — рече девојката и 

си ја тргна раката. — И те молам да не ми здодеваш. 

 — До неодамна не бев здодевен, — рече тој. 

 Девојката помина крај него, се искачи неколку 

скали и преку рамо рече: 

 — И тогаш беше здодевен, но јас не знаев. 

 Потем ја снема зад свиокот на слабо осветлените 

скали. Чу како ја отклучува вратата од својата соба, како 

влегува и како се заклучува одвнатре. 

 Цела ноќ ја помина како во некое бунило, како во 

треска, а тоа чувство сега, додека ја гледаше полулегната 

на платнената столица, повторно го обземаше. Младичот 

со очила најпосле излезе од вратата, со бавни чекори се 

доближи до столицата и ја бакна меѓу затворените очи. 

 Додека таа му ја милуваше густата костенлива коса 

со немарно движење, тој имаше впечаток дека ќе се 

онесвести и ќе се преврти зад оградата на терасата. Затоа 

се тргна од остриот, железен раб и се упати отспроти, кон 

ѕидот, каде што потпрени на малтерот беа неговите скии 

што сјаеја на претпладневното, планинско сонце. Додека 

минуваше крај нив, чу како младичот ја предупредува дека 

е време да тргнат кон скокалницата. 

 Извесно време се преправаше дека ги разгледува 

своите скии, а всушност скришум набљудуваше дали ќе 

тргнат. Најпосле, смеејќи се за нешто, тие ја напуштија 

терасата. 

 И не забележа кога му пријде тренерот. Се правеше 

дека сè уште ги разгледува скиите, поминувајќи со прст по 

средниот, вдлабнат раб. 

 — Како се чувствуваш, — праша тренерот. 

 — Одлично, — рече тој. 

 — Ова е ден како создаден за рекорд, — рече 

човекот фаќајќи го под рака и давајќи му ги последните 

инструкции, го чукна покровителски по рамото. Потоа 



двајцата се упатија кон малата жичара што требаше да ги 

искачи до стартот. 

 Од местото на стартот, низ острата падина, можеше 

да се видат насобраните луѓе што го очекуваа почетокот на 

натпреварот во скокови. Тој го прицврсти својот број на 

градите, читајќи ја од наопаку рекламата што беше 

испишана под него. 

 Првите скокачи постигнаа одлични резултати. 

 — Ти реков, — повторуваше тренерот, — ова е ден 

како создаден за рекорд. 

 А тој, „момчето со челични нерви", како што го 

нарекуваа спортските известувачи, гледаше прудолу во 

белината и пред очите му лебдеше само една единствена 

слика. Ја гледаше девојката, насмеана, задоволна од самата 

себе, ја гледаше како стои наполно сама и среќна, само со 

излишната рака на оној младич преку нејзиното рамо. 

Младичот цел во таа слика го немаше. „Ќе видиш“, 

помисли, „ќе видиш, ти, курво". 

 Кога го чу стартерот како го изговара неговото име, 

почувствува силно олеснување. Со бавни, но еластични 

чекори, како што му личи на вистински шампион, тој се 

упати кон местото на стартот. Таму уште еднаш ја провери 

прицврстеноста на скиите и јасно го чу гласот на својот 

тренер. 

 — Само како што ти реков, — велеше човекот. 

Се стисна и веднаш го чу познатото, остро шушкање на 

скиите што добиваат забрзување на снегот. Струењето на 

воздухот го галеше неговиот извежбан слух и тој сè повеќе 

се понесуваше од чувствувањето на големата брзина што 

беше услов за добар скок. Зашто ова е ден како создаден за 

рекорд. 

 Кога го отфрли работ на скокалницата и кога се 

најде сам во воздухот, го обзеде силно чувство на 

неодредена, но силна возбуда, и тој ширејќи ги рацете за 



ластовичји лет, почна гласно да се смее. Потем 

почувствува како ја губи височината и како паѓа кон 

снежната белина. Скиите најпосле го допреа снегот. Како 

пукот на прогонувачи, до него допре аплаузот на луѓето 

што ги набљудуваа скоковите. Тој јуреше и сакаше да е 

што подалеку од нивната присутност. 

 Одеднаш, на ужас на целата присутна публика, тој 

место да направи кристијанија или да сврти в лево, во 

остар лак се упати десно кон бездната. Јуреше кон 

нејзината длабока, бела прегратка и кон нежната смеа на 

зеленилото од зимзеленото билје. 


